
НЭГДҮГЭЭР ДУУЛАЛ

	 

	Тамаас гарч ариутгалын орчлонгийн уулын бэлд хүрсэн нь

	 

	 

	Далай эрдэмт миний хань

	Дарвуулаа өргөж голыг чиглэн

	Зантай ширүүн эргүүлэгт төөрсөн

	Завь юугаа дахин заллаа.

	Амин сүнс ариусан цэвэршиж

	Ашид мөнхрөхийн хутгийг олдог

	Удаах ертөнцийг1 би одоо

	Уянгат шүлгээрээ магтан дуулъя.

	Ая дуу минь үхэгсдийг сэргээг2,

	Ариун Мүзүүд—та нарыгаа дуудъя.

	Урьд эртийн нэгэн цагт

	Урлагийн тэнгэр шаазгай болгож

	Хайр найргүй шившгийг нь тарьж

	Хатуу ширүүн гэсгээсний адил

	Намайг дагаад Каллиола босож3

	Нарийн чавхдасаа татан хөгжимдөг.

	Ариун, бодис шиг тув тунгалаг

	Агаар тэнгэрт хуран нягтарсан

	Зүүн зүгийн эрдэнийн чулуу шиг 

	Зүйрлэшгүй сайхан өнгө тодроод

	Харах нүдийг минь балай болгож

	Хамаг сэтгэлийг минь элий болгосон

	Хав харанхуйг орхин гармагц

	Хараа мэлмий минь дахин сэргэв.

	Амраг хайрын сүлд дэнлүү

	Ариун сайхан цолмон гариг

	Дорно зүгээс туяаран мишээж

	Дэргэдэх оддын сүрийг дарав

	Баруун зүг хараагаа тусган

	Бараан тэнгэрийг ажиглан ширтээд

	Анхны хүмүүсийг4 гийгүүлэн гэрэлтүүлсэн

	Дөрвөн оддыг5 бишрэн харлаа.

	Хөрст дэлхий гэрэл туяанд нь

	Хөөрч байх шиг над санагдлаа.

	Тэр одод гялалзах тавилангүй

	Тэртээ умрын чийгт нутаг минь!

	Халуун дөл мэт тэр оддыг

	Харж байснаа түр болиод

	Харанхуй шөнийн тэнгэрийг6 ажлаа

	Хан Тэрэг7 хараанд өртсөнгүй.

	Аавын намба хүүгийн нүдэнд

	Агуу сүртэй харагддагийн адил

	Мэхийн хүндэлмээр нэгэн өвгөн8

	Миний өмнөөс гараад ирлээ.

	Сахлын нь өнгө хар буурал

	Сайхан долгиотсон үс нь бас тийм.

	Хоёр салаа урт үс нь

	Ханхар чээжийг нь нөмрөн хучжээ.

	Дөрвөн одны ариун гэрэлд

	Дүр төрх нь гэрэлтэн тодроод

	Алтан наран гялалзан мандахтай

	Адилхан юм шиг над санагдлаа.

	Сахал юугаан имрэн байж

	Саяын өвгөн ингэж асуулаа:

	«Та нар ер нь хэн гэгч вэ?

	Тамыг та нарт хэн онгойлгов?

	Хүрхрээ хүрэх зам харгуйг

	Хэн та нарт зааж өгөв?

	Хэн та нарыг тэндээс гаргав?

	Газрын гүнээс, тамын харанхуйгаас

	Гарах гэж та нар чухам хаанаас

	Гал зул олж авав?

	Ёроолгүй харанхуй тэр тамын

	Ёс хуулийг давсан хэрэг үү?

	Хаданд минь амиа тавья гэж

	Хачин санаа агуулж ирэх чинь энэ үү?

	Эрхэмсэг сүнсийг сонсон байж

	Эрдэмт багш минь хоолойгоо засаж

	Энэрэн харж гараараа дохиод

	Эгцэлж харалгүй сохор гэлээ

	Эрдэмт багш минь ингэж хэллээ:

	«Энд би зоргоороо ирээгүй.

	Эхнэр тэнгэрээс бууж ирээд

	Энэ хүнд тусал гэсэн юм.

	Тавилан заяаг маань мэдье гэж

	Та нэгэнт хүссэн болохоор

	Хууль мэт хүндэтгэн биелүүлж

	Хариу өчих нь миний үүрэг. 

	Сүүлчийнхээ үдэш энэ хүн

	Сүг төдий юм болсон юм

	Хорвоод амьдрах хугацаа нь

	Хомсхон болоод байсан юм.

	Хүнд хэцүү тэр үед нь

	Хүрч түүн дээр очлоо би.

	Харанхуй тамыг дамжин байж

	Хачин замыг туулан байж

	Түүнийг тамаас гаргаж ирснээ

	Түрүүн би танд хэлсэн

	Хамаг нүгэлтнийг би үзүүлсэн

	Харин одоо таны мэдлийн

	Үхдэл сүнсийг энэ хүнд

	Үзүүлж харуулах хүсэлтэй байна

	Бид хоёр яаж будилсныг

	Би одоо танд ярихгүй.

	Тэнгэрийн хүчин над тусалсан

	Тэгээд тантай уулзаад байж байна.

	Энэ хүнийг найрсгаар угт

	Эрдэнэ мэт үнэт эрх чөлөөг9

	Эрмэлзэж явсан хүн юм шүү.

	Түүний төлөө амиа өгөгсөд

	Түүний учрыг бүгдээр мэднэ.

	Утик хот дахь үхлийг

	Үлэмжийн хишиг гэж хүлээж авсан

	Үүнийг та мэдэж байсан

	Аймшигт өдөр10 үүрд мөнхрөх гэж

	Ахуй ертөнцөөс салж одсон

	Энэ хүн бид хоёр

	Элдэв хориог эвдэж зөрчөөгүй:

	Харин энэ - амьд хүн

	Хаа ч Минос надад халдахгүй11

	Таныг Марция12 мөрөөдөн байгаа

	Тэр тойрог чинь минийх.

	Аяа, ариухан сүнс минь ээ!

	Марцигаа та бодож санаад13 

	Манийгаа эрхбиш өршөөж үз!

	Долоон ертөнцдөө14 биднийг оруулаач, 

	Доройтож зовсон сүг сүүдрүүд

	Өөрийг чинь хэрэв ярьж эхэлбэл

	Өнөө эхнэрт чинь таныг магтъя»

	Өвгөн надад ингэж хэллээ:

	«Марция хүүхэн миний харааг

	Маргашгүй ихээр татдаг юм

	Хорвоо дэлхийд байх цагтаа 

	Хонгорынхоо төлөө зүтгэж явлаа.

	Харин одоо бидний хооронд

	Халгилсан аймшигт долгион байна15 

	Жигтэй хүчний увдисаар би

	Журмыг сахин, сэтгэл хөндийрсөн

	Эзэн тэнгэрийн , авхайгаас ирсэн

	Элч юм бол ингээд боллоо.

	Энд хэлж ер боломгүй

	Элдэв зусрын үг хэлэлтгүй

	Одоо ингээд чи яв

	Онгон таягаар түүнийг адисал.

	Өөрөө чи нүүрийг нь угаа.

	Өөгүй болтол бузрыг нь арилга

	Ариун диваажингийн харьяанд байдаг 

	Албат элч нарын эхний хүнтэй16

	Унхиагүй манарсан нүд гаргаад

	Уулзаж учирч ер болохгүй.

	Тэнгисийн долгио мөргөн байгаа

	Тэртээ доорх арлыг тойроод

	Зос шавартай эргийг дагаж

	Зэгс хулс л ургадаг юм

	Навчит юм уу хатуу мод

	Нахиалж тэнд ургадаггүй юм.

	Уян хатан биш болохоор

	Усны хүчинд тэсдэггүй юм.

	Наадах замаараа битгий буцаарай

	Нар мандаж саруулхан болмогц

	Аль замаар өгсвөл эвтэй нь

	Аяндаа та нарт мэдэгдээд ирнэ».

	Өвгөн тэгээд алга боллоо.

	Өвдөг тэнийлгэн өндийж босоод

	Ачит замчаа тэврэн аваад би

	Анир чимээгүй царайчлан харав.

	Замч надад ингэж хэллээ:

	«За хүү минь, дагаад яв

	Замын тэр талаар хоёулаа явъя

	Наадах хэцээсээ хоёулаа ингээд 

	Налуугаар доошлоод тойроод явъя» 

	Мандах нарны гэрэл туяа

	Манан буданг нэвтлэн гийгүүллээ.

	Тэртээ алсад хараа сунган

	Тэнгис далайн бараа харлаа.

	Төөрсөн хүн замаа олоод

	Түүнээсээ гажилгүй баярлан алхах мэт 

	Бөглүү газрын зөргийг дагаад

	Бид хоёр гэлдэрч явлаа.

	Шүүдрийн дусал сэрүүн агаарт

	Ширгэж арилах нь тун удаан

	Тэнгэрийн наранд шүүдэр гялтганасан 

	Тийм газар бид очоод

	Номтой багш минь алгаа дэлгэж

	Нойтон чийглэг зүлэг рүү тонгойход 

	Нэгэнт учрыг би ойлгоод

	Нулимсанд норсон хацраа ойртуулав. 

	Харанхуй тамд эгнэгт мөнх

	Харлаж гүйцсэн гэж бодогдмоор

	Ядарсан миний өнгө зүсийг

	Яруу найрагч сэргээж өглөө

	Хоёулаа тэгээд яв явсаар

	Хоосон зэлүүд эрэг дээр гарлаа.

	Эндээс хүн усаар буцахыг

	Энэ эрэг үзээгүй юм санжээ.

	Өнөөх өвгөний зааж хэлснээр

	Өрлөг багш минь бүс томлоо

	Аяа, ер гайхаад баршгүй!

	Ачит багш минь цэцэг зулгаатал

	Зулгааж тасалсан тэр газар нь

	Зулзаган цэцэг ганхаж байлаа.

	 


ХОЁРДУГААР ДУУЛАЛ

	 

	Ариутгалын орчлонгийн уулын бэлд шинээр ирсэн үхэгсдийн сүнснүүд

	 

	Өртөж нүдэнд үл үзэгдэвч 

	Өглөөний наран мандах дөхжээ.

	Ерусалим хотын чанх дээр

	Үдийн тойргийн хаяа иржээ17

	Харанхуй шөнө18 сөрөн эргэж

	Гангын тэндээс нөмрөн ирэхэд

	Барьж байсан чигнүүр19 юүгээн

	Барьц алдаж хөсөр унагаана20

	Ажиглаж миний харсаар байтал

	Аврорын хацарт гэрэлтэж байсан

	Ал улаан цайвардуу өнгө

	Аажим аажмаар шаргалтаж эхлэв.

	Харийн нутгийн замын бэлчирт

	Хаачихаа мэдэхгүй сандарсан улс шиг 

	Тэнгэр хаяарахын үеэр бид

	Тэнд очоод хүлээж байлаа.

	Өтгөн агаарын давхаргад байгаа шиг

	Өрнө зүгт усан мандал дээр

	Өглөө болохын өмнөхөн үеэр

	Өнгөт Ангараг улайран гялалзана.

	Ямар ч нислэгтэй зүйрлэхийн аргагүй 

	Яралзан хурдлах түмэн долгиогоор 

	Бадамласан гэрэл гялсхийлээ.

	Бас дахин гялалзах болтугай!21

	Усан мандлаас хараагаа салгаж

	Ухаант багштайгаа ярихын зуур

	Харвасан гэрэл тодрон тодорсоор

	Харах нүдэнд илхэн боллоо.

	Хажуу талаар нь тэгж байтал

	Хачин, цагаан гэрэл татаад

	Өөр гэрэл түүний доогуур

	Өндрөөс доошлон туяарч харагдлаа.

	Ачит багш минь үг хэлээгүй ч

	Анхны тэр цайвар туяа

	Халих жигүүр мөн гэдэг нь

	Харсаар байтал мэдэгдээд ирлээ

	Хэн хөлгийг жолоодож байгааг

	Хэрсүү багш минь ойлгож мэдмэгц

	«Өвдөг сөхөр! Тэнгэрт мөргө!

	Өндөр оргилд ийм бурхад

	Өчнөөн төчнөөн дайралдана» гэлээ.

	Даамай бардам үүнийг хараач

	Дарвуул ч үгүй, сэлүүр ч үгүй.

	Далайн их усан мандалд

	Даль, жигүүрээрээ залж явна

	Түүнийг хараач, даль жигүүрээрээ

	Тэнгэр өөд тэмүүлж байна.

	Эгэл амьтных шиг унаж гууждаггүй

	Эгнэгт мөнхийн өд сөдөөрөө

	Элэн халин нисэж байна

	Тэр бурхан гэрэлтэн тодорсоор

	Тэнгэрийн шувуу шиг биднийг чиглэлээ. 

	Харсаар байтал нүд чилж

	Хараагаа би аргагүй бурууллаа.

	Тэгтэл тэр доошоо буулаа.

	Түүний завь маш хөнгөхөн

	Тэнгисийн долгиог ч үл хагална. 

	Дурсахад хүртэл сэтгэлд таатай

	Тийм нэг тэнгэрийн сэлүүрч

	Түүний хитэг дээр зогсож байлаа.

	Зорж хийсэн сайхан завинд нь

	Зуу гаруй хүн байлаа.

	«In exitu Israël»22

	Ингэж бүгдээр нэг зэргээр

	Шашны дуу түрж байлаа.

	Шастирын дагуу дуулж байлаа

	Тэр усч бүгдийг адислав

	Тэгээд цөм эрэг дээр гарав.

	Эгшин зуур нөгөө завьчин

	Эргээд дахин хөвж одов.

	Үзээгүй юмаа үзсэн юм шиг

	Үй олон тэр хүмүүс

	Мэдэхгүй газар хүрч ирээд

	Мэл гайхан бишүүрхэж байлаа.

	Ташуу туссан нарны гэрэл

	Тал тал руу цацарч байлаа.

	Ямаан эвэр23 тэнгэрийн оргилоос

	Яльгүй барууншилж эхэлсэн байлаа.

	Энд ирсэн нөгөө улс

	Эгцэлж биднийг харж байснаа:

	«Эрэг өөд яаж гарахаа

	Эс мэднэм» гэж бидэнд хэллээ.

	Эрхэм Виргилий ингэж хариулав:

	«Эхний удаагаа өөрсдөө бид 

	Энэ хязгаартай танилцаж байна.

	Бид ч гэсэн энэ нутагт

	Бидэгч, хэсүүл шиг явж байна.

	Айхавтар эгц өөр замаар

	Арай та нараас түрүүхэн ирсэн,

	Одоо дээшээ өгсөж явахад

	Огт зовох юмгүй болсон»

	Амьсгалж байгаа миний амыг

	Ажиглаж тэд сонирхон хараад

	Амьд хүнийг анх үзсэндээ

	Алмайран гайхаж зэвхий болцгоов.

	Хоёр гартаа чидун барьсан

	Холын буухиа довтолгож ирэхэд

	Хотол олноор тосон гүйж

	Явдал учрыг асууж мэдэхээр

	Яаран сандран овоордог шиг

	Өгсөх замаа мартаж орхиод 

	Өөдрөг заяаны хүслээ огоороод 

	Аятай тэр олон сүнснүүд

	Ажиж над руу цөм харлаа.

	Намайг эелдэгхэн тэвэрч авахаар

	Нэг нь урагшаа ухасхийлээ.

	Урдаас нь би ч тэврээд авлаа.

	Аяа тэгтэл хий үзэгдэл!

	Гурвантаа би түүнийг тэврэх гэж

	Гараа алдлаад хумхисан боловч

	Гурвантаа өөрийн чээжийг тэвэрлээ

	Тэвдэж зовсныг минь ажсан ч юм уу

	Тэр сүнс мишээсхийгээд

	Аажим аажмаар холдон одлоо

	Араас нь би дагаад явлаа.

	Битгий ойрт гэж над хэлмэгц нь

	Би түүнийг доорх нь танилаа24

	Түрхэн зуур хамт байя гэж

	Түүнийг би учирлан гуйлаа

	Тэгтэл сүнс ингэж хэллээ:

	«Үхэх биед оршиж байхдаа

	Үнэндээ чамд хайртай байсан

	Өгөрч хүүршсэн хойноо ч гэсэн

	Өнөө би чамд хайртай

	Хаашаа очих нь вэ? 

	Хүлээе чамайг» 

	«Ийшээ буцаж ирэх гэж

	Ийм замыг тууллаа би

	Хаана байв аа, Каселла минь

	Харагдахгүй яасан удав аа?» гэж

	Түүнд миний хариу өчихөд

	Тэр надад ингэж хэллээ:

	«Өнөө сэлүүрч-сахиулсан тэнгэр 

	Өөр бусдыг зөөсөн хэр нь 

	Гоочилж намайг авахгүй байсанд 

	Гомдох юм надад байхгүй ээ

	Энэ сэлүүрчийн хүсэл зориг

	Эрхэм дээд үнэнтэй адил.

	Гурван сарын туршид тэр

	Гуйсан болгоныг зөөсөөр байна.

	Далайн их усанд цутгаад

	Давс хужиртай гашуун болдог

	Тибр мөрний адаг хавиас

	Тэр намайг бас авсаан.

	Тэнгисийн эрэг рүү хараа сунгаад 

	Тэр одоо хөвж явна

	Ахероны усанд ороогүй сүнсийг 

	Ачиж тэр завиараа зөөдөг юм»25 

	Түүнд би ингэж хэллээ:

	«Тав алдаж түгшихийн цагт

	Тайтгарч нойрстол минь дуулдаг сан чи

	Яруухан дуулдаг авьяас чинь байвал

	Явахаасаа өмнө чи нэг дуулаач:

	Амьд яваа зүрх сэтгэл минь

	Алжааж ядарч бүр гүйцжээ!»

	«Хайр, зүрхэнд минь шивнээд» гэж

	Хангинатал тэр дуулж гарлаа.

	Хангинасан дуу нь одоо хүртэл

	Хадаж чихэнд минь сонсогдсоор байна.

	Ачит багш бид хоёртой

	Амар төвшин тэр сүнснүүд

	Эгшиг бүрийг баясан сонслоо

	Үүнээс сайхан юм үгүй шиг байлаа.

	Гиюүрэн бидний сонсож байтал

	Гэнэт нэг сүрлэг өвгөн26

	«Яагаад та нар алгуурлаад байна?

	Явах цаг чинь болчхоод байхад

	Яарахгүй юунд зогсоод байна вэ?

	Бултаар одоо ууланд гарцгаа

	Бурхан тэнгэртэй учрах боллоо

	Дэмий юмнаас нүдээ цэвэрлэцгээ» гэж

	Дэндүү ширүүн хашхиран хэллээ.

	Нүүгэлтсэн олон тагтаа шувуу

	Нуг нуг дуугарахаа болиод

	Нэг нэгтэйгээ шахцалдан байж

	Хог ч юм уу, будаа ч юм уу

	Хошуу амаараа тоншиж байснаа

	Айж хэрэв гэнэт цочвол

	Амь гарахын эрхээр тэд

	Будаа тариагаа хаяж орхиод

	Бултаж сандран нисдэг шиг

	Аймхай гэнэхэн тэр сүнснүүд

	Аялгуут дууг хаяж орхиод

	Тэмтэрч таамгаар яваа хүн шиг

	Тэртээ жалга руу сандран гүйлдэхийг

	Тэнд би харж байлаа.

	Багш бид хоёр ч гэсэн

	Бас л яаран урагш алхлаа.

	 


ГУРАВДУГААР ДУУЛАЛ

	 

	Ариутгалын орчлонгийн уулын бэлд — сүм хийдээс тасарч нас барагсад

	 

	 

	Тэр сүнснүүд гэнэт сандран 

	Тэсвэр зоригийг сорьж үздэг 

	Асгат уулны бэл рүү гүйлдэхэд 

	Ачит багшаасаа би салсангүй:

	Хаашаа би ганцаараа явах юм?

	Харгуй замыг хэн заах юм?

	Хайрт багш минь өөрийгөө зэмлэн27 

	Халаглаж байх шиг над санагдав 

	Нигүүлсэнгүй, зөөлөн, шударга журамтны 

	Нинжин сэтгэл бас сайхан аа,

	Өчүүхэн төдий ч нүгэл үйлдвэл 

	Өрөвчхөн сэтгэлийг гомдоож мэднэ!

	Эв хавгүй хурдалж явснаа

	Эрхэм багш минь аажуу алхахад

	Бодолд дарагдан гиюүрч явснаа

	Би гэнэт сэргээд ирлээ.

	Тэгээд би тэнгис далайгаас

	Тэнгэрт хүртэл сүндэрлэн дүнсийх

	Тэр их хэрмийг харлаа.

	Араас төөнөх нарны гэрлийг

	Алд бие минь халхалж сүүдэрлэхэд

	Алтан туяа өмнө минь хугарна. 

	Хар газрыг ширтсээр яваад

	Хаягдаж ганцаараа үлдэв үү гэж

	Эрхгүй би айн чичирч

	Эргэн тойрныг цочин харлаа.

	Халамжит багш минь чээжээрээ эргэж 

	Хариу болгон ингэж хэллээ:

	«Халаг минь, чи юу бодов?

	Хаяад явчихсан гэж чи бодов уу?

	Чамтай хамт би байна

	Чи энд ганцаараа биш.

	Амин сүнс минь тасарч салсан

	Ариун цогцсыг минь Брундуз нутгаас

	Тээж зөөж Неапольд оршуулсан юм

	Тэнд одоо үдэш болсон28

	Биеэс минь сүүдэр гарахгүй байгаа бол

	Битгий их гайхаарай чи

	Тэнгэрийн эрхсийг гайхсанаас илүү

	Тэгтлээ их гайхахын хэрэггүй:

	Туяа гэрэл нь бүрхэвчийг нэвтлэн

	Торж тогтолгүй гэрэлтдэг шиг юм.

	Үлэмж их хүч чадалтай ч

	Үл мэдэгдэх замыг туулахдаа

	Ган халуун, тэсгим хүйтэн

	Гаслан зовлонд бид ч өртдөг.

	Гурван дүртэй нэгэн хорвоогийн

	Гал усны хүчин чадлыг

	Оюун ухаанаар ойлгоно гэдэг

	Огт дэмий үг биш үү!

	Аяа, хүмүүн төрөлхтөн минь ээ!

	Аливаа байгаа юмыг л мэдэж бай!

	Хамаг юм илхэн болбол

	Харин Мария төрөхгүй байх сан.

	Элдвийг мэдэх гэж дэмий улайрч,

	Эгнэгт өөрсдөд нь зовлон болсон

	Эрмэлзэл хүслээ биелүүлж чадаагүй 

	Эрдэмтэн мэргэдийг чи мэднэ.

	Тэдний дотор Платон, Аристотель,

	Тийм хүн олон байсан»

	Тэгээд багш уруу царайлж

	Тэр доорхноо дуугүй боллоо

	Уруул амыг нь ажиглаж харвал

	Уйтгарлан гуньсан шинжтэй байлаа

	Цаашаа бид явах гэтэл

	Цавчим сүрлэг уул тааралдлаа

	Хамгийн авхаалжтай хүн ч гэсэн

	Халширч сүрдмээр уул байлаа

	Турби нутгаас Лериче хүртэлх29

	Түмэн бэрхшээлт замын дотроос

	Хамгийн муу харгуй замыг нь

	Харьцуулж үүнтэй үзэх юм бол

	Аажуухан шатаар уруудах мэт

	Амархан сайхан санагдах биз

	«Алхаад зүгээр явчхаж болмоор

	Арай налуу тийм газар

	Альхан талд нь байгаа бол?» гэж

	Аяны замч минь зогсуут асуулаа

	Багш саатан газар ширтэж

	Бодол болон зогсохын зуур

	Бартаат цавчим уул хадны

	Бараа байдлыг би харлаа

	Алс тэртээ зүүн талд минь

	Айсуй бөөн сүг сүнснүүд

	Арга нь бүр тасарсан шинжтэй

	Арай чарай хөлөө хөдөлгөж

	Анир чимээгүй гэлдэрч харагдлаа

	Би түүнээс ингэж асуулаа:

	— Багш минь хараач, тайвширч үзээч

	Та өөрөө замаа мэдэхгүй

	Тэгээд бидэнд хэн туслах вэ»

	Тэгтэл багш баярлан хэлэв:

	«Тийшээ одоо хоёулаа явъя

	Тэд тун алгуур явна

	Хайрт хонгор миний хүү

	Харгуй замын маань баримжаа тэр».

	Тэр сүнснүүд алгуур явлаа

	Түм бум алхаад бид

	Чулуу шидэхэд хүрч болмоор

	Тийм ойрхон дөхсөн байлаа.

	Алхалж явсан хүн гэнэт

	Алмайрч гайхан зогсдог шиг

	Эгнэсэн олон тэр сүнснүүд

	Энд гэнэтхэн зогтусаад

	Эгц хаданд ойртон шахцалдав

	Эрхэм найрагч ингэж хэллээ:

	«Үнэн мөнөөр нас нөгчсөн

	Үнэнч шударга та бүхний

	Гавьяа зүтгэл их болохоор

	Газар дэлхий тосож авна гэж

	Гайгүй сайн итгэж байна.

	Хад уулаар дээшээ өгсөх

	Харгуй зам байна уу, энд

	Ухаант хашир бичгийн мэргэдэд

	Улирах мөч бүр үнэ цэнэтэй»

	Хонин сүрэг хашаа хорооноос

	Хоёр гурваараа толгойгоо унжуулж

	Хойно хойноосоо нэгийгээ дагаад

	Хурдан хурдан гүйдэг шиг

	Эхний хонь зогсохтой зэрэг

	Эгнээ эгнээгээрээ номхон зогсож

	Яагаад зогссоноо ч мэдэх юмгүй

	Яг доороо зогтусдаг шиг

	Явж байснаа тэд зогслоо

	Баясгалант сүргийн өмнө явагсад 

	Бидэнд улам дөхөж ирлээ

	Байдал төлөвийг нь ажиглаж харвал 

	Магнай тэнэгэр, ухаан төгс 

	Маш намбалаг, харц дөлгөөн

	Гэтэл тэдний яг өмнөхөн

	Гэрэл хугарч газар дээр

	Баруун талын минь цавчим хаданд 

	Бараан сүүдэр туссаныг хараад

	Дөхөж ирсэн нь цочин ухрахад

	Дагаж явсан олон хүн

	Сайтар учрыг нь олж амжилгүй

	Сандарч бүгдээрээ пэрхийн зайллаа.

	«Асуулт тавихыг чинь хүлээлгүй би

	Ам нээж хариу хэлье

	Энэ хүн бол биет хүн

	Галт нарны туяа тэгээд

	Газарт тусахгүй байгаа юм

	Гайхах юмгүй,итгэж болно 

	Тэнгэрээс буусан өөр увдис

	Тэр уулыг дав гэсэн юм»

	Халамжит багш минь ингэж хэлэхэд 

	«Хамт бидэнтэй явцгаая» гээд

	Хариуд нь тэд гараараа зангав.

	Чингээд нэг нь ингэж хэлэв:

	«Чи хэн ч байлаа гэсэн 

	Алхалж явах энэхэн зуураа 

	Ажиглаж чамайг сайн хар!

	Нартад байсан шинж тэмдгээр минь 

	Намайг чи таньж байна уу?»

	Сайтар түүнийг ажиглаж харлаа 

	Саруулхан харцтай, шаргалхан үстэй 

	Сайхан эр нүдэнд туслаа

	Харин түүний нэг хөмсөг нь

	Хага зүсүүлсэн сорвитой байлаа. 

	Танихгүй байгаагаа би хэллээ

	Тэгтэл тэр «Хараач!» гэлээ

	Үнхэлцэг зүрхний нь тэр тушаа

	Үхлийн шарх байхыг ажлаа

	Мишээн байж тэр хэллээ:

	«Манфред30 гэдэг чинь би шүү дээ

	Аугаа Костанцын ач хүү,

	Саруул хорвоодоо эргэж очоод

	Сайхан охинд минь31 мэнд хүргээрэй.

	Алдар нэр, ач гавьяаг нь

	Арагон, Сицили бахархдаг юм шүү

	Бусчир, зальхай, худал үгэнд

	Бүү итгэ гэж түүнд хэлээрэй32

	Хоёр удаа нэвт хатгуулахдаа

	Өөрийн эрхгүй энэлэн гасалж

	Хорон санаатныг ч уучилж явсан

	Өнөө муу өшөөт дайсанд

	Өөрийгөө би илчилсэн юм.

	Аймшигт нүгэл минь их ч гэсэн

	Аврал эрсэн хүн бүхнийг

	Асар тэнгэр тэтгэдэг шүү дээ

	Козенц хотын их ламтан

	Климент папын таалалд нийцүүлэн

	Адгийн амьтан шиг хөөнө гэж

	Ам өгсөн юм гэнэлээ.

	Тэр ламтан шашны судрын

	Энэ хуудсыг33 уншиж ойлгоосой

	Беневенто гүүрний дэргэд байсан

	Булшин дээр минь овоо босгосон

	Бунхан тэр овоо одоо байхгүй

	Шуугин урсах Вердийн эрэг дээр

	Шаагих бороо, үлээх салхинд

	Шарилыг минь аваачиж хаясан юм шүү34. 

	Дээд ламтан миний шарилыг

	Дэн бөхөөж зоосон юм шүү35.

	Үнэн сэтгэлийн итгэл байвал,

	Үхээнц тэдэнд хараалгасан ч гэсэн

	Эгнэгт мөнхийн хайр сэтгэл

	Эгээ биднийг үл огоорон

	Энэлэл зовлонгоос ангижруулж өгнө.

	Хийдийн лам нартай марган хэлмэгдэгсэд

	Хилэнц нүглээ наманчиллаа ч гэсэн

	Гуйвж харгалдсан өдөр сараас

	Гуч дахин илүү хугацаанд

	Сайн заяатын залбирсны эцэст

	Сар өдөр нь эс хорогдвол

	Энэ уулын энгэр бэлд

	Ингэж хүлээдэг учиртай юм.

	Тавилан заяа минь ямар байгааг,

	Тангараг амлалт минь юу болохыг

	Миний Костанцын сонорт хүргэвэл

	Чиний тус тэр болох сон

	Тэнд байгчдын ач тус

	Энд тун ч их шүү».

	 

	 


ДӨРӨВДҮГЭЭР ДУУЛАЛ

	 

	Ариутгалын орчлонд хүрэх анхны дэвсэг - цалгар назгай хүмүүс

	 

	 

	Мэдрэхүй хүчний маань аль нэг нь36 

	Мэлмэрэх, баярлахын эрхэнд автагдвал 

	Үргэлждийн бусад сэрлийг огоорон 

	Үнэн сэтгэл түүнд л татагддаг 

	Үүнээс уламжлан бодоод үзэхэд 

	Бидний сүнс гурамсан гэдэг 

	Буруу үзлийг няцааж болмоор 

	Хараа юм уу, сонор сонсголон 

	Хаа нэгтээ, нэгэн зүйлд 

	Хамаг сэтгэлийг хандуулахын үед 

	Урсан өнгөрөх цаг хугацааг ч! 

	Умартаж орхидгийн учир нь тэр.

	Нэг мэдрэхүй цагийг ажна.

	Нөгөө нэг нь сүнсийг татна.

	Нэг хүч нь мэдэрч байхад

	Нөгөө нэг нь амарч байна.

	Манфредыг гайхан харж байхдаа

	Магад сайн үүнийг ойлгосон

	Тайлбарлаж хэлбэл нар хөөрөөд

	Тал замаа туулсан байлаа.

	Олон сүнс харин тэгтэл

	Очих ёстой газраа очоод

	«Наашаа ир, та нар одоо» гэж

	Найрсгаар зэрэг хашхирч байлаа

	Уугуул нутгийн тариачин эр

	Усан үзэм болохын цагт

	Ургамал цэцэрлэгийн нүрээ хашлаганы

	Өргөн болсон зай завсрыг

	Өргөст бутаар таглаж бөглөдөг.

	Эгээ л тийм нэг завсраар би

	Эрхэм багшаа дагаад шургалаа.

	Өнөө хэдийг тэнд нь орхилоо

	Өөрийн замаар тэд нар явлаа.

	Явган зөрөг Бисмантовт хүрээд

	Явахад бэрх, саад ихтэй

	Сан-Леог өгсөөд Нолийг урууддаг

	Харин энэ огцом хадыг

	Халих жигүүрээр давж гарлаа.

	Эрдэм, мөрөөдлийг надад хайрласан

	Эрхэм багшийнхаа хойноос дагаад

	Бадрангуй тэмүүллээр жигүүрлэж явснаа

	Би ингэж зүйрлэж байгаа юм.

	Байц хадны тэр зам

	Бартаатай бөгөөд урт байлаа.

	Тулах гишгэх өө эрсээр

	Тун нарийхан хавцлаар өгслөө.

	Хад хясааны дээд ирмэгт,

	Хавтгай далан дээр гарч ирмэгц 

	«Хаашаа одоо явах вэ?» гэж

	Халамжит багшаасаа асуухад минь: 

	«Хад уулыг өгсөөд бай,

	Харгуй замыг дагаад бай

	Хашир замчин дайралдана» гэв.

	Хараа хүрэхийн арга байхгүй

	Хачин өндөр уул байлаа.

	Мөнөөх уулын хажуу нь харин

	Манай тойргийг дөрөвлөн хуваасан 

	Хагас тэнхлэгийн налуу шугамаас 

	Хавьгүй их огцом байлаа.

	Айхавтар эгц энэ хадан дээр

	Алжааж ядраад алгуурлаж явснаа: 

	«Аяа эцэг минь, азнаад хараач

	Огцом энэ хадан хясаан дээр

	Орь ганцаараа үлдэх нь!» гэлээ. 

	Тэгтэл багш намайг хараад:

	«Тэр л хүрчих, хүү минь!» гээд

	Дээрх оргилыг тойрон бүсэлсэн 

	Дэвсгийг зааж надад хэллээ.

	Багшийн үгэнд зориг ороод

	Байдаг хүчээ шавхаж байгаад

	Дээшээ би арайхийн зүтгэсээр 

	Дэвсгийн зах дээр гараад ирлээ. 

	Тэгээд хоёулаа дорныг ширтэн

	Тэндээ сууж жаахан амарлаа. 

	Туйлдаж ядарсан аянчин хүн

	Туулсан замаа баярлан хардаг. 

	Доошоо хартал зэлүүд эрэг,

	Дээшээ хартал хөх тэнгэр

	Умраас наран туяарахыг хараад

	Учрыг нь олохгүй маш гайхлаа. 

	Умраас наран цацран гэрэлтэх

	Учир нь олдохгүй байдлыг хараад 

	Уймарч миний мэл гайхсаныг

	Уран шүлэгч ажиглаад хэлэв:

	«Эргэн тойрныг гийгүүлэгч наран 

	Эхирийн оддын дэргэд байсан бол 

	Эртний замаасаа гарчхаагүй цагтаа

	Ув улаан Зодиак одод

	Умард туйлд ойртохыг харах сан37

	Энэ бидний байгаа уулын

	Эсрэг талд Сион38 байгааг

	Ухаарч чи мэдэх юм бол

	Учир шалтгаан нь аяндаа олдоно

	Тэнд ч гэсэн, энд ч гэсэн

	Тэнгэрийн хаяа нь тус, тусдаа

	Харин тэгэхдээ огторгуй нь нэг

	Хамаг учрыг ойлгоод ирэхээр

	Азгүй Фаэтоны осолдсон зам39

	Асар тэнгэрийн туушид бий

	Энд бол энэ талаас

	Тэнд бол нөгөө талаас»

	Би түүнд ингэж хэллээ:

	«Багш минь би анх удаагаа

	Балар битүү байсан зүйлийг

	Баараггүй тодхон харж байна,

	Анхны хөдөлгөгчийн дунд бүс

	Аль эсвэл экватор гэгч нь

	Өвөл болоод зуны хооронд

	Өнөө хэлсэн учир шалтгаанаар

	Өртөж шөнө энд харагддаг,

	Уугуул еврейн хүн ардад

	Урд зүгт харагддаг байжээ.

	Хэрэв та болгоож үзвэл

	Хэдий чинээ зам үлдсэнийг

	Хэлж өгөөч та надад.

	Асга хадат энэ уулс

	Асар их өндөр байна.

	Тэртээ дээшээ өлийж харахад

	Тэнгэр огторгуй л харагдаж байна».

	Эрхэм багш минь ингэж хэллээ:

	«Энэ уул тун сонин

	Анх авирахад мөн ч хэцүү,

	Ахиад байхаар намсаад ирнэ

	Хөлгөөр усанд хөвөхийн адил

	Хөл чинь хачин хөнгөрөөд ирэхээр

	Аялах замынхаа эцэст хүрч

	Алжаал зовлонгоо төдхөн мартана 

	Анхааруулж хэлэх үг минь энэ».

	Багш үгээ хэлж дуусмагц

	Бараг хажуугаас нэг хүн:

	«Очих газраа хүртлээ чамд

	Олонтоо амармаар санагдана даа» гэв,

	Энэ үгийг бид сонсоод

	Эргэж хартал зүүхэн талд

	Анх бидний ажиглаж хараагүй

	Асар том чулуу байлаа.

	Тэгээд бидний дөхөж очтол

	Тэр чулууны зэлүүдхэн сүүдэрт 

	Хэдэн хүн сууж байлаа40.

	Ажиж тэднийг харах юм бол 

	Алжааж залхуурсан шинжтэй байлаа.

	Тэдний нэг нь суугааг харвал 

	Тэнхээ тамир нь барагдсан шинжтэй

	Хоёр гараараа өвдгөө тэврээд 

	Хоорондуур нь толгойгоо унжуулжээ.

	Энэ сүнсийг би хараад

	«Эзэнтэй минь, энэ хүн чинь 

	Адгийн залхуугийн дүр зураг шиг 

	Аргагүй назгай хүн байна» гэв.

	Тэгтэл тэр гэнэт эргээд

	Ташаан дээгүүрээ өлийн байж 

	Алжааж ядарсан байдалтай

	Аягүй муухай биднийг хараад:

	«Тийм л сүрхий юм бол чи

	Түрээд дайраад ир л дээ» гэв. 

	Түүнийг би гэнэт танилаа

	Аюулхай зүрх минь түгшин цохилж 

	Амьсгал авахад хүндхэн байсан ч 

	Алгуурхан би түүнд ойртлоо.

	Тэгтэл тэр залхуу сүнс

	Толгой юугаан өндийлгөсхийгээд: 

	«Замлин хорвоо яаж тогтсоны,

	Зүүн тийшээ нар эргэдгийн

	Учир начрыг олов уу?» гэв.

	Уулын залхуу төрх байдал,

	Эг маг үг яриа-нь

	Инээд хүрмээр сонин байлаа

	Эхлээд би ингэж хэллээ:

	«Белаква41 чиний хувь заяанд

	Би ер зовохгүй байна

	Энд чи харин тэгэхдээ

	Ингэж суухын хэрэг байна уу?

	Амьтан хүнийг хүлээж сууна уу?

	Аль эсвэл гажиг чинь хөдлөв үү?»

	Аанай сүнс ингэж хэллээ:

	«Ах минь ер нь надад тэгээд

	Аянд явахын хэрэг юу билээ?

	Сүүлчийн удаа авсан амьсгаа

	Сүнсийг минь нэгэнт аварсан болохоор 

	Элээсэн насанд минь эргэснээс олон

	Энэ дэлхий эргэхээс нааш

	Үүдний сахиул-хан жигүүртэн42

	Үйл зовлонд намайг оруулахгүй

	Агуу тэнгэрийн өршөөлд багтсан

	Ариун сэтгэлтэн залбирч мөргөвөл

	Ачилж намайг болмоор байна.

	Бусдын хэрэг бий гэж үү?

	Бурхан тэднийг хэзээ ч сонсохгүй».

	Тэгтэл миний замын хань

	Тэртээ дээрээс ингэж дуудлаа:

	«Яачхав чи, хаа байна аа?

	Яг одоо үд боллоо

	Харин тэгэхэд Мароккийн эрэгт

	Харанхуй шөнө болж байгаа».

	 


ТАВДУГААР ДУУЛАЛ

	 

	Ариутгалын орчлонд хүрэх хоёр дахь дэвсэг - хүчирхийлэлд автаж үхсэн цалгар назгай хүмүүс

	 

	 

	Би тэгээд дуулгавартай гэгч нь 

	Багшийн хойноос сүслэн

	Учирсан хэдэн сүг сүнснээс 

	Улам улам холдон одлоо.

	Гэтэл нэг нь чичиж загаад

	Гэнэт ингэж хашхиран хэллээ

	«Харцгаа та нар, доор яваагаас нь

	Хар сүүдэр гараад байна 

	Аль ч шинжийг нь ажаад үзсэн 

	Амьд хүн шиг л байх юм!»

	Энэ үгийг сонсоод би

	Эргэж тэднийг ажин хартал

	Надад чухам ганц надад

	Нарны гэрэл ярагдан хугарсныг

	Нүдээ бүлтийлгэн гайхаж байлаа.

	Эрдэмт багш минь ингэж хэллээ:

	«Эргэж харахаар юу болчихоо вэ?

	Эд нар чиний сэтгэлийг түгшээв үү?

	Хүн амьтан юу ярих нь

	Хүртээлгүй биш үү, чамд ер нь?

	Намайг дагаад яваарай чи,

	Наадуул чинь чалчвал чалчиж л байг!

	Хэчнээн ч хүчтэй шуурга тавьсан 

	Хэзээ ч ер ганхаж үзээгүй

	Хэрэм цамхаг шиг бат бай!

	Нэг юм бодож байснаа

	Нөгөө юм руу гэнэт шилжээд

	Агшин бүрд санаа хувирвал

	Адаг сүүлд нь чиггүй болдог»

	Өршөөл гуйж юу хэлэх вэ?

	«Өөдөө би явлаа» гээд

	Ингэж намайг уучилж үзсэнд нь

	Ичиж улайснаа өөрөө мэдэрлээ

	Тэгтэл бидний арай дээрээс

	Тэр уулын хажуу энгэрээс

	Өчнөөн хүн хэрж ирээд

	«Өршөөгөөрэй» гэж шүлэглэн дуулав. 

	Гэтэл тэд миний биеийг

	Гэрэл туяа нэвтлэхгүй байгааг

	Ажиж сайтар харж мэдмэгц

	«Аяа!» гэж бүдэгхэн гүнгэнэцгээв. 

	Тэдний хоёр нь элч болж

	Тэндээс төдхөн гүйж ирээд:

	«Хэн гэгч вэ та хоёр,

	Хэрэг зоригоо хэлээч?» гэв.

	Багш минь тэдэнд ингэж хэллээ:

	«Бид хариулахад бэлэн байна. 

	Бусдадаа та нар очиж хэлээрэй,

	Тэр хүн үхлийн нөмрөгтэй.

	Тэд сүүдрийг нь гайхаж байгаа бол 

	Түүнийг ингэж тайлбарлаж болно:

	Тэр хүнийг тэд хүндэлбэл

	Тэр хүн ч тэдэнд тусална»

	Элчээр ирсэн хоёр сүнсний

	Эргэж хурдлан одохыг зүйрлэвэл 

	Харанхуй хар тэнгэрийг зүссэн

	Халуун уур43 гялсхийх шиг

	Үүлний чөлөөгөөр гялтганан замхрах 

	Үдшийн нарны цацраг шиг.

	Тэндээс төдхөн түрүүчийн хэд

	Салаа цэрэг хатиран довтолгох мэт

	Санд мэнд давхин ирлээ.

	«Сүсэлж чамайг гуйх» санаатай

	Сүрэг амьтан наашаа дайрлаа.

	Явуут сонсоод цаашаа яв» гэж

	Яруу найрагч надад хэллээ.

	Араас тэд ингэж хашхирлаа:

	«Амьд ахуй дүр төрхөөрөө

	Ариун хорвоог зорьж яваа

	Авралт хүмүүн, та ингээд

	Алхаа гишгээгээ алгуурлаж үз! 

	Та биднийгээ эргэж хараач

	Таньдаг байсан юм биш биз?

	Захиж хэлэх бидний үгийг 

	Замлин хорвоод хүргэж өгөх үү? 

	Ухаан зүггүй бүү яараач!

	Урьдаар бидний үгийг сонсооч!

	Үйл нь ирж бид алагдсан,

	Үхэх агшныг ирэн иртэл

	Үнэндээ бид нүгэлтэн байсан

	Тэнгэр гэрлээ бидэнд заяахад 

	Тэр нүглээ бид наманчилж 

	Булай муу доромжлолыг уучилж 

	Бурхны авралд бид сүслэн 

	Уулзаж учрахын хүслэн болж 

	Уйтгарлан бид шаналж байна» 

	Тэгэхэд нь би ингэж хэллээ:

	«Та нарын хэнийг ч би танихгүй 

	Талархаж юунд баярлахаа хэлээч 

	Элдэв саадыг даван туулж 

	Энэ мөрийг мөшгөн хөөж

	Нэг ертөнцөөс нөгөөд яваадаа

	Нэн баяртай байгаа болохоор

	Хэр чадлаараа юм бүхэнд

	Хүчин зүтгэхэд бэлэн байна». 

	Тэдний нэг нь44 ингэж хэллээ:

	«Ам өчгийн хэрэг байна уу? 

	Ариун хүсэлд чинь итгэж байна:

	Амласнаа чи биелүүлж л чадвал

	Ай даа мөн ч сайн сан даа!

	Элэг зүрхнээсээ өрөвдөж хайрлахыг 

	Энд би эхлээд гуйя.

	Неаполийн ванлиг, Романы хоорондох 

	Нутаг оронд минь явж хүрээд 

	Мэндэлсэн хот—Фанод минь очоод

	Миний тухай дурсан санаарай 

	Бүрэн намайг цэвэршээсэй гэж

	Бурхан тэнгэрт залбирч үзээрэй

	Би өөрөө тэр нутгийнх

	Антенорын нутагт намайг хядуулж

	Амь шингэсэн цусыг минь барсан 

	Тэгэхэд би хэзээ ч ер нь

	Тэрслэх санаа өвөрлөж яваагүй.

	Үнэн шударга ёсыг огоорч

	Үзэн ядахын туйлд хүрсэн

	Эсте ноёнтой харгалдаж яваад

	Эцэс, болсон, би чинь тэгээд 

	Оргож хэрэв Мирт45 очоод 

	Орьякийн хавьцаа бүгүүлд очсон бол 

	Орчлон дэлхийд та нартай цуг 

	Одоо болтол амьд явах сан

	Гэтэл би зэгст намаг руу

	Гүйж очоод тэндээ унасан юм

	Нэг харсан чинь цус минь урсаад 

	Намагт тэр булан тохой

	Нэл цус болсон байлаа»

	Өөр нэг нь ингэж хэллээ:

	«Өндөр оргилд чи гараад

	Найдвар итгэлийг минь ойлгоод 

	Намайг бас бодолцож үзээрэй

	Би бол Монтефельтрогийн хүү 

	Бонконте гэгч байсан юм46.

	Бүгдээрээ намайг бүр мартсан,

	Бэлэвсэн эхнэр Жованна минь ч мартсан 

	Энэлж гудайсан олны дунд

	Энд би гэлдэрч явна».

	Эргүүлээд би ингэж асуулаа:

	«Урьдын тэр хачин явдлын

	Учрыг чи хэлж өгөөч

	Тэгэхэд чи Кампальдинод болсон

	Тулалдааны үеэр алга болчихсон

	Нэргүй энэ булшин дотор

	Нойрсож байдаг чинь юү билээ?»

	Асуултын хариуд тэр сүнс 

	«Аяа! гэж дуун алдаад:

	«Аркьяно гэдэг уулын гол

	Камальдолиос доошоо урсаад

	Казентины нурууг огтолж гардаг юм.

	Аркьяно гол урсан урссаар

	Арнод цутгадаг тэр газар

	Түрэмгий дайсны өөдөөс дайрч

	Төвөнх хоолойдоо шарх олоод

	Газар шороог цусаар будсаар

	Ганцаараа би хүрч ирсэн юм.

	Алаг нүдний минь гал унтарч

	Ариун Марияг дуудах гэтэл

	Ам хэл минь ээдэрч орхисон юм

	Мажийн унасан тэр газарт

	Махан бие минь үлдэж хоцорсон юм

	Учрыг нь чи мэдэж аваад

	Улс амьтны сонорт хүргээрэй:

	Тансаг энхжинд намайг аваачихад

	Тамын хаалганы чөтгөр хашхирлаа.

	Сахиулсан тэнгэр минь, яасан шунаг юм

	Саяын хүний сүнсийг авчихлаа

	Нүдний нулимсаа асгаруулан байж

	Нүглээ наманчилсныг нь чи далимдуулж

	Аятайхан завшиж сэтгэл ханав уу,

	Амьгүй болсон бие цогцос нь

	Аргагүй одоо минийх болно доо!»

	Хөөрсөн уур агаарт суунаглаад

	Хөрөөд ирэхээрээ бороо болж

	Эргээд буудгийг чи мэднэ

	Хэзээний догшин албин чөтгөр

	Хэрцгий зоригоо ухаантай хослуулаад

	Угийн муу авьяасаа сэргээж

	Утаа татуулан, салхи хөдөлгөлөө.

	Албин чөтгөр нар шингэмэгц

	Апенины уулнаас Пратоманьо хүртэлх

	Арвин хөндийг манангаар бүрхэв.

	Хөх тэнгэр хар болж

	Хөвөн үүл агаарт хүндэрч

	Усан бороо цутган орж

	Уулын хажуу руу урсан ирж

	Ургамлаас бус бүгдийг түрэн

	Айхавтар ширүүн хуйлран эргэлдсээр

	Арно голд цутган оров.

	Галзуу үер бүгдийг хаман

	Газрын хөндийг усаар дүүргэв.

	Эрэгт байсан хүйтэн хүүрийг минь

	Эрчит Аркьяно ялтас шиг урсгаж

	Арно голд аваачиж чулуудсан юм.

	Амь тавихдаа, гартаа барьсан

	Ариун загалмайг минь алдуулж урсгасан юм.

	Булингарт давалгаа намайг ороогоод

	Буцалтгүй үүрд элсээр дарсан юм»

	Хоёр дахийн дараа гурав дахь сүнс нь:

	«Хорвоо дэлхийдээ буцаж очоод

	Хол замынхаа зовлонг мартаад

	Намайг, Пинг бас дурсаарай!

	Энэ бие минь Сьенд төрөөд

	Эцэс сүүлд нь Мареммед нөгчсөн,

	Энэ бүгдийг урьдын цагт

	Эхнэрээ болгож ёслол үйлдсэн

	Эр нөхөр минь сайн мэднэ»47.

	 


ЗУРГААДУГААР ДУУЛАЛ

	 

	Ариутгалын орчлонд хүрэх хоёр дахь дэвсэг
(Төгсгөл)

	 

	Гурван ясаар тоглож дуусахад 

	Гутамшигтай хожигдсон нь ясыг авч 

	Гутран уурлаж ганцаараа шиддэг

	Хожсон нэгийг нь бүгдээрээ үдэж

	Хойноос нь түлхэж, өмнөөс нь дайрч

	Хажуугаас нь бас үг шиднэ.

	Чигээрээ тэр алхалсаар явна

	Чих тавин сонсох аядна.

	Зарим нэгийг нь түлхэн холдуулж

	Зай чөлөө гарган явна.

	Аажим аажмаар тэр тэгээд

	Амьтан хүнийг хөөж зайлуулна.

	Битүү шавсан сүснүүд дунд

	Би иймэрхүү байдалтай байлаа

	Асар олон сүг сүнснүүдэд

	Ам өчгөө өгөхдөө өгч

	Арга эвийг нь олсоор явлаа

	Алуурч Таккод зэрлэгээр хөнөөгдсөн

	Аретин хүн тэнд байлаа.

	Жигшүүрт дайсныг мөрдөж яваад

	Живсэн Тарлати дэргэд нь байлаа.

	Мөнөөхөн Новелло гараа сунгаад

	Мөргөн мөргөн залбирч байлаа.

	Урьдын цагт Марцукко эцэг нь

	Уужим сэтгэлийн тэнхээг гаргаж

	Гайтай алуурчныг нь уучлан хэлтрүүлсэн

	Гано хүү дэргэд нь байлаа.

	Орсо гүн дунд нь байлаа.

	Огт гэм хийгээгүй байхад

	Атаа жөтөө хорслоос болж

	Амин сүнсийг минь салгаж

	Алсан гэж Бросс ярилаа.

	Атгаг Мария эсэн мэнддээ

	Ариун шүтээндээ залбирахгүй юм бол

	Адгийн тамд унаж мэднэ шүү

	Аль болох түргэхэн тэднийг

	Ариун явдалтан болгохын тулд

	Өрөөл бусдад гуйгаасай гэж

	Өөрийг минь хүссэн тэр олноос

	Арайхийж нэг хагацаж салаад

	Ачиг багшдаа ингэж хэллээ:

	«Буян ихт, соён гийгүүлэгч минь

	Бурхдын зоригийг залбирлаар мохооно гэж

	Бүү найдагтун гэж таны шүлэглэснийг

	Би тодхон санаж байна.

	Гэтэл энэ олон хүн

	Ганцхан түүнийг л гуйж байна.

	Эдний найдвар талаар өнгөрөх үү,

	Эсвэл би таны шүлгийн

	Эрдэнэт үгсийг эс ойлгов уу?»

	Надад багш минь ингэж хариуллаа:

	«Найргийн минь үгс тов тодорхой,

	Нартаас бид ачилж үзвэл

	Найдвар нь ер дэмий өнгөрөхгүй

	Энд үргэлж төлж байгаа

	Энэ сүнснүүдийн өр ширийг

	Амьд явагсдын чинь залбирал

	Агшин зуур төлж чадна гэж

	Агуу, дээд хууль үздэг юм

	Шүлгээ бичсэн тэр ертөнцөд минь48

	Шүтлэгээр цагаадаж байгаагүй юм

	Мөргөл залбирал хэчнээн үйлдэвч

	Мөнх тэнгэрт дуулдахгүй байсан юм.

	Уруу царайлж битгий эргэлз

	Ухаарал, үнэн хоёрыг таньсан

	Учрыг мэдэх авхайгаас асуу.

	Ухаарсан эссэнийг чинь мэдэхгүй байна:

	Би ингэхэд одоо чамд

	Беатричийн тухай ярьж байна.

	Беатриче тэнд, уулын оргилд

	Баярлан, мишээн хүлээж байна»

	Би түүнд ингэж хэллээ:

	«Аль вэ хоёулаа, шалмагхан явъя,

	Алжааж ядрах минь ч гайгүй боллоо.

	Хажуу энгэр харлан сүүдэртсэнийг

	Харж байгаа биз, багш минь та»

	Хариуд нь тэр ингэж хэллээ:

	Аль болох их замыг

	Аялж туулъя, өнөөдөр хоёулаа

	Тийм ч их явж чадахгүй,

	Тэгнэ гэж чи, дэмий хууртлаа

	Оргилд чиний өгсөж гартал

	Одоо энэ уулын цаана

	Орогнож байгаа тэр хүн

	Орой бүр гэгээ тасартал

	Олон дахин эргэж ирнэ.

	Тэнд нэг сүнс сууж байна

	Түүнийг чи харж байна уу.

	Орь ганцаараа бид хоёрыг

	Огт чимээгүй харж байна.

	Ойр зам хаа байгааг

	Одоо тэр хэлж өгнө

	Ойртож хоёулаа түүнд дөхлөө.

	Уран шүлэгчийн тэр сүнс

	Уваагүй, ихэмсэг хүлээж байлаа.

	Алаг нүдээ сүртэй гэгч нь

	Алгуур гүйлгэн ажиж харлаа.

	Өчиж хэлэх үгээ тэр

	Өөртөө хадгалж нуусаар байлаа

	 Алгуурхан дөхсөн бид хоёрыг

	Амарч хэвтээ арслангийн дүрээр 

	Айхавтар сүрхий ажиглан харлаа.

	Ачит багш минь түүнд ойртоод

	Аль замаар дээшээ өгсвөл

	Аятай болохыг асууж сураглалаа.

	 Хариуд нь тэр үг ч хэлсэнгүй,

	Харин бидний ахуй амьдрал,

	Хаанаас ирснийг асууж сонирхлоо.

	 «Мантуя» гэж Виргилийг хэлмэгц

	Мань сүнс бодлогошрон босоод: 

	«Мантуйн иргэн үү, чи чинь халаг,

	Манай нутгийн хүн шив дээ,

	Миний нэр — Сорделло»49 гэлээ.

	Тэгээд тэр хоёр сүнс

	Тэврэлдэж аваад гар атгалцлаа.

	Итали орон боолын орон,

	Их зовлонгийн голомт нутаг,

	Завсаргүй шуурсан их шуурганд 

	Залуургүй болсон хөлөг онгоц,

	Ард түмний эзэн нь биш

	Архины пүүз болсон байна!

	Хатан зоригтон энэ оронд

	Хайрт нутгийнхаа аялгууг сонсмогц 

	Хамаг нутгийнхнаа хүндэлдэг байсан

	 Амьд мэнд ард иргэд чинь

	Аюулт дайнгүй байж чадахгүй

	Хэрүүл тэмцэл хийсээр байна

	Хэрэм, гуунд бүгсээр байна

	Эрх жаргалгүй, Итали орон минь,

	Эрэг хөвөө, хот балгадаа

	Эргэн тойрон хараач чи:

	Энх төвшин оршин суугчид

	Энэ нутагт хаа байна?

	Агуу хаантан Юстиниан

	Аргамгийн чинь цулбуурыг юунд татлаа? 

	Одоо тэгэхэд морины нь эмээл

	Огт хоосон, эзэнгүй байна.50

	Амгай хазааргүй байсан сан бол

	Арай ичмээргүй байх сан биш үү.

	Ээ, шашны дээдэс та нар51

	Эзэнтнийг эмээлээс нь буулгахгүй гэж

	Ичиж зовохгүй номлож байх шив.

	Төрийн хөлгийн жолоо цулбуурыг

	Та бүхэн барьснаас хойш

	Ташуурдаад ч дийлдэхгүй догшин болсныг

	Та нар одоо харж байгаа биз?

	Альберт чи, германы хаан

	Аргамаг хүлгийнхээ дөрөөн дээр

	Бат тогтох ёстой байсан ч 

	Бас л чадсангүй,эмнэгшүүллээ,

	Огторгуйн одод гэнэт хилэгнэж

	Одоо болтол хэнийг ч шийтгээгүй 

	Онцгой түргэн, шударга цаазаар

	Осолгүй чамайг хэсгээх болно.

	Үе залгамжилсан эзэн хаан чинь

	Үргэлж дагжиж байх болно!

	Хан хүн, эцэгтэйгээ нийлээд

	Хааны цэцэрлэгийг52 цөл болгож

	Харин өөрсдөө гэртээ суугаад

	Хамаг баялгийг цөлмөж байсны чинь

	Хариу нь тэр лавтай болно.

	Энэрэлгүй хан, Альберт чи

	Энд ирээд нэг хараач,

	Мональди, Филиппески, Капеллетти,

	Монтекки хотууд ямар байна,

	Эмгэнэлийн нулимс асгарч байна

	Эмээж айгаад чичирч байна!

	Энд бидний харж байгаа

	Эрхт дээдсээ, эрүү шүүлтээ

	Эргэж ирээд нэг хараач,

	Самуун дайны утаан дундах

	Сантафьор мужийг чи хараач!

	Эртний Ром гасалж байгааг

	Энд ирээд чи хараач,

	Эрсдэн зовсон бэлэвсэн эм

	Эр нөхрөө дуудан дуудан:

	«Эзэн хаан, надаас буруулсан» гэж 

	Энэлэн гаслан уйлж байна.

	Хүн бүхэн бие биедээ

	Хэчнээн хайртайг ирээд хараач!

	Хэрэв биднийг эс өрөвдвөл

	Хэцүү зовлон маань чамайг улайлгана.

	Аяа, дээд Дий53 тэнгэр минь

	Ариун загалмайн цаазаар шийтгүүлсэн

	Амьтан хүний заяаг бодолцож

	Аврал өршөөлдөө биднийг багтаахыг .

	Аймшиггүй би, танаас гуйя!

	Та эсвэл, гайхамшигт сайхан

	Тавилан заяаныхаа гүн далдад

	Бид бүхний үл мэдэх

	Баярын дээжийг бэлдэж байна уу, 

	Хамаг Италийн хот балгадад

	Харгис ноёд язганаж байна

	Наад захын эр хүртэл

	Намд үнэнч дүр үзүүлж

	Марцеллд54 шургалах санаатай байна.

	 Энхрий миний Флоренц хот

	Эндээс хол байгаа болохоор

	Энэ бүхэн дайрах ёсгүй,

	Түмэн олны чинь хүн бүр

	Төрийн эр байдаг шүү дээ!

	Ихэнх нь үнэнийг сэтгэлдээ нууж

	Ил хэлчихээс айж явдаг бол

	Харин чи тэр үнэнийг

	Халшрал үгүй шууд хэлдэг.

	Зарим хүн нийтийн ажлаас

	Зайлж бултахыг оролддог бол

	Харин чиний ард түмэн

	Хамтын үйлст элгэмсэг байдаг.

	Урьж дуудаагүй байхад ч гэсэн

	Уухайн тас гээд ажилд ордог.

	Онцгой баярын учрал бүрдэж

	Одоо чи баярлан хөөрөөч:

	Улс зон чинь энх амгалан,

	Ухаан чинь саруул, нутаг чинь баян!

	 Харин миний зөв гэдэг нь

	Хамаг юмнаас харагдаж байна.

	Эрт дээр иргэний үнэн

	Эхэлж анх үүсэж хөгжсөн

	Афин, Спарт ч чиний дэргэд

	Аргагүй бага балчир байжээ:

	Нарийн ширийн дүрэм зохиогоод

	 Намрын сард хэрэглэж үзсэнээ

	 Өвлийн эхээр элээж орхидог сон.

	 Хэдхэн сарын хугацаанд чи

	Хэвшил, мөнгө, хууль, зэргэмжийг

	 Хэчнээн ч дахин солилоо доо.

	Өөрийн бие цогцсыг ч гэсэн

	Өчнөөн дахин шинэтгэлээ шүү дээ! 

	Өчүүхэн төдий ч сэхээ авбал

	Өдөн дэвсгэр дээр унтаж чадахгүй

	 Өнхөрч хөлбөрөөд амарч чадахгүй 

	Өнөө нэг өвчтөн шиг болсноо

	Өөрөө чи ойлгох болно.

	 


ДОЛООДУГААР ДУУЛАЛ

	 

	Ертөнцийн эздийн хөндий

	 

	Хэдэн удаа тэр хоёр 

	Хэн хэндээ найр тавилаа.

	Яруу найрагч Сорделло ухраад

	«Ямар улс вэ? Та нар» гэлээ.

	Онцгой авьяаст багш минь хариуллаа.

	«Оргил өндөр энэ газарт

	Оргож зайлах сүйхээтэй улс

	Оршиж байгаагүй тэр үед

	Октавиан55 шарилыг минь оршуулсан юм.

	Үнэн шүтлэггүй явлаа би

	Үнэхээр сүсэггүй байснаас болоод

	Үүрдийн хорвоогоос хагацан салсан юм»

	Онц гайхалтай сонин зүйлийг

	Олж гэнэт харсан хүн

	Угтаа тэр нь бодтой байгааг ч,

	Ухаан мэдрэл нь солиорч байгааг ч

	Ухаарч сайн өөрөө мэдэхгүй

	«Байгаа ч юм шиг... үгүй ч юм шиг» гэж

	Баахан эргэлзэж зогсдог шиг

	Яруу найрагчийн дүр төрх

	Яг л тийм байдалтай байлаа.

	Уран шүлэгч мэлрэн гайхаж

	Уруу харан духайж байснаа

	Угийн дорд хүний ёсоор

	Ухасхийгээд багшийг тэвэрлээ.

	«Уран яруу манай хэлний

	Увдис хүчийг бадрааж өгсөн,

	Төрж өссөн миний хотыг

	Түмэн үед мандуулж өгсөн

	Аяа, Латины гэрэлт од оо!

	Аз заяатай энэ учрал

	Харам шан уу аль эсвэл

	Хайр хишиг үү? хэлээч надад.

	Хэрвээ миний хүслийг болгоовол

	Хэлж өгөөч та надад:

	Тамын оронд очиж үзэв үү?

	Та тэгээд хаана нь хүрэв?»

	Ачит багш минь ингэж хэллээ:

	«Ад үзэгдсэн тэр орны

	Бүхий л тойргийг дамжин дамжсаар

	Би энд хүрэлцэн ирлээ.

	Тэнгэр намайг тэтгэн ивээж

	Тэнхээ тамир хайрласан юм.

	Хилэнц нүгэл хийсэндээ биш

	Христосын шашныг эс мэдсэнээс

	Тэмүүлж чиний зүтгэж байгаа

	Тэнгэр бурхантай нүүр учрах

	Тийм аз надад дутсан юм.

	Тэр шашныг хожуу шүтсэн юм56.

	Тарчилж зовсноос биш харин

	Тас харанхуйгаас гасалж байдаг

	Ёроолгүй гүн бүрэнхийн дунд

	Ер нь баярын чимээ гардаггүй

	Ёолох дуу хадааж байдаг

	Тийм аймшигт хязгаар орон57

	Тэртээ доор гүнд бий.

	Алтан дэлхийд дөнгөж төрөөд

	Аймшигт үхлийн соёонд хадруулсан ч 

	Хүний нүглээс ангижирч чадаагүй

	Хүүхэд багачуудыг тэнд үзлээ.

	Гурван цагаан буяныг58 үйлдээгүй

	Дөрвөн үндсэн буяныг сахиж

	Сэтгэл дотроо тээж явдаг

	Тийм улсыг тэнд үзлээ.

	Ариутгалын орчлонгийн босго хүртэй

	Арай түргэн яаж хүрэх вэ?

	Зам чухам хаагуур байгааг

	Зааж өгөхгүй юү чи, бидэнд?»

	Эрхэм шүлэгч ингэж хэллээ:

	«Эргэн тойрон, эгц өөдөө

	Эндхийн бүхий л газар орноор

	Аялах, явах зам зөргийг

	Андахгүй сайн би мэднэ.

	За тэгээд чадлынхаа хэрээр

	Замыг чинь би зааж өгье.

	Харж байна уу, бүрий болчхож.

	Харанхуй шөнөөр өгсөж болохгүй

	Хоргодох газраа товлон авцгаая.

	Энд замын баруун гарт

	Энэлсэн хэдэн сүнс бий.

	Тэд та нарын сэтгэлийг тайтгараана.

	Тийш нь би хүргэж өгье».

	Багш хариуд нь ингэж хэлэв:

	«Байз чи, юү гэнэ ээ?

	Балар харанхуйд өгсөх юм бол

	Өөр амьтан саатуулах юм уу?

	Өөрөө хүч сульдах юм уу?»

	Гараараа шүлэгч Сорделло

	Газар зураад «Харж байна уу?

	Нар дөнгөж далд ормогц

	Наад зураасныхаа өмнө та

	Нам гүм яг зогсоно.

	Өөдөө таны өгсөж авирахад

	Өөр бусад юу ч биш

	Хар сүүдэр л садаа болно.

	Харанхуйд зориг шантардаг юм.

	Гэхдээ доошоо шатлан уруудахад

	Гэгээн наран шингэсэн байхад

	Хан уулыг тойроод явахад

	Хаа ч гэсэн амархан» гэлээ.

	Халамжит багш минь гайхан сонсоод

	Хариуд нь тэр ингэж хэллээ:

	«Тэвдсэн сэтгэлийг минь тайтгараана гэсэн 

	Тэр газар руугаа биднийг аваач!»

	Аян замдаа бид ороод

	Алхаж гэлдрээд явж байтал

	Уул нуруунд хааяа байдаг

	Ухсан газар тэнд тааралдлаа.

	Буян нь дэлгэрсэн тэр сүүдэр

	Бидэнд хандан ингэж хэллээ:

	«Оргилын энгэр үүдээ нээлээ.

	Одоо хэдүүлээ тийшээ оръё.

	Тэгээд гурвуулаа өглөө болтол

	Тэнд орогнож тайван хоноё»

	Тэгш ч биш, эгц ч биш

	Тийм жимээр тахиралдан явсаар 

	Хамгийн өндөр хажуу ханын

	Хагасаас намхан ханаар хүрээлсэн 

	Хөндий талын зах хязгаарт

	Хүрч ирлээ бид хэд

	Өргөн хөндийд ургаж дэлгэрсэн

	Өвс ургамал, навч цэцгийн

	Өнгө гэрэл нь тодоос тод,

	Алт, мөнгө, цагаан зос,

	Ал улаан, хар өнгө,

	Саяхан эмтэлсэн маргад эрдэнэ

	Сайхан хөх цэнхэр будаг,

	Саруул гэрэлт-царс мод

	Аль алинаас нь давуу байлаа.

	Олонх нь цөөнхөө дийлдэг шиг

	Онцгой содон өнгөтэй байлаа.

	Өнөр хөндийн түмэн бодис

	Өнгийн гэрлээр туяарахаар барахгүй 

	Арга учрыг нь олохын эрхгүй

	Анхилуун олон үнэрийн дээжийг

	Агаар орчинд сэнгэнүүлж байлаа.

	Бөөн сүнс цэцгэн дунд

	Бөглүүхэн газар олж хоргодоод

	«Хатан хаан мандаг» гэж

	Хамтарч бүгдээрээ дуулж байлаа. 

	Мантуй хотын яруу найрагч

	Манай замч ингэж хэллээ:

	«Нар арай жаргаагүй байна.

	Наанаа зоволтгүй хүлээж болно.

	Тэр далан дээр та нар гараад

	Тэдний нүүр, үйл хөдлөлийг

	Ойртоод тэд нар ирсэн юм шиг

	Онц тодхон харах болно.

	Ам нээж дуу ч аялахгүй

	Арай дээхнээ суугаа сүнсийг

	«Ариун Ромын эзэнт улсын»

	Алдарт хаан Рудольф гэдэг юм. 

	Зорьсондоо хүрэлгүй няцсан болохоор59 

	Зовж энд шаналж байдаг юм.

	Манай Италийн мандан сэргэхэд

	Магад тусалж чадах байсан юм.

	Гэтэл одоо тэр цаг

	Бас л биднээс холдож одлоо60.

	Уйтгарлан гуньсан тэр хааны

	Урмыг сэргээх гэж хичээж суугаа нь

	Мод төгөлийн дагуу урссаар

	Молдава гол Лабад цутгадаг

	Лаба мөрөн цаашаа урссаар

	Тэнгист нийлдэг тэр газрыг

	Тухайн үедээ эзэгнэж байсан юм.

	Түүний нэрийг Оттокар61 гэдэг

	Сахал самбайдаа дарагдаж гүйцсэн 

	Саваагүй хүү Венцеславаасаа

	Оттокар хаан хар нялхаасаа

	Онцгой их зоригтой байсан юм.

	Сайхан ааштай тэр нэг хүнтэй62

	Саяын ярилцсан шантгар хамарт63

	Сараана сүлднийхээ нэрийг гутааж

	Сандарч зугтаад нас нөгчсөн юм.

	Нэг нь өөрийн хэнхдэг, чээжийг

	Нударга зангидан балбаж нүднэ

	Нөгөө нь хэвтэртээ байгаа юм шиг

	Нэг гараараа хацраа бөмбийлөөд

	Нууцгай сэмхэн сүүрс алдана.

	Энэ францын харгис хааны64

	Эцэг нь бас хадам аав нь

	Гутамшигт явдлыг нь гашуудан дурсахад

	Голт зүрх нь догдлон шимширдэг юм.

	Ихэмсэг харсан том хамарттай65

	Их л нийцтэй дуулж байгаа

	Бадриун биетэй тэр эр66

	Бараг бүх хүнээр хүндлүүлсэн

	Ард нь суугаа залуугийн гарт67

	Агуу гүрэн орсон сон бол

	Өөр бусдад хүртэшгүй

	Өндөр алдар дуурсгах байсан юм

	Хоёр хүү нь Яков, Федерик

	Хаан ширээнд суусан боловч

	Өрлөг эцгийнхээ баатар гавьяаг

	Өвлөн залгамжилж чадаагүй юм.

	Дээдэс эздийн эрэлхэг зориг

	Дэлгэрэн салбарлах нь ховор байдаг 

	Агуу их хүчин чадлаараа

	Аливааг хийж чаддаг хүн

	Алдар гавьяат үйлсийг бүтээдэг

	Хамар томт Карл хаан

	Хамт суугаад дуулж байгаа

	Эрэлхэг Педротой яг адилхан

	Энэ гутамшгийг үзсэн юм:

	Хоёр ванлиг-Прованс, Пулья

	Хорлол дарлалд зовж байна.

	Бэлэвсэрч үлдсэн Костанца хатан

	Беатриче, Маргерита хоёрыг бодвол 

	Бахархмаар сайн нөхөртэй байсан шиг 

	Нэгдүгээр Карл өөрийн хүүгээс

	Нэн их давуу байсан юм.

	Амгалан номхон хаан гэгддэг

	Английн Генрих зожгирон сууна

	Үе залгамжилсан үр хүүхэд нь

	Үнэхээр азтай явсан гэдэг юм

	Хөндийн тэр доор гүнд

	Хамгийн адагт сууж байгаа

	Хан Гульельмо өлийж байна.

	Алехсандри хотынхон тэр хааныг

	Айхавтар ширүүн цаазалсан юм.

	Монферрат, Канавез хоёр мужийг

	Мөн ч энэрэлгүй сүйтгэсэн дээ».

	 


НАЙМДУГААР ДУУЛАЛ

	 

	Ертөнцийн эздийн хөндий
(Үргэлжлэл)

	 

	Онгоцоор алсад аялан одогсод

	Орой болоход уйтгарлан шаналж

	Эрт өглөө үдэж гаргасан

	Энхрийхэн хонгоруудаа үгүйлэн санана

	Анх удаа аялж яваа бол

	Аяны урт замын турш

	Амраг сэтгэлийн увдист татагдан,

	Гэгээн өдөр өнгөрснийг харамсаж

	Гиншин уйлах мэт хонхон дууг

	Гиюүрэн байж алсаас чагнана.

	Эргэн тойрон чимээгүй болмогц68

	Энэ олон сүүдэр дундаас

	Эмэгтэй нэгэн тодорч гараад

	Анхаарахыг хүсэн даллаж байхыг

	Ажиглан харж би зогслоо.

	Хавсарсан гараа тэр сарвайгаад 

	Хараа юугаа дорно руу хандуулаад 

	«Би ганцхан чамтайгаа» гэж

	Бурхан тэнгэрт шивнэн хэлэх мэт.

	«Te lucis ante» хэмээн69

	Тэр хүүхэн сүслэн дуулах нь

	Өөрөө өөрийгөө мартаж орхимоор 

	Өрөвч зөөлөн, уянгалаг аястай

	Тэнд байсан сүг сүнснүүд

	Тэр бүсгүйтэй хоолой нийлүүлэн 

	Тэнгэрийн мандлыг өлийн ширтээд 

	Сүслэн байж уянгалаг зөөлнөөр

	Сүлд дуугаа дуустал дууллаа.

	Эрхэм уншигч минь, үнэн байдлыг

	Энд та сайтар хар70,

	Нөмрөг бүрхээс нь маш сиймгэр

	Нэвт гараад явчхаж болмоор

	Нарт хорвоогийн эзэрхэг захирагчид 

	Найдвар итгэлгүй нүдээр хараад

	Нүүр царай нь зэвийж цайгаад

	Нэгийг бодон хүлзнэх аятай

	Нам гүм болохыг харлаа.

	Хурц үзүүргүй, гал бадарсан

	Хоёр сэлэм гартаа барьсан

	Хоёр шидтэн доошлохыг харлаа. 

	Нахиалсан навчнаас ч нов ногоон 

	Намилзсан хөнгөхөн хувцас хунар

	Ногоон жигүүрийнх нь салхинд дэрвэнэ. 

	Нэг нь биднээс арай дээр

	Нөгөө нь өмнөх хясаан дээр

	Нисэж буугаад тэднийг хүрээлэв.

	Үсний нь өнгө шар байлаа.

	Үзэж хартал нүд харанхуйллаа.

	Даанч хурц тэр содон өнгөнд

	Дасаж би огт чадахгүй байлаа.

	«Урт хорхойн гарах цаг

	Улам улам ойртсон болохоор

	Энэ хөндийг сахин хамгаалахаар

	Эд нар Мариягийн байгаа газраас 

	Энд бууж ирсэн юм» гэж

	Эрхэм шүлэгч Сорделло хэлэв.

	Хамаг бие хүйт даагаад

	Хаашаа зайлах учраа олохгүй

	Итгэлт багшийнхаа мөрийг түшин 

	Ийш тийшээ сандран харлаа.

	Ингэж байтал Сорделло хэллээ:

	«Хэдүүлээ одоо доошоо бууя.

	Хэн болохоо тэдэнд хэлье.

	Та нартай уулзаад тэд бүхэн

	Таашааж лав баярлана байх»

	Намайг урагшаа хэд алхаад

	Мандал дээр гарч очтол

	Нэг сүнс таньж ядах мэт

	Намайг ширтэн харж байлаа.

	Гэгээ тасарч бүрий боллоо.

	Гэвч бидний харах нүдэнд

	Анхандаа бүдэгхэн байсан зүйл

	Аажим аажмаар тодроод ирлээ.

	Бид хоёр өөд өөдөөсөө

	Бие биедээ дөхөж очлоо.

	Ариун сэтгэлт Нино чамтайгаа71

	Адгийн муу сүнснүүд дунд биш

	Энд ингэж учирч уулзсандаа

	Энгүй их баярлалаа би!

	Бие биедээ ээлж ээлжээр

	Баяр хүргэж найр тавив.

	Биднээс тэр ингэж асуув:

	«Уулын хормойн эрэг хөвөөнд»

	Усаар ирээд удаж байна уу?

	Урьдын танилдаа ингэж хэлэв:

	Үүр цайхаас өмнө би

	Үйл тамын орноос гарсан,

	Өнөө ингээд явж байхдаа

	Өөр нэгийг боддог ч гэсэн

	Өнгөт хорвоогийн жамыг даганам» 

	Амнаас минь ийм үгийг сонсоод

	Асуусан хүн, Сорделло хоёр

	Арагшаа ухарч, миний ярьсныг

	Алмайран гайхаж цэл хөхрөв.

	Нэг нь Виригилийг ажиж хараад

	Нөгөө нь бусдадаа ийн хашхирав: 

	«Босоорой чи, ноён Куррадо:

	Бурхан тэнгэрийн өгөөмрийг хараарай!» 

	Тэгээд надад ингэж хэллээ:

	«Олны дундаас тодорсон эрхэм минь 

	Онц ивээлийг нь хэлээд баршгүй

	Тийм хүн чамайг үргэлж

	Тэтгэн ивээж явсан байна.

	Тэнгис далайн тэртээ цаадах

	Тэр ертөнцөд очоод чи

	Хал гэмгүй улс амьтныг

	Харж үздэг тэр газраас

	Насан бага Жованна охиныг минь

	Надад тусал гэж заавал хэлээрэй.

	Охины минь ээж намайг ер нь72

	Ор тас мартсан бололтой.

	Уй гашуудлын цагаан алчуураа

	Удаан ч нөмөрч явсангүй дээ.

	Өнөө алчуураа нөмөрч явсан бол

	Өөрт нь, хөөрхий минь, дээр байх сан.

	Бүсгүй хүн зүрхний галаа

	Бүр бөгөөд унтарчих вий гэж 

	Хүний харц, халуун биеийг

	Хүсэж дандаа мөрөөдөж байдгийг

	Бэлэвсэн эхнэрийн минь энэ явдал

	Бэлхнээ та нарт харуулж байна.

	Милан хотыг тулалдаанд дууддаг

	Могойн дүрстэй сүлдийг бодвол

	Цагаан тахианы дүрс сийлсэн

	Авааль нөхрийнх нь сүр сүлд

	Беатричийн хөшөөн дээр байсан сан бол

	Бүр хүндтэй байх сан гэлцэх юм»

	Ийм үг хэлээд тэр

	Их л сэтгэл нь хөдлөв бололтой

	Биеийн байдал, нүдний харцнаас нь

	Бүгд илхэн харагдаж байлаа.

	Орчих хүрдний гол шиг алгуур

	Одот нүүх тэртээ тийш

	Огторгуйг ширтэн би зогслоо.

	«Аяа, хүү минь, юү ширтэв?» гэж

	Асралт багш минь надаас асуулаа:

	«Огторгуйн туйлын эргэн тойронд гялалзах 

	Онцгой хурц гурван гэрлийг» гэж

	Түүнд би хариу өчтөл 

	Тэр надад ингэж хэллээ:

	«Дөнгөж үүр цайхаас өмнөхөн

	Дөрвөн од байсан биз дээ.

	Тогтсон цагтаа дөрвөн одод

	Тонгойж гудайн доошилсон байна.

	Орчлонгийн дөрвөн одны оронд

	Одоо гурав гарч иржээ»73.

	Замчийг Сорделло гэнэт татаад

	«За тэр! Хортон!» гээд

	Зааж түүнд үзүүлэх гэв.

	Хадан хананы ан завсарт

	Хар эрээн могой байлаа74.

	Эрт дээр Ева хүүхэнд

	Исгэлэн жимс өгсөн гэдэг

	Эрээн могойтой адилхан байлаа.

	Зуны цэцэг, навчин дундуур

	Зураас гарган гулсан мөлхөж

	Ар нуруугаа долоох аядан

	Арагшаа заримдаа мушгиран эргэх нь 

	Араатан амьтан сүрээ бадраах мэт.

	Хан уулын хоёр харцага75 

	Халин нисэн гарч ирэхийг 

	Хагас дутуу харж амжлаа.

	Өөрөө би хараагүй сэн бол

	Өгүүлж үүнийг дурсахгүй байсан.

	Ногоон жигүүр дэвэхийг сонсмогц

	Нөгөө могой зайлан одов

	Ахин нисээд хоёр ангел

	Анх байсан газраа очив.

	Өнөө шүүгчийн дуудсаны дараа

	Өөдөөс ойртож ирсэн хүн

	Үг дуу, чимээ ч үгүй

	Үргэлж намайг ажсаар байв.

	Тэгснээ тэр ингэж хэллээ:

	«Тэртээ оргилд хүрэхээс чинь өмнө 

	Замыг заагч, соён гийгүүлэгч чинь

	Зориг хүслийг чинь бадраан оргилуулж 

	Зохих хүчийг сэлбэх болно.

	Магра голын хөндий болон

	Манай нутгийн сургийг гаргавал

	Өвгийн минь хаан ширээний тухай

	Өөрт минь мэдээ өгөхийг бодоорой.

	Куррадо Маласпина гэгч явлаа76.

	Өөр хөгшин Маласпина гэдэг нь

	Өвөг эцэг минь байсан юм.

	Элгэн саднаа хайрлах хайр минь

	Энд улам дүрэлзэж байна».

	Тэгэхэд нь би ингэж хэллээ:

	«Таны нутаг хязгаарыг би

	Танил хүмүүсийн яриагаар л мэднэ. 

	Өөрийн чинь төрсөн нутаг хязгаарыг

	Өвч Европт дуулж сонсоогүй

	Өнцөг булан бий гэж үү?

	Эх нутаг чинь алдар гавьяатай,

	Эрхт хаад чинь нэр хүндтэй,

	Эзэнт гүрэн чинь алдар цуутай.

	Тэнд очоогүй хүн ч гэсэн

	Түүний сургийг сайн мэднэ.

	Өндөр оргилд тэмүүлж явахдаа

	Үүнийг би хэлэх ёстой:

	Хэдийнээс таны үе удмынхан

	Хэтэвч болон илд мэсээ

	Хэзээ хэзээнээс алдаршуулж ирснийг

	Хэчнээн магтавч, магтаж баршгүй

	Таны удмынхны үйлс мандлаа.

	Тэнэг тэргүүн77 замаас нь гаргасан ч

	Өөрийн зорилгыг тэд нар мэднэ

	Өөдгүй юмнаас зайлж чадна».

	Өнөөх хүн ингэж хэллээ:

	«Ингээд одоо чи яв

	Илэн далангүй чамд хэлье

	Хорвоо тэнхлэгээ долоо тойрохоос өмнө

	Хонины од78 түгсэн тэр цагт

	Өнөө бидний өгөөмөр сэтгэлийг

	Өөрөө чи ойлгох болно.

	Хувь заяаны шийтгэл тогтоолоос 

	Хаашаа ч гарч чадахгүйгээс хойш

	Бидний тухай таатай сэтгэгдэл

	Бусад хүний ярьсан ярианаас

	Бат нот тархинд чинь шингэнэ».

	 


ЕСДҮГЭЭР ДУУЛАЛ

	 

	Ертөнцийн эздийн хөндий

	(Төгсгөл)

	 

	Эртний Тифоны нууц амраг79

	Эр нөхрийнхөө хайрыг мартаад

	Өглөөний тайзан дээр цайран гарлаа.

	Өнөө хүүхний тэргүүн дээр нь

	Сүүлээ эргэлдүүлэн биднийг шарвадаг

	Сүрхий амьтантай адил төстэй80

	Гэгээн одод цацран гялалзсан

	Гэрэлт титэм туяарч байлаа.

	Хамт бидний очсон газар

	Харанхуй шөнө эхэлснээс хойш

	Хоёр цаг улиран өнгөрөөд

	Гурав дахь цаг ч дуусах дөхлөө.

	Адамтай адилхан биетэй болохоор

	Алжааж зүлгэн дээр үүрэглэн хажууллаа.

	Тэр газар бид хамтдаа

	Таван хүн сууж байсан юм81.

	Алтан хараацайн82 үүрийг угтан

	Ая дуугаа дуулахыг сонсвол

	Урьдын зовлонгоо эргэн дурсах мэт

	Уйтгар гунигтай гиншин аялна.

	Бид бүхний оюун ухаан

	Бодол санаанаас нэгэнт ангижраад

	Мөнх бусын бүрхээсээ таягдахад

	Мэргэн, зөнч болох шиг болдог.

	Алтлаг өнгөтэй догшин бүргэд

	Агаарт халин, жигүүрээ дэвж

	Уулгалан дээрээс дайрах нь гэж

	Унтах нойртоо би зүүдэллээ.

	Сархдын сөнч болгох санаатай

	Сайхан Ганимедийг Зэвс хулгайлсан83

	Ноён оргил дээр гарчихсан байна гэж 

	Нойрон дундаа би зүүдэллээ.

	«Намайг харсан тэр л газарт

	Намнаж дайрдаг юм болов уу,

	Ондоо газраас харин тэр

	Олз омгийг тоодоггүй бололтой»

	Ингэж би дотроо бодлоо.

	Гэтэл харин тэр бүргэд

	Газар дээгүүр эргэлдэж байснаа

	Аянга цахилгаан шиг гэнэт бууж

	Агаарт намайг дээш нь өргөөд

	Алс галын мандалд84 хүргэлээ.

	Түүнтэй хамт би тэгээд

	Төөнөн дүрэлзсэн гал боллоо.

	Түймрийн сүүмэлзсэн гал дөл

	Төөнөж намайг шатаахтай зэрэг

	Тэсэлгүй би нойроос сэрлээ.

	Эрт цагт Ахилл хүү

	Этгээд Хироны ивээлд байхад нь

	Эх нь түүнийг Скирт аваачихад

	Өөрөө яаж очсоноо мэдэхгүй

	Өндийж босоод цочин харсан юм85. 

	Аваачсан тэр арал дээрээс нь

	Аргатай грекүүд түүнийг барьсан юм.

	Анх би нойроос сэрэхдээ

	Ахиллын тэгж цочсоноос дутуугүй

	Аюулд нэрвэгдэж балмагдсан хүн шиг

	Айж цочиж зэвхий даагаад

	Алдрай бие минь хүйт оргилоо.

	Ганцхан Виргилий дэргэд минь байлаа. 

	Гурван цагт наран мандлаа.

	Тэртээ тэнд нүдний өмнө

	Тэнгис далай мэлтийж байлаа.

	Эзэнтэн минь ингэж хэллээ:

	«Эмээх хэрэггүй, бүү тээнэгэлз 

	Зорьсондоо бид хүрэх дөхлөө 

	Зоригтой бай, бүү зүрхэш!

	Аялсаар яваад эцэс сүүлд нь 

	Ариутгалын орчлонд хүрч ирлээ.

	Орчин тойрон хад байна.

	Онгойж харласан ан цав шиг

	Ордог хаалга нь энэ байна.

	Үүрийн гэгээ хаяарах үеэр

	Өргөн хөндийн цэцгэн дунд

	Үүрэглээд чиний зүүдэлж байхад

	Нэгэн эмэгтэй хүрч ирээд

	«Нэр алдар минь Лючия86 гэдэг 

	Үүрэглэж байгаа энэ хүнд

	Үнэн тус хүргэхийн тулд

	Өөрөө би энэ хүнийг

	Өргөж аваад явлаа» гэсэн

	Сорделло болоод бусад сүүдрээс 

	Салгаж чамайг аваад явсан

	Өглөөний наран мандсан болохоор 

	Өөдөө тэр өгсөөд явсан.

	Өнөөх эмэгтэйг би дагасан

	Энд тэр чамайг орхиод

	Эрвэгэр хөөрхөн хоёр нүдээрээ

	Энэ хаалгыг зааж өгөнгүүт

	Нөгөө хүүхэн ч алга болсон

	Нойр зүүд ч арилж одсон»

	Тээнэгэлзсэн хүн үнэнийг ойлгоод

	Тэр үнэнээрээ түшиг хийгээд

	Эр зоригтой болоод ирдэг шиг

	Эрхгүй би сэргээд ирлээ.

	Аяны зовлон минь дуусах дөхсөнийг 

	Ажиж нэгэнт мэдсэн болохоор

	Эгц цавчим хадан дээгүүр

	Эрдэмт багш минь урагшаа явлаа.

	Араас нь би түүнийг дагаад

	Асар өндрийг зорин алхлаа.

	Өөрийн үзсэнийг, эрхэм уншигч минь 

	Өргөмжилж магтсаныг минь та уншлаа. 

	Үзсэн харсныхаа хэрээр би

	Үгээр дүрслэх энэ урлагтаа

	Үргэлж бас өсөх хэрэгтэй.

	Хамт ойртоод анх харахад

	Хашаа хорооны ан цав шиг

	Хоосон зай харлаж байсан нь

	Хаалга үүд мөн байлаа.

	Өөр өөр өнгө будагтай

	Өндөр гурван гишгүүр байлаа.

	Амаа хамхисан хаалгачийг харлаа 

	Ажиглаж түүнийг сайн харвал

	Хаалга үүдийг цагдаж манахаар 

	Хамгийн дээрх гишгүүр дээр суужээ. 

	Нүүр царайг нь эгцэлж харвал

	Нүд гялбамаар гэрэлтэй байлаа.

	Нэг гартаа барьсан илд нь

	Нарны гэрэлд цацран гялалзаж

	Нүд гялбуулаад хэцүү байлаа.

	Тэгээд тэр ингэж хэллээ:

	«Тэндээсээ та нар над хэлцгээ:

	Хэрэг зориг юунд вэ?

	Хэн та нарт тусалсан бэ?

	Сайхан мэдээрэй, та хоёр,

	Садаа учирвал, хохь чинь шүү!» 

	Тэнүүн сэтгэлт багш минь хэллээ: 

	«Тэнгэрээс буусан нэгэн авхай

	(Тэр андуурах ёс байхгүй)

	«Одоо ингээд та нар явцгаа,

	Орох үүд нь энэ» гэсэн юм».

	Элэгсэг хаалгач биднийг уриад:

	«Эрхэм авхайн тааллаар болцгоо!

	Энэ шатаар өгсөцгөө» гэлээ.

	Гурван шатны эхний нэг нь

	Гантиг чулуун гишгүүр байлаа.

	Амьд мэндийг гэрчилсэн дүрс маань 

	Аанай гялалзсан шат дээр тусжээ. 

	Гурван гишгүүрийн дараах нь бол

	Галд түлэгдэж барзгар болж

	Хөндлөн гулд завсар гарсан

	Хүрэвтэр улаан чулуу байлаа.

	Уул чулууны дээрх шат нь

	Урсах цус шиг гал улаан

	Нарийн гэгч нь талст болгосон 

	Нөмрөг жанчийн бөс байлаа.

	Бурхны зарч дээр нь тухлаад

	Буух шатны зүг хараад

	Босгоны алмас чулуун дээр суужээ. 

	Өөрийн минь яг хүссэн ёсоор

	Өнөө шатаар багш минь хөтлөөд:

	«Үүдээ тайлж, нээж өгөөч гэж

	Үнэн дуулгавартай гуй» гэлээ.

	Бишрэх сүслэх сэтгэлийн гүнээс

	Би түүний өлмийд сөгдөн

	Үүд хаалгаа нээж өгөхийг

	Үнэн голоосоо мөргөн гуйж

	Өрц чээжээ гурвантаа цохилоо

	Долоон Р-г мэснийхээ үзүүрээр87

	Духан дээр минь тэр сийлээд;

	«Орохдоо чи энэ сорвийг

	Оргүй болтол угааж арчаад

	Огт нүгэлгүй болоорой» гэв.

	Нунтаг шороо шидсэн ч юм шиг

	Нурам үнс цацсан ч юм шиг

	Өгөр өнгөтэй өмсгөл дотроосоо

	Өнөө зарч түлхүүр гаргалаа.

	Авч гаргасан хоёр түлхүүр нь

	Алтан, мөнгөн урлаг байлаа.

	Цагаан шарыг ээлжлүүлэн байж

	Цаадах үүдээ нээх боллоо

	Бодсон хүссэн минь биелэх боллоо

	Бидэнд тэр ингэж хэллээ.

	Аль нэгэн түлхүүр нь тэгээд

	Аяндаа нүхэнд орохгүй юм бол

	Арай таарч тохирмооргүй бол

	Аргалах гэж оролдохын хэрэггүй

	Нэг нь маш үнэтэй, гэвч

	Нөгөө түлхүүрийг эзэмшихийн тулд

	Эрдэм ухаанд мэргэжих хэрэгтэй.

	Эс тэгвэл зангилаа тайлагдахгүй

	Энд ирж надад сөгдөгсдийг

	Эргүүлж буцааснаас оруулж будил гэж

	Энэ түлхүүрийг Петр өгсөн юм»

	Асар тэнгэрийн зарч дараа нь

	Ариун хаалганы хавтсыг түлхээд:

	«Ингээд та нар наашаа орцгоо

	Ийшээ орохынхоо өмнө та нар

	Эргэж хойшоо харсан хүнийг

	Эндээс хөөдгийг санацгаа» гэлээ.

	Газарт гүнзгий шигдэж орсон

	Ган төмөр гол нь хяхтнаж

	Ариун хаалга чахран нээгдлээ.

	Тарпейн цохионы сангийн хаалга

	Тэгж чахарч дуугараагүй биз ээ.

	Ардын шүүх буянт Метелл 

	Аргагүйн эрхэнд Тарпейг алдсан юм. 

	Хөрөнгө сангаа Цезарьд алдаад

	Хөөрхий шүүгч бүр хоосорсон юм88.

	Хаалга нижигнэн дуугарах үеэр

	Хараагаа би дээш болголоо.

	Хангинах баясалт чимээн дундаас

	Тэртээ хол сүмийн дууг

	«Te Deum»89 гэж аялахыг сонслоо.

	Баг бишгүүр хөгжмийн аяар

	Баахан улс зогсон дуулж

	Тодорч бүдгэрч байхыг бид

	Тун ч олон сонссон биш үү.

	Тэнд сонссон ая дуу

	Түүнтэй яг адилхан байлаа.

	 


АРАВДУГААР ДУУЛАЛ

	 

	Ариутгал - нэг дэх тойрог — бардам зантан

	 

	Мурий замаар сүнсийг хөтөлдөг

	Муу сэтгэлийн гайгаар хаягдсан90

	Алмаас босгоны цаана гартал

	Ард минь хаалга түчигнэн хаагдлаа.

	Хаалганы хүнхрийг харсан сан бол

	Харамсаж гэмших байсан болов уу би? 

	Хальсан ус нүргэн татрах мэт 

	Хадан хана долгиотон хөдөлж 

	Хагарч эвдэрсэн чулуулаг дундуур 

	Хамт хоёул дээшээ өгслөө.

	Ачит багш минь ингэж хэллээ:

	«Аль тал нь бат найдвартайг

	Андахгүй тааж мэдэхийн тулд

	Авхаалж чадвар энд хэрэгтэй».

	Бид арайхийж урагшаа хөдөллөө.

	Бүдэг саран тэртээд шингэж

	Зүүний сүвэгчээр91 гарахаас маань өмнө

	Зүүрмэглэж орондоо хэдийнээ орлоо.

	Хадат уулын хажуу бэл нь

	Харанхуй хавцлын зах хөвөөнөөс.

	Яльгүй зайтай тийм газар

	Яван явсаар гарч ирлээ92.

	Ханхай талын жимээс зэлүүд

	Харанхуй ангалын захыг эмжсэн

	Харгуй зам тэнд байлаа.

	Алжааж баахан ядарлаа би

	Аль аль нь бид хоёрын

	Аялах замаа мэдэхгүй байлаа.

	Харанхуй ангалын зах хөвөөнөөс

	Хадан өндөр ханыг хүртэлх

	Харгуй зам нарийхан байлаа.

	Хараа сунгаж баруун зүүн тийш

	Хаашаа ч харсан энэ замын

	Хамаг тохойн өргөн нарийн нь

	Хаа ч гэсэн адилхан байлаа.

	Цаашаа нэг алхах гэснээ

	Цаана нааныг ажиглаж үзээд

	Цав цагаан өнгөтэй байсан

	Ганга эрэг тэр чигээрээ

	Гантиг болохыг олж мэдлээ93.

	Гантиг чулуун ханан дээр

	Гайхамшигт сайхан дүрс сийлжээ.

	Алдарт сийлбэрч Поликлет94 байтугай

	Агуу уран байгаль хүртэл

	Тэр сийлбэрийг дуурайлгаж хийх

	Тийм чадал, авьяас байхгүй.

	Эрмэлзэн уярч өчнөөн хүссэн

	Эвлэрэхийн сахилыг хорвоод авчирсан 

	Эрхт тэнгэрийн гэрээсийг халсан 

	Сахиулсан тэнгэрийн үйл хөдлөлийг 

	Сайхан тод дүрсэлсэн байлаа95.

	Аниргүй дүрстэй огт адилгүй

	Амьд юм шиг сийлсэн байлаа.

	Амраглаж тонгойсон итгэлт авхайд

	«Ave!»96 гэж тэр лав хэлсэн

	Оргил өндөрт түүний түлхүүр

	Онгон хайрын увдисыг тайлсан

	Төрх байдлыг нь ажиж харвал

	«Ecce ancilla Dei»97

	Тэнгэрийн шивэгчин энэ эмэгтэйн 

	Тэсвэртэй хүлцэнгүй хариулж байгаа 

	Зөөлхөн лаваар хийсэн дүрснээс ч 

	Зөндөө тодхон харагдаж байлаа.

	Зүрхэн талаар миний дэргэд

	Зогсож байсан мэргэн багш:

	Алмайрч битгий зог тус!» гэж

	Анхааруулж надад гэнэт хэллээ.

	Алмайрч гөлийсөн нүдээ салгаад

	Ариун Мариягийн цаад талд

	Асралт багшийн минь тэр талд

	Өндөр хаданд урлаж сийлсэн

	Өөр нэг үлгэрийг үзлээ98.

	Яруу найрагчийг тойрч гараад

	Юү сийлснийг тодхон харахаар

	Яг өмнө нь очиж зогслоо.

	Аливаа хориог зөрчигчдөд аюултай

	Ариун хайрцгийг шард ачаад

	Авч явааг сийлсэн байлаа.

	Долоон хэсэг дуучдыг харахад

	Дуулж хуурдаад ч байгаа юм шиг

	Харин сонсоход үгүй ч юм шиг

	Хараа, сонор хоёр минь ингээд

	Харилцан хоорондоо зөрчилдөж эхэллээ. 

	Хөөлгөж бас тэнд урласан

	Хөхөн гүгэлийн утаа униарыг

	Хараад байхад ханхлаад ч байх шиг 

	Үнэртээд үзэхэд үгүй ч юм шиг

	Нүд, хамар хоёр минь ингээд

	Нэг нэгтэйгээ маргалдаж эхэллээ.

	Ариун хайрцгийн урд талд

	Алиалан бүжсэн хүлцэнгүй дууч бол

	Тэргүүн хаанаас их ч байсан

	Тэгээд бас бага ч байсан

	Ханагар том асрын цонхоор

	Харж байгаа Мелхолын дүрс

	Хачин ууртай, гунигтай харагдлаа.

	Баруун талаар Мелхолын цаадах

	Баахан урт эгнээгээр үргэлжилсэн

	Бас нэг туужийг сонирхон үзэхээр

	Би урагшаа хөдлөн алхлаа.

	Эртний Ромын эзэн хааны

	Эрхэм алдрыг тэнд илтгэжээ.

	Түүний үйлсийг Григорий ламтан

	Түмэн үед бадраан мөнхөлжээ99.

	Амгайвчаас зуурсан бэлэвсэн эхнэр

	Алдарт хаан Траянд мөргөж

	Аргагүй цөхрөн, уйлж байлаа100.

	Талаар дүүрэн морьтон байлаа.

	Туг далбааны намираан дээгүүр

	Хаан эзний харуул манаа

	Хан бүргэдүүд хальж байлаа.

	Хүрээлсэн олон хүний дунд

	Хөөрхий эхнэр мэлрэн харж:

	«Өршөөлт хүүг минь алчихсан байна

	Өшөө хонзонг нь авцгаа!» гэж 

	Өргөн түмнийг дуудан хэллээ.

	Эзэн хаан түүнд хэллээ:

	«Эндээ түр хүлээзнэж бай

	Эргээд би мөдхөн ирнэ».

	Ядарч зовсон ямар ч хүн

	Яарч тэвдэж сандардаг болохоор

	«Яах вэ, хэрэв ирэхгүй бол?» гэж

	Эмгэнэлт хөөрхий бэлэвсэн авгай

	Эзэн хаанаас асууж гэнэ ээ.

	«Залгамжлагч минь хүүгийн чинь өшөөг 

	Заавал авна» гэж хаан хэлэхэд

	«Өөр хүн бидний төлөө

	Өлзий буян үйлдээд үйлдээд

	Өөрийг чинь ер цагаатгахгүй» гэж

	Өнөө авгай хаанд хэлжээ.

	«Та тэгээд тайтгарч үз!

	Тавилан заяагаа эргэцүүлж бодоод

	Энэ хэргийг шийдэхээс нааш

	Эндээс би огт явахгүй

	Үүрэг зорилго, өрөвч сэтгэл минь

	Үүнийг надад тулгаж байна» гэж

	Үйлтэй эхнэрт хаан хэлжээ.

	Эрт, өнгөрсөн ирээдүйг мэддэг

	Эрхт дээд бурхан тэнгэр

	Энэ гайхамшигт яриаг зохиожээ.

	Нүдэнд харагддаг ийм яриаг

	Нүгэлт хүн хэзээ ч зохиохгүй.

	Энэ олон хүний сүнснүүд

	Эвлэрэн номхорч хүлцэнгүй болсныг 

	Хосгүй дархны урласан бүхнийг

	Хоёр нүдээрээ ширтэж байтал

	Агуу найрагч шивнэн хэллээ:

	«Алхан гишгэх нь тун аяархан,

	Асар олон хүн сүрэг

	Тэндээс наашаа ирж явна.

	Тэртээ оргилд хүрэх замаа

	Тэднээс хоёулаа асууж авъя»

	Шинэ сонин сайхан юмыг

	Ширтэж харж,баясаж байсан

	Хоёр нүд минь тэр доорхноо

	Хосгүй найрагчийн зүг хандлаа.

	Бурхан тэнгэр буруутныг шийтгэдэгт

	Буян санадаг уншигчийн сэтгэл

	Бүү эмээж сүрдэх болтугай

	Хатуу зовлонг бүү бод

	Харин эцэс сүүлчийгээ бод

	Адгийн муу тамд унагах

	Аймшигт шүүхийн цагийг бод

	Би эхлээд ингэж хэллээ:

	«Бидэн рүү тэр, ирж яваа чинь

	Ер нь хүнтэй төсөөгүй юм байна

	Юу чухам ирж явааг нь

	Ялгаж харж чадахгүй байна»

	Яруу найрагч ингэж хариулав:

	«Үүнээс хатуу шийтгэл гэж

	Үнэндээ ер нь байдаг болов уу,

	Тэр шийтгэл тэднийг цээрлүүлж

	Тэсэшгүй хүнд зовлонд унагажээ.

	Эхлээд би өөрөө ч гэсэн

	Үүний учрыг эс ойлгов.

	Чулуун доор хадан доор

	Чухам юү хөдөлж байгааг

	Чи ялгаж сайн хар:

	Бас тэд өөрсдөө өөрсдийгөө

	Балбаж байгааг нь чи хар!»

	Ухаан бодол мөхсийн харгайгаар

	Ухарч гэдрэгээ явж байгаа

	Омог бардам ч зовлонд нэрвэгдсэн

	Олон түмэн сүсэгтэн минь ээ!

	Өөрсдөө бид ер нь тэгээд

	Өт хорхойн дайтай амьтад

	Үхэшгүй мөнхийн удган эрвээхий

	Үүрлэж бидэнд боловсорч гүйцээд

	Үүрдийн харанхуйгаас дэгдэн нисэж

	Тэнгэр бурхны шүүхэд очдогийг

	Та нар ер нь огт ойлгохгүй

	Өчүүхэн бүдүүлэг өт хорхойноос

	Өөрсдөө та нар ялгаагүй юм чинь

	Ойворгон бардам та нарын сүнсийг 

	Олзуурхан магтахын хэрэг байна уу?

	Сагсуу мангар хэн нэг хүн

	Саравч ч юм уу дээвэр тогтоох гэж

	Өвдгөө нугалж өвчүүгээрээ тулаад

	Өвдөж шаналсан дүр үзүүлээд

	Өрөөл бусдын сэтгэлийг зовоодог шиг 

	Өнөө хүмүүс урагшаа бөхийгөөд

	Өндөр уулыг тойрч явлаа.

	Нэгнийх нь тээш хүнд байлаа.

	Нөгөөгийнх нь ачаа хөнгөхөн байлаа

	Ингээд тэд бөхийсөн чигээрээ

	Ирмэг захаар урагшилж явлаа.

	Харахад ер нь хал үзсэн

	Хамгийн тэсвэртэй гэмээр нэг нь

	Хар нулимсаа асгаруулан байж:

	«Ядарч туйлдаж гүйцлээ!» гэж

	Ярдаглан хашхирч байх шиг харагдлаа.

	 


АРВАН НЭГДҮГЭЭР ДУУЛАЛ

	 

	Нэг дэх тойрог 

	(Үргэлжлэл)

	 

	«Асар тэнгэрийг эзлэнхэн төрсөн 

	Аливаа бүхнийг ивээн тэтгэсэн 

	Анхныхаа үрсийг таалан соёрхсон 

	Аяа, бидний эцэг тэнгэр 

	Агуу хүч, алдар нэрд чинь 

	Амьтан бүхэн мөргөх болтугай!

	Алдрын дуугаар бид бүхэн

	Ариун сэтгэлийг чинь сүслэн талархнам!

	Өвтэгш их ухаантан ч гэсэн

	Өндөр тэнгэрт хүрэх замыг

	Өөрөө олох чадалгүй болохоор

	Дэлгэр гүрний чинь энх амгалан

	Дээрээс бидэнд заяах болтугай!

	Аливаа хүслээ огоорон байж 

	Ангел тэнгэрүүд танд хандан

	Авралын ерөөл дэвшүүлдэгчлэн

	Хорвоо ертөнцийн хүн амьтан

	Хотол олноороо жаргах болтугай!

	Бурхан тэнгэрийн буян хишгийг

	Бидэнд дээрээс илгээх болтугай!

	Хишиг буян эс илгээвэл

	Цөхрөлтгүй урагшаа зүтгэсэн хүмүүс

	Хэцүү бэрх замаар орно

	Цөм будилж гэдрэгээ ухарна.

	Өөрсдөдөө ийм зовлон эдлүүлснийг 

	Өршөөн уучилъя, бид бүхэн

	Та ч бас хилс нүглийг маань

	Таалалдаа авч уучилж үз!

	Өрсөлдөх чадлаар мөхөс биднийгээ 

	Өшөөт дайсантай бүү харгалдуул,

	Гэхдээ бас далдуур хорлох 

	Гэмт муухай явдлаас хамгаал!

	Агуу их бурхан тэнгэр минь

	Аюулгүй байгаа биднийг биш

	Ард үлдсэн тэднийг халхал»

	Өнөө олон сүг сүнснүүд

	Өөрсдийнхөө төлөө, бидний төлөө 

	Өчүүхэн ч зогсолтгүй залбирал уншиж 

	Амьсгал боож багтруулж алмаар

	Айхавтар хүнд ачаа үүрч

	Хоорондоо адилгүй зовлон эдэлж 

	Хорвоогийн нүглээс салан салтлаа 

	Анхны энэ зах хөвөөгөөр

	Алгуур удаан алхлан явлаа.

	Тэнд биднийг мөрөөдөж байхад

	Энд халдсан толбоо угаагаад

	Энэ сүнснүүд цэвэрхэн болоод

	Саруул оргилд гаргаасай гэсэн

	Сайхан санаа өвөрлөсөн улс

	Ямар үг энд хэлж

	Яах ёстой болж байна?

	«Өндөр тэнгэр ивээн тэтгэж

	Өршөөл хайрыг та нарт үзүүлж

	Дахиж буцаж хэзээ ч ирэхгүйгээр 

	Далавчаа дэлгэн та нар хөөрнө

	Оргилд хөөрөх харгуй зам

	Одоо энд хаа байна?

	Олон зам байдаг бол

	Овоо дориун нь хаа байна?

	Аян замын хань нөхөр минь

	Адамын удмыг хадгалсан болохоор

	Арга буюу энэ хүн

	Алгуур удаан өгсөх юм».

	Бараан сүүдрүүдэд хандаж хэлсэн 

	Багшийн минь энэ үгний хариуд

	Бидэнд нэг нь ингэж хэллээ.

	«Би хэнийг нь таньж чадсангүй

	Замлин хорвоод хөтлөн аваачих

	Зам харгуй энд бий.

	Бидэнтэй хамт та хоёр

	Баруун тийшээ чиглээд явцгаа:

	Тэнд очоод энэ хүн

	Тэр хаданд шатаар өгсөнө

	Ардаг хэдэр ар хүзүүг минь

	Айхавтар чулуу газар руу дарж

	Толгой өндийлгөх сөхөө байхгүй

	Тоос долоотлоо бөхийгөөгүй сэн бол

	Үл мэдэх амьд хүнийг

	Үзэж харж болох юм сан

	Ямар хүнийг нь мэдэх юм сан

	Яггүй энэ ачааныхаа тухай

	Ярьж хэлж өгөх юм сан.

	Анхнаасаа би латины хүн101

	Аав минь Тосканы гүн 

	Альдобрандын Гульельм гэгч байлаа. 

	Сургаар та нэр усыг нь

	Сонссон ч байж болох юм.

	Агуу хүчит өвөг дээдсийнхээ

	Алдар гавьяат үйл хэргийн

	Эртний цог гялалзаж байхад

	Энэ бие минь төрсөн болохоор

	Дэлхий ээжээ мартаж орхиод

	Дэндүү ширүүн зантай болоод

	Хэн хүнийг жигшин үзэж

	Хэтэрхий догшин авирласны гайгаар

	Сүйрч миний амь үрэгдсэнийг

	Сьен хотынхон сайн мэднэ. 

	Кампаньятикод цэргүүд бүгд мэднэ.

	Омог бардам зангаас болоод

	Омберто би ганцаараа биш

	Ойрын төрөл минь цөм баларч

	Тэд нар одоо яг над шиг

	Тамын зовлон эдэлж явна

	Тэнгэр бурхны тааллаар болж

	Тээш үүрэн бөгтийж тарчлаад

	Амьтны дунд жигшиж явснаа

	Үхэгсдийн дунд хийж явна».

	Түүний ярихыг сонсож байснаа

	Тэргүүнээ би гудайлган зогслоо.

	Өнөө саяын ярьдаг биш,

	Өөр нэг нь чулуун доороос 

	Өндийж ядан мурилзан зүтгээд

	Өөдөөс харангуут таниад дуудлаа 

	Гудайн алхалж явсан намайг

	Гайгүй сайн харахыг хичээлээ

	Үгүй, чи чинь Одеризи102 байх шив,

	Губбью хотын бахархал байх шив, 

	«Иллюминур» гэж Парист нэрлэдэг

	Их нарийн зураг зурдаг 

	Тэргүүн зураачдын бахархал болсон

	Тэр хүн мөн байх шив» гэж 

	Түүнд би хандаж хэллээ.

	«Биш ээ дүү минь, тийм биш,

	Бийр будгийн нарийн эрдэмд

	Болонийн Франко103 илүү уран.

	Нэр алдар нь бадрах болтугай,

	Нэгэнт одоо үе минь өнгөрсөөн.

	Хэрвээ би амьд явсан бол

	Хэзээ ч түүнийг өргөмжлөхгүй байх биз.

	Үргэлж манлайд явах гэж би

	Үхэн хатан зүтгэдэг байлаа.

	Эрдүү омогтой явсны төлөө

	Энд торгууль төлж яваа юм.

	Элдэв нүгэл хийж явахдаа

	Эзний өршөөлд багтаагүй сэн бол

	Энд ч би байхгүй байсан

	Ард олны хүчин зүтгэл

	Асар их хуурамч зүйл,

	Мандах манлайлах цаг хугацаа

	Маш бага байдаг байна!

	Гайхамшигт Чимабуэйн104 уран бийр 

	Ганцаараа алдаршиж байсан биз дээ.

	Одоо тэгэхэд зураач Джоттог105

	Олон даяар бишрэн бахдаж

	Нөгөө зураачийн уран зураг

	Нөмөр сүүдэрт нь далд оржээ.

	Шүлэг урлагч Гвидын араас

	Шинэ Гвидо106 гарч ирээд

	Агуу увдистай үгийн урлагаар

	Алдрын манлайд хүрсэн байна.

	Үүр уурхайгаас нь хоёулыг нь хөөх

	Үлэмж авьяастан тодорсон ч юм билүү.

	Олон хүний цуу яриа

	Түмэн өнгийн дуу хоолой

	Өрнөөс нэг салхилж байснаа

	Дорноос гэнэт шуурч эхэлдэг,

	Хуй салхи шиг чигээ өөрчлөхдөө

	Хүний нэрийг бас өөрчилдөг.

	Нэгэн мянган жил өнгөрөхөд

	Нялх багадаа үхсэн ч байг,

	Нас өтлөөд талийсан ч байг

	Нэр нь адилхан алга болдог.

	Үүрд мөнхтэй үүнийг харьцуулбал

	Нүд ирмэх нэгхэн агшныг

	Эрхэст тэнгэрийн эргэлттэй зүйрлэснээс 

	Хавьгүй бага хугацаа юм шүү,

	Тэнд алгуур гэлдэрч яваа

	Тэр хүний алдар цуу

	Тоскан даяар нижигнэж байсан юм107

	Тэгтэл одоо Сьенд ч гэсэн

	Тэр хүний сураг ч алга.

	Тэр Сьенд тэргүүлэгч байсан юм.

	Тухайн үед дээрэлхэж байсан

	Тэрсүүд намынхны хилэн бадраахад 

	Шалбаагт унасан янхан эм шиг

	Шалдаа бууж нам цохиулсан юм.

	Өндөр алдрын өнгө гэдэг

	Өвс ургамлын өнгөтэй адил:

	Өвс ургамал гэрлийн ачаар

	Өнгөтэй зүстэй байдаг авч

	Өнөө л тэр гэрэл гэгээнд

	Өнгөө алдаж өгөрч ганддаг».

	Чингээд түүнд ингэж хэллээ:

	«Чиний хэлсэн үнэн үг

	Чин зүрхийг минь уяруулж орхилоо.

	Хүссэн бүхнийг минь хангаж өглөө.

	Хэний тухай сая ярьснаа

	Хэлж надад өгнө үү чи?

	Тэгтэл надад ингэж хариулав.

	«Тэр бол Провенцан Сальвани,

	Хамаг Сьенийг тэр ганцаараа

	Хатуу гарт барих гэснээс

	Энд ирчхээд байгаа юм.

	Үхсэнээсээ хойш тэр ингээд

	Үйлээ эдлээд явж байна

	Хүч омогтой явсны хариуд

	Хүн болгоны хараал идэж

	Хүлцэнгүй болсон нь энэ байна».

	Өөрөөс нь би ингэж асуулаа:

	«Өөд болтлоо нүглээ наманчлаагүй

	Өгөр өмсгөлтэй амин сүнс

	Хойноос нь залбирч дуудаагүй цагт

	Хоёр дахиа дахиж амьдраагүй цагт

	Хүслэнт уулын доор бэлд

	Хүлээж байх ёстой байтал

	Энэ яагаад тэр хориог

	Эвдээд гараад ирсэн юм?»

	«Анжуйн Карлын цэрэгт баригдаад

	Амь нас нь аюулд учирсан

	Анд нөхрөө аварч суллахаар

	Алдар нэр нь мандсан үедээ

	Сьен хотын төв талбайд 

	Сальвани суугаад мөнгө гуйхдаа

	Самгардаж огтхон ч ичээгүй юм.

	Анд нөхрийнхөө амины төлөө

	Аль муугаа тэр үзсэн юм.

	Өчиг яриа минь битүүлэг байгааг

	Өөрөө би мэдэж байна.

	Арай хожуу чи ойлгоно.

	Айл хөршийнхөө гэм буруугаар

	Аргагүй чи ойлгох болно108.

	Тэгж яваад энэ хүн

	Тэндээ үлдэж хоцорсон юм.

	 


АРВАН ХОЁРДУГААР ДУУЛАЛ

	 

	Анхны тойрог

	(Төгсгөл)

	 

	Анжис чирсэн хоёр шар

	Арайхийж урагшаа зүтгэдэг шиг

	Ачаанд түүртсэн сүнсний дэргэдүүр

	Ачит багшийнхаа дуудан дуудтал

	Алгуур удаан алхалж явлаа

	Надад тэгтэл багш хэллээ:

	«Наадахыгаа чи одоо орхи,

	За ингээд, түргэлж үз.

	Завинд суугаад энд хөвөхөд

	Ямар ч дарвуул, сэлүүртэй байсан

	Явахад ер нь саад байхгүй

	Бодолд дарагдан гиюүрч байсан ч

	Би хөнгөхөн урагш алхлахаар

	Биеэ эгцэлж шулуун болгоод

	Багшийн хойноос баяртай хөдөллөө.

	Явах зам налуу болохоор

	Ядрахын зовлон байхгүй байлаа.

	Хүндэт багш минь ингэж хэллээ:

	«Хөл доорхоо чи хараач!109

	Ул мөрөө шагайж явбал

	Урт замыг мэдэхгүй өнгөрнө”»

	Нас барагсдыг мартахгүйн тулд

	Нартад хэн байсныг нь илтгэсэн

	Өргөн хавтан дээр нь тавьдаг.

	Үйлийн үрээр сэтгэлд үлдэж

	Өвч сэтгэлийг үл тайтгаруулагч

	Өнгөрсний дурсамж зүрхийг шимшрүүлж

	Өнчрөлийн нулимс асгарсан ч байдаг.

	Энд үүнтэй яг адилхан ч 

	Эргэн тойрон явсан зам нь 

	Уран гоё зураг чимэгтэй 

	Урлагийн их бүтээл болжээ.

	Алтан дэлхийд хосгүй сайхан 

	Ариун сэтгэлт ангел Дит110 

	Аянгаас хурдан тэнгэрээс бууж 

	Адгийн тамд унасныг үзлээ.

	Аянгад ниргүүлсэн аварга Бриарей111 

	Агаар тэнгэрээс навсайн унаж 

	Хүнд том, хүйтэн биеэрээ

	Хөрст дэлхийд шигдсэнийг үзлээ.

	Аян дайны өвч зэвсэгтэй 

	Аварга Тимбрей112, Марс, Паллода 

	Аав Зэвсээ тойрон зогсоод 

	Аварга хүчтэний аймшигт хүүрийг 

	Ажиж байхыг би харлаа. 

	Хийх гэсэн хамаг ажил нь

	Хий дэмий, талаар өнгөрснийг,

	Сагсуу бардам, зан авиртай

	Сеннаар нутагтаа олон хүнийг 

	Хаан Немврод аргаа баран 

	Харж суухыг би үзлээ113.

	Долоон хөвүүн, долоон охиноо 

	Диан, Аполлон хоёрт харвуулсан 

	Хөөрхий Ниобей гашуудан гашуудсаар 

	Хөшөө чулуу болж хувирсан нь 

	Хүн харшгүй, аймшигтай муухай!114 

	Израилийн хаан Саул гэгч 

	Илдэн дээрээ унан үхэж 

	Гелвуя уулыг цусаар будаж 

	Гэнэт ялагдсан цагаас хойш 

	Өвс ургамал бороо шүүдэр 

	Өнөө ууланд үгүй болжээ!

	Аяа, шазруун Арахна нэхмэлч115 

	Аалз бараг болох шахсан 

	Амьд юм шиг дүрийг чинь үзлээ.

	Хараал идсэн бөс нэхдэсийг нь 

	Ханз татсан байхыг харлаа?

	Аяа, Ровоам116, ийм дүрээрээ 

	Айж сүрдмээр юмгүй болжээ.

	Дайны том тэргэнд ачигдаад 

	Дайжиж сандран зугтаж явна.

	Амь үрэгдсэн аавынхаа өшөөг 

	Алкмеон хүү ээжээсээ авсныг.

	Эдипийн хүүгийн эхэд нь бэлэглэсэн

	Эрдэнийн чимэг эмгэнэлд учруулсныг

	Энэ хаданд дүрслэн үзүүлжээ.

	Сүржин ихэмсэг Сеннахирим хаан

	Сүм дуганд мөргөж байхад нь

	Хоёр хүү нь цавчиж алсныг

	Хад чулуунд сийлсэн байлаа.

	Хатан Тамириса Персийг ялж

	Хайрт хүүгийнхээ өшөөг аваад

	Хүчит Кирийн толгойг авхуулаад

	Хүний цустай тулманд хийлгүүлээд

	«Халуун цусанд шунадаг билүү,

	Ханатлаа чи гудар!» гэснийг

	Хад чулуунд дүрсэлсэн байлаа.

	Асартаа байхад нь Олоферн жанжныг

	Аймшиггүй Юдифь сэм ороод

	Алж хөнөөгөөд толгойг нь тасдсаныг

	Ассирийн цэрэг дуулж мэдмэгц

	Айж сандран зугтаж байгааг,

	Бас тэдний үхдэл хүүрийг

	Байц хаданд зурсан байлаа.

	Эрэлхэг гавьяаны нурам болсон

	Эртний Трояг би үзлээ.

	Агуу гүрнийг чинь бүрэлгэн сүйдэлснийг

	Аяа, Илион, уран зураач

	Аймаар сүрхий дүрсэлсэн байна!

	Хамгийн голомтгой хүн ч гэсэн

	Хараад гайхмаар энэ бүтээлийг

	Эртний явдлыг дүрслэн харуулсан

	Энэ сайхан зураг хөргийг

	Ахин ингэж урлах хүн

	Дахин гарч ирдэг болов уу?

	Үхсэн нь яг үхсэн юм шиг

	Амьд нь яг амьд юм шиг.

	Хөлөөрөө миний гишгэж байгаа

	Хөрөг зургийг ажиглаад байхад

	Үнэн байдлыг үүнээс тодхон

	Үзүүлж ер нь боломгүй санагдав.

	Ева эхийн удам угсаа

	Ихэмсэг сүрлэг урагшаа алхал!

	Харгуйн хэцүүг тонгойж харалгүй

	Хараа дээгүүр золбоотой алхал!

	Цаашаа явсаар уул тойрлоо.

	Цаг өнгөрсөөр нар голлолоо.

	Үнэндээ миний санаснаас хэтрээд

	Үд дунд болсон байлаа.

	Намайг хэдийнээс захирч сурсан

	Найдварт багш минь гэнэт хэллээ:

	«Толгойгоо чи өргөөд яв,

	Тонгойн гиюүрч одоо болохгүй.

	Ангел тэнгэр биднийг угтахаар

	Айсуй явааг чи хараач

	Ээлжээ гүйцээгээд, цагийн тэнгэр

	Эргэж буцлаа, зургаа болжээ.

	"Аятай харж, эвтэй хөдөлж

	Аль болохоор найр тавьж

	Ангел тэнгэртэй эелдэгхэн ярилц

	Энэ өдрийг чамд дахин

	Эргүүлж буцааж ер өгөхгүй!»

	Бишрэлт миний өрлөг багш

	Битгий цаг дэмий үр гэж

	Бишгүй олон сургаж байлаа.

	Түүний хэлсэн энэ үгийг

	Түвэггүй дор нь ойлгож мэдлээ.

	Үүрийн цолмон шиг гялалзсан нүдтэй

	Өмсгөл жанч нь гэгээн цагаан

	Үзэсгэлэнт сайхан нэгэн сүнс

	Өмнөөс биднийг тосож ирээд

	Өргөн жигүүр, мутраа дэлгээд:

	«За, та нар одоо явцгаа.

	Зам шат тэнд бий

	Одоо та нар ингээд явахад

	Огт зүдрэхгүй, дээшээ гарна.

	Хүсэж миний дуудсан ёсоор

	Хүн явах нь тун цөөхөн:

	Хөөрч нисэх тавилантай төрсөн

	Хүмүүн төрөлтөн, аяа чамайг

	Хөнгөн сэвэлзүүр салхи хүртэл

	Хөрст дэлхий рүү дарах юм!»

	Хагарч цуурсан цохионы дэргэд

	Хоёр жигүүрээрээ магнайг минь дэвээд117

	Аяны зам чинь шулуудлаа гэж

	Амлаж тэр надад хэллээ.

	Өрнө зүгийн толгод руу явбал

	Рубаконт гүүрний цаахна талд

	Сайхан Флоренцийн зүг харсан

	Сан-Миниато сүм байдаг.

	Энэ хотын ноёд түшмэд

	Эрхэм журмыг сахиж байсан

	Эрт цагт уулын хормойд

	Талбай дээр засаж байгуулсан

	Тавцанцар тэнд байдаг шиг

	Энд тун нарийхан зам

	Эгц цавчим уул өөд 

	Өөр тойрогт хөтлөх авч

	Өндөр хад ханан хашлагатай

	Бид тийшээ дөнгөж эргэтэл

	«Веаti pauperes spiritu»118 хэмээн

	Өн таатай хөг аялгуу

	Өөдөөс гэнэт эгшиглэх дуулдав.

	Энэ тойрогт орох зам

	Эрлэг тамд орох замаас

	Ээ дээ, мөн ч ондоо байна.

	Тарчлан гаслах чимээг сонсон

	Тамын оронд унаж байсан бол

	Эгшигт сайхан аялгууг сонсон

	Энэ тойрогт ордог байна.

	Ариун шат гишгүүрийг дамжин

	Алхан алхсаар дээшээ өгслөө.

	Сүнс сүүдрийн явж байгаа

	Сүрхий тэгшхэн замыг бодвол

	Алхаж яваа энэ зам минь

	Арай амар шиг над санагдлаа.

	Аяны нөхрөөсөө ингэж асуулаа:

	«Ачит багш минь та хэлээч,

	Ачаа дарамт надаас уначхав уу?

	Ахин хүч тэнхээтэй болчихлоо

	Алхах гишгэхдээ алжаахаа больчихлоо»

	Асралт багш минь ингэж хариуллаа:

	«Анхны Р баларч арилсан шиг

	Арай бүдэгхэн хэдий боловч

	Арилаагүй үлдсэн хамаг Р

	Арчигдаж үгүй болохын цагт

	Оргилд тэмүүлсэн чиний өлмий

	Огт цуцалтгүй түргэлэхээр барахгүй

	Учир зүггүй хурдан яваадаа

	Урамшин урамшин баярлах болно».

	Явж байгаа хүний үсэнд

	Ямар нэг юм сэм наалдахад

	Хажуугаар өнгөрөх хүн амьтны

	Харц байдлыг ажиж мэдмэгц

	Харин өөрөө тэмтэрч үзээд

	Нүдээрээ хараагүй тэр юмыг

	Гараараа мэдрээд олж авдаг шиг

	Алгаараа би духаа илээд

	Ариутгалын хаалгачийн зурж сийлсэн

	Нүглийн долоон Р (пэ) үсгээс

	Нэг нь хасагдсаныг тэмтэрч мэдлээ.119

	Наран гэрэлт миний багш

	Намайг хараад мишээж байлаа.

	 


АРВАН ГУРАВДУГААР ДУУЛАЛ

	 

	Хоёр дахь тойрог - атаархагчид

	 

	Адгийн шатанд бид хүрлээ. 

	Ариутгалын замаар дээш хөтөлсөн 

	Айхавтар эгц уулын хажуу 

	Ахин энд тасарсан байлаа.

	Энд бас л цавчим уулыг 

	Эмжиж тойрсон хөвөө байлаа.

	Эхний хөвөөтэй төстэй боловч

	Эргэх нугачаа нь цүлхгэр байлаа.

	Энд байгаа зам харгуй нь

	Элдэв янзын сийлбэр байхгүй.

	Огцом хад, дэвсэг хөвөө нь

	Орог саарал өнгөтэй байлаа.

	Ухаант багш минь надад хэллээ:

	«Улсаас асуух гэж энд хүлээвэл

	Удаан хүлээх янзтай байна.

	Яах ийхээ бид хоёр

	Яаралтай шийдэх хэрэгтэй байна»

	Багш минь тэгснээ нар ширтээд

	Баруун ташаагаа огт хөдөлгөлгүй

	Бат гол тулгуур болгоод

	Зүүн ташаагаараа эргэж зогсоод:

	«Аяа, гэрэлт сайхан нар минь ээ!

	Анхны шинэ замын дундаас

	Ачилж бидэндээ туслаач гэж

	Аргагүй танаасаа гуйж байна.

	Энд та бид ёстой биш үү,

	Эрхбиш туслах ёстой биш үү.

	Дулаан илч, саруул өдрийг 

	Дуулим хорвоод та илгээдэг.

	Зөв замаар бид яваа бол

	Зөвхөн таны л ач гэлээ.

	Бээрээр хэмждэг холын газрыг

	Бид хоёр мэдэлгүй тууллаа.

	Зориг хүч бадарсан болохоор

	Зогсоо зайгүй түргэн явлаа.

	Өмнөөс маань сүнснүүд нисэх нь 

	Өртөж нүдэнд үл үзэгдэвч 

	Амрагийн болзоонд бүгдийг дуудах мэт 

	Анир чимээ нь илхэн сонсогдоно 

	Бидний дэргэд, тэрүүхэн тэнд

	«Vinum non habent!»120 гэж 

	Анхны сүнс нисэнгүүт хэллээ.

	Араас маань дахин хэдэнтээ давтлаа. 

	Алсад тэр нисэн одож 

	Арай далд ороогүй байхад нь 

	Ахиад нэг дуу хоолой:

	«Орест гэгч би байна»121 гээд

	Ойрхон нисэнгээ дахин хашхирлаа.

	Аглаг зэлүүд газар байгаагаа

	Аргагүй би мэдэж байсан ч

	«Энэ хэний дуу вэ?» гэтэл минь 

	«Этгээд дайсанд хайртай юу?» гэж 

	Эргэн тойрон хашхирах сонстов.

	Ачит багш минь ингэж хэллээ:

	«Асар өндөр энэ оргилууд

	Атаархуу улсын нүглийг илчилдэг юм.

	Хайр сэтгэл өөрөө энд

	Хатуу ташуурыг томж өгдөг юм. 

	Амгай хазаарын дуу чимээ 

	Арай ондоо байх ёстой. 

	Уучлалын харгуйд очих замд 

	Агаарыг нэвт, хараагаа хурцлаад 

	Ажиглаж чи сайн хар 

	Харав уу, тэнд, хэдэн хүн 

	Хад түшээд сууж байна». 

	Нүдэлж тэднийг сайн харвал

	Нөмрөг жанч нь эгэл жирийн

	Бүдэг саарал хадны өнгөтэй,

	Бөөн хүн сууж байлаа.

	Би тийшээ дөхөж очтол

	«Бидний төлөө залбираач!» гэж

	Михаил болон Петр хутагт

	Мяндаг тушаалтан цөм бүгдээр

	Мария дагинаас гуйж байлаа.

	Түдэлгүй миний өмнө тодорсон

	Тийм амьтдыг үл өрөвдөх

	Хатуу сэтгэлтэй хахир хүн

	Хаа ч ер нь үгүй биз.

	Хажууд нь би хүрч очоод

	Хамаг байдлыг нь ажиж хараад

	Харамсахын ихээр харамсан гасалж

	Хар нулимсаа асгаруулан гашуудлаа.

	Навтас болсон хувцас өмсжээ.

	Нэг нэгнийхээ мөрийг түшжээ.

	Харин тэгэхдээ тэднийг цөмийг нь

	Хад асга тулсан байлаа.

	Харж тэдний байдлыг ажвал:

	Хилэнц нүглийг цагаатгах өдөр

	Хийд дуганы хавь орчмоор

	Амиа зогоох гэж сохор гуйлгачид

	Арав таван мөнгө горьдож

	Үг ярианы өнгөөр төдийгүй

	Үг хэлнээс хамаагүй хүчтэй

	Үгээгүй хөөрхий дүр төрхөөрөө

	Өнгөрч дэргэдүүр нь явсан хүний

	Өрөвдөж хайрлах сэтгэлийг төрүүлэхээр

	Нэг нэгнийхээ мөрийг дэрлээд

	Нэн гунигтай зогсдог шиг байлаа.

	Нүдэн балай, сохор хүн

	Нарны гэрлийг үздэггүйн адил

	Тэнд суугаа хөөрхий сүнснүүдэд

	Тэнгэрийн гэрэл таг байлаа.

	Зэрлэг харцагыг сургах үед

	Зовхийг нь утсаар оёж шиддэг шиг

	Тэдний зовхины зах хөвөөг

	Төмөр утсаар оёсон байлаа.

	Өөрөө тэдэнд харагдахгүй атлаа

	Өөрсдийг нь харж байгаа болохоор

	Саяын улсын дэргэдүүр гарахдаа

	Санаа сэтгэлийг нь зовоохгүйг хичээлээ.

	Эрхэм багшийнхаа сургаалыг горьдон

	Эргэж би түүн рүү хартал

	Хэлээгүй байхад үгний минь утгыг

	Хэдийн тэр ойлгож мэдээд

	Асуулт тавихыг үл шаардан.

	«Амьд хэдэн товч үгээр

	Асуувал асуу!» гэж надад хэллээ.

	Найрагч Виргилий хадан хясааны

	Нарийхан зөргөөр явж байлаа.

	Хашилтгүй тэр цохионы ирмэгээс

	Халтирч унахад амархан байлаа.

	Хажуу дах захад нь сүг сүнснүүд

	Хад түшээд сууж байлаа.

	Харшгүй муухай оёдлыг нь нэвтлээд

	Хар нулимс хацрыг нь дагаад

	Ханаран асгаран урсаж байлаа.

	Алхаж явснаа түр зогсоод:

	«Аяа, та нар минь, анхааран сонс,

	Өндөр тэнгэрийн гэрлийг үзэхээс

	Өөр жаргалыг үл хүсэгчид минь,

	Санаа сэтгэлийн чинь сэв өнгөр

	Сарнин алга болох болтугай!

	Сайхан сэтгэл чинь дахин сэргэж

	Саруул гэрлээр туяарах болтугай!

	Төрөлх нутгийн минь латин хүн

	Та нарын дотор хэрэв байвал

	Туйлаас би баярлах байна.

	Тусалж дэмжиж болох байна».

	«Та бидний хэн нь ч гэсэн

	Тэнгэр гэдэг нэгэн оронтой,

	Итали оронд, миний дүү» 

	Ирж суусныг минь чи мэджээ»

	Агуу найрагч бид хоёроос

	Арай цаахна ингэж хэллээ.

	Тийшээ жаахан дөхөж очоод

	Тэр хэдэн сүнс дундаас

	Азнаж хүлээсэн нөгөө хүнээ

	Арайхийж олж харлаа.

	Ажиглаж яаж түүнийг харав аа?

	Харин тэр миний зүг

	Харалган хүн шиг өлийж харлаа

	Түүнд би ингэж хэллээ:

	«Хэтдээ жаргах сүнс чи чинь

	Хэн гэгч вэ, аль нутаг вэ?

	Хандаж хэлсэн миний үгэнд

	Хариу чи саяхан хэлэв үү?»

	Сүнс надад ингэж хэллээ:

	«Сьен хотын хүн шүү би

	Сайхан амьдралаа гутааж бузарласан

	Энэ бүх сүнстэй адил

	Энд би гасалж байна.

	Тэнгэр биднийг тэтгээсэй гэж

	Тэсэж ядан залбирч сууна.

	Сапия122 гэдэг нэртэй боловч

	Саруул мэргэн бишээ би,

	Өрөөл бусдын зовлонг хараад

	Өөрөө жаргасан шиг баярлаж явлаа.

	Чи өөрөө бодоод үз

	Чин үнэнийг би ярив уу.

	Насны наран хэвийх хүртэл

	Надаас мунхаг хүн байсан уу.

	Төрсөн нутгийн минь ард иргэдийг

	Түрэмгий дайсан дайран довтолж

	Түрсээр байгаад Коллед ялсан юм.

	Бурхны тааллаар болтугай гэж

	Би үргэлж залбирч байсан юм.

	Манай нутгийнхан маргаангүй ялагдлаа.

	Дайчид нь бүгдээрээ дайжиж зугтлаа.

	Хиар цохигдохыг нь би хараад

	Хязгааргүй их баярлаж байлаа.

	Бузгай их баярласандаа болоод

	Би доорхноо өндийж босоод

	«Бурхнаас ч би айхгүй!» гэж

	Хавар эртийн хар хөөндэй шиг

	Хар тэнхээгээрээ хашхирсан юм.

	Би тэгээд насны эцэст

	Буйд газар гуниглан сууж

	Бурхан тэнгэрт шүтдэг болсон.

	Сайхан сэтгэлт Пьер Петтинайо123

	Сайн санаж залбирал үйлдэж

	Золгүй надад туслаагүй сэн бол

	Зовлон минь улам ч хүнд байх сан. 

	Халамж анхаарал бидэнд тавиад 

	Хараатай юм шиг алхаж гишгээд

	Ам нээж үг хэлэхдээ

	Амьсгалаад ч байгаа юм уу гэмээр

	Хэн гэгч вэ, чи чинь тэгээд

	Хэлж өгөөч, чи надад?»

	Хариуд нь би ингэж хэллээ:

	«Харах нүд минь аньдаг боловч

	Харин та нарынх шиг удаан биш,

	Азтай явсан өрөөл бусдад

	Атаархаж бараг яваагүйгээс тэр 

	Үнэндээ би бардам болохоор

	Үүний доорх тамын зовлонгоос

	Ихэмсэг зантын тэр тамаас

	Илүү их айж байна»124.

	Хачин юм сонссон юм шиг.

	Хар сүүдэр ингэж асуулаа:

	«Тэнд чи ороогүй юм бол

	Тэгээд чамайг хэн авчрав?»

	Тэгэхэд нь би ингэж хэлэв:

	«Одоо тэр энд байна

	Огт чимээгүй сонсож байна.

	Эсэн мэнд байна би

	Эр зориг гаргаж чадвал

	Эрхэм дээд чинийхээ төлөө

	Энэ бие хүчин зүтгэж

	Гэрэлт хорвоогийн зам харгуйг

	Гишгэж туулахад бэлэн байна».

	Тэр сүүдэр ингэж хариулав:

	«Энэ чиний үгнээс үзвэл 

	Эзэн тэнгэр лав чамайг 

	Энэрч тэтгэж байдаг байх.

	За тэгээд, Сапийн төлөө

	Заримдаа чи залбирч яваарай

	Аюулхай зүрхнийхээ угаас би

	Аминчилж чамаас хүсэн гуйя:

	Тоскан нутгаар явж магадгүй,

	Тэгвэл чи миний тухай

	Садан төрөлд минь ярьж өгөөрэй,

	Саатан ярьснаа хэлж өгөөрэй.

	Тэр хотод хүн бүхэн

	Таламонэ боомтыг эзэмшихийг хүсдэг.

	Тэгэвч тэр хүсэл мөрөөдөл нь

	Газар доороос Диана голыг

	Гаргах гэсэн шиг талаар болно125.

	Эрхтэн дархтан харин бүгдээрээ

	Эвгүй хүнд байдалд орно».

	 


АРВАН ДӨРӨВДҮГЭЭР ДУУЛАЛ

	 

	Хоёр дахь тойрог
(Үргэлжлэл)

	 

	«Хэрмэл шиг үүгээр эргэлдээд байдаг чинь 

	Хэн гэгч хүн байна аа?

	Арай л үхээгүй юм шиг байна.

	Аньсагаа нээгээд аниад байна уу?»

	«Хэн гэдгийг нь мэдэхгүй юм

	Хүн л нааш нь авчраа биз.

	Хүрч очоод чи асуу,

	Хатуу ширүүн бүү асуу,

	Хариу олж сонсохын тулд

	Харин эелдэг зөөлөн асуу».

	Надаас арай баруун талд

	Нэг нэгнийхээ мөрийг түшсэн

	Хоёр сүнс энэ мэтээр

	Хоорондоо шивнэн ярилцаж байлаа.

	Наашаа нэг нь өндийн зүглээд

	Надад хандан ингэж хэллээ:

	«Хүж дэлхийгээс тэнгэр өөд яваа

	Хүмүүний биетэй сүнс минь чи

	Явдал учраа бидэнд хэлж

	Ядарч эмээсэн биднийг тайвшруул:

	Аль нутгийн хэн гэгч вэ?

	Аливаа шан хишгээс илүү

	Ямар ховор сайхан хишиг

	Яаж чамд ингэж заяав?»

	Өчиж би түүнд хэллээ:

	«Өндөр сайхан Фальтерон нуруунаас

	Өчүүхэн гол эх аваад

	Түмний газар эцэж цуцалгүйгээр

	Тоскан нутгийн дундуур урсдаг

	Тэр голын эрэг хавиас

	Энэ биеэ энд авчирлаа.

	Нэг их алдаршаагүй болохоор

	Нэрээ хэлэхийн ч хэрэггүй биз».

	Нөгөө сүнс нь ингэж асуув:

	«Хэрвээ чиний хэлсэн хариуг

	Хэр чадлаараа ойлгосон бол

	Өнөөх Арно голын тухай

	Өгүүлж чи ярив бололтой»

	Өнөө хүнд хажуу дахь нь хэлэв:

	«Арно голын нэрийг дурсахад

	Аймшигтай зэвүүн байсан болохоор

	Энэ хүн түүний нэрийг

	Энд хэлэлгүй өнгөрсөн байх».

	Нөгөөдөх нь түүнд ингэж хэлэв:

	«Энэ хүн юу бодсоныг

	Үнэндээ би мэдэхгүй юм.

	Тэр нэр үүрд балрах

	Тийм л учиртай юм даг!

	Өргөн голын дагуу үргэлжилсэн

	Өндөр их уулсын тэндээс

	Сэрвэгэр их нуруудаас дутуугүй

	Сицилийн хойдох Пелор хошуунаас 

	Тэнгэрийн ууршуулсан ус чийг

	Тэнгис далай руу дахин буцаж

	Уулсын өндрөөс мөрөн гол

	Уруудан урсдаг газрыг хүртэл

	Хамаг буяныг хүн бүхэн

	Хар эрээн могой шиг хорлоно.

	Энэ газар ер нь тэгээд

	Элдэв нүгэл шүглэсэн юм уу

	Эсвэл муухай ёс заншил

	Эрхэм үнэнийг эвдэж байна уу?

	Энэ голын ээлгүй хөндий

	Элдэв шидтэй сайхан Цирцея шиг 

	Эндхийн хүмүүсийн мөс чанарыг

	Эвдэж бүр өөр болгожээ.

	Арай одоохондоо боргоцой л идээгүй

	Адгийн муу гахайнууд дундуур126

	Хомсхон усаа Арно урсгасаар

	Хоточ нохдын127 зүг чиглэж

	Харин тэгснээ огцом гэнэт

	Хамраа сөхөж тэднээс буруулна.

	Уулаас золгүй, үхээрийн суваг

	Уруудах тусмаа улам өргөжсөөр

	Хав нохдоос нэгэнт өнгөрч

	Харин араатан чонотой128 тааралдана.

	Харанхуй цүнхлийн дундуур явсаар

	Хамгийн мэхтэй овжин этгээдээс ч

	Хавьгүй зальтай үнэгтэй129 тааралдана,

	Чимээгүй байгаад юугаа хийх вэ?

	Чагнаж намайг бүгд сонсог!

	Үнэн сэтгэл баримталж байгааг минь

	Үүнд урьдаас мэдэх нь ашигтай.

	Аягүй тэр голын эргээр

	Ахын чинь хүү хөх чоныг

	Авлаж хөөж, элдэж явааг

	Ажиглаж би харж байна130

	Хүний мах худалдаж байна

	Хөх чононуудыг барьж аваад

	Хөгшин мал шиг нядалж байна

	Өчнөөн хүнийг хяргаж байна.

	Өөрийн нэрийг баллаж байна 

	Халуун цусанд ханаж цадаад 

	Харуусалт ойг131 орхиж одов.

	Харин түүний сүр хүч

	Хавь ойрдоо хэзээ ч сэргэхгүй».

	Аль нэгтэйгээс гай дайрч

	Аюул занал нөмрөх нь гэсэн

	Аймшигт мэдээ сонссон хүн

	Айж царай нь хувирдаг шиг

	Харалган хүний зөгнөн хэлснийг

	Хажуу дахь нь бүгдийг сонсож дуулаад

	Харамсан гашуудаж тэргүүнээ гудайлгахыг

	Харж ажиж байлаа би.

	Энэ нэгний хэлснийг сонсоод

	Тэр нэгний гутарсныг хараад

	Алдар нэрийг нь асууж мэдмээр

	Аргагүй хүсэл надад төрлөө.

	Өнөө сүнс хариу хэлэв:

	«Өөрийнхөө тухай чи надад

	Өчүүхэн ч зүйл яриагүй мөртөө

	Өөрөө харин чи намайг

	Өдөж хоргоогоод байх юм.

	Эрхт тэнгэр чамайг шийтгэжээ.

	Энд чиний байж байгаа чинь

	Тэрний баталгаа даруй мөн 

	Тэгэхлээр би нуулгүй хэлье.

	Дель Дука нэртэй Гвидо байна

	Дэндүү их атаархуу явлаа.

	Халуун цус минь тэр аяараа

	Хар атаархлаар буцалж байлаа.

	Өрөөл бусдын сайн явбал

	Өмдөндөө шээх шахаж байлаа.

	Өөрийн үрээс ингээд би

	Өвс сүрэл хадаж байна.

	Аяа, хүн төрөлхтөн минь ээ!

	Явах зам байхгүй газар руу

	Яагаад чамайг даллаад байдаг юм?

	Нэн эртний сурвалжит Кольболийн

	Нийтэд алдаршсан Риньерыг хар,

	Нэр хүндийг нь залгамжилж яваа

	Нэг ч хүн байхгүй болжээ.

	Тэртээ По, Реногийн хооронд

	Тэнгис уул хоёрын дунд132

	Зөв үнэний төлөө тэмцэгчидтэй

	Зөрөлдөж хэрэлдээд байгаа улс чинь

	Зөвхөн түүний удмынх биш ээ.

	Өтгөн ургасан зулзаган модонд

	Өдий төдий хорт өвс бий.

	Зууралдаж ургасан хорт ургамлыг

	Зулгааж хаях хүч байхгүй.

	Зоригт Лицио хаа байна?

	Золбоот Гвидо хаа байна? 

	Эрэлхэг Траверсаро хаа байна?

	Эрэмгий Манарди хаа байна?

	Аяа, энэ романчууд гэдэг

	Арчаагаа алдсан муу төрөлтнүүд!

	Нөмөрсөн аюулаас Болонь хотыг

	Нөгөө Фабро аварч чадахгүй,

	Анжисны мөрөөс мөчирлөн ургасан

	Асар том саглагар мод

	Эрэлхэг баатар Фаэнц Бернардиныг

	Эрээд эрээд одоо олохгүй!

	Дайчин зоригт баатар эрс

	Д’Адзо, Уголиныг дурсан санахаар

	Хатуужилт Гвидог нэхэн бодохоор

	Харамслын нулимс асгараад байна,

	Харж байна уу, Тоскан хүн минь

	Ах дүү хөгжөөнт хэдийн

	Ахмад хүү Тиньозыг болон

	Алдаршиж явсан Траверсари овгийнхныг

	Аль эртээс цуутай байсан

	Анастаджи овгийнхныг эргэн дурсахаар

	Хатад гүнж, дайчин эрсийг,

	Хатуу ширүүн дэглэм журамтай

	Хахир хэцүү тэр газрыг

	Хайр сэтгэл, ариун ёсоор

	Халах өөрчлөх дайныг санахаар

	Харууслын нулимс асгараад байна.

	Аяа, Бреттиноро133 байгаагүй чинь дээр!

	Алдарт удам , чинь алга болсон,

	Харин тэр удамтай чинь хамт

	Халуун цусандаа нэрээ хадгалсан

	Хамаг хүн хавчлагад орсон

	Баньякавале цайзын ноёдын хөвүүд

	Байхгүй болсон нь азтай хэрэг

	Удам угсаа нь улам доройтож

	Урагшгүй ноёдыг төрүүлж гаргасан

	Каньо шилтгээн шившиг гутамшиг.

	Кастрокаро шилтгээн шившnг гутамшиг.

	Шулам хочтой Пагани үхэхэд

	Шууд залгах удам нь тасарна

	Гэсэн ч энэ нь тэдний нэрийг

	Гэгээн саруул болгож чадахгүй.

	Аяа, Уголин де Фантолин

	Аливаа муу хараал зүхлээс

	Аль хэдийн гэр орон чинь

	Аварч өөрийгөө чадсан байна.

	Хэзээнээс уламжилсан хууч домгийг нь

	Хэн ч одоо гутааж чадахгүй 

	Явж үз, 

	Тоскан хүн минь,

	Ярьсаар байтал сэтгэл минь шаналж

	Яахын аргагүй хэцүү боллоо.

	Цуг ингэж ярилцаж байснаас

	Цурхиртал уйлсан минь дээр байна»

	Алхах гишгэх бидний чимээг

	Анхаарч тэд сонсоно гэдгийг

	Андахгүй сайн мэдэж байлаа.

	Анир чимээгүй байгаа болохоор нь

	Аян замдаа бид орлоо.

	Тэгээд хоёулаа явж байтал

	Тэнгэрийн аянга шиг гэв гэнэт

	Хачин сүртэй дуу чимээ

	Хад хавцлаар түрхрэн цуурайтав.

	«Аль дайралдсан хүн намайг

	Алж тална»134 гэж гэнэт бархираад

	Аадрын үүлийг нэвт нижигнэсэн

	Аянгын дуу нам болдог шиг

	Нисэж явсан нөгөө сүнс

	Нэлээд холдоод чимээгүй боллоо.

	Айхавтар тэр нүргээн чимээг

	Арай ядан мартагнаж байтал

	Аадар бороо цутгаж байхад

	Аянгын дуу дахин нижигнэх мэт

	Ахиад бас нэг чимээ гарч:

	«Атаархаж яваад чулуу болсон

	Аглаврын135 сүнс би байна!» гэлээ.

	Би тэгээд урагшаа явсангүй,

	Балмагдаж айгаад, баруун тийшилж

	Багшаа бараадаж, ойртон наалдлаа.

	Эргэн тойрон чимээгүй боллоо.

	Эрдэмт багш минь ингэж хэллээ:

	«Хар нүгэлтний омгийг дарах

	Хатуу хазаар энэ байна.

	Өеө илбээс та нарын сэтгэлийг

	Өөрийн эрхгүй татаад байна.

	Дайсан та нарыг өөрийн урихаар

	Даанч түвэггүй амархан барина.

	Амгай жолоо, илбээс хөхүүлийн

	Аль нь ч ер тус болохгүй.

	Эргэн тойрон та нарыг дуудаад

	Энгүй тэнгэр эргэлдэж байна.

	Үзэгдэж харагдах юм бүхэн нь

	Үүрдийн бөгөөд үзэсгэлэнтэй сайхан,

	Харин та нар газар дэлхийг

	Харж ширтээд байх юм.

	Хамгийг мэдэгч, та бүхний

	Хар нүглийг цээрлүүлж байна».

	 


АРВАН ТАВДУГААР ДУУЛАЛ

	 

	Хоёр дахь тойрог
(Төгсгөл)

	Гурав дахь тойрог — хилэгнэгчид

	 

	Өсвөр хүүхэд шиг цовоо мандал 

	Өдрийн замаа нэгэнт туулаад 

	Гурван цаг өнгөрөх ойртоход 

	Гударч очдог хувьтай адил 

	Тэнгэрийн наран шингэн ороход 

	Тийм хувь үлдсэн байлаа136. 

	Тэнд одоо үдэш болжээ.

	Энд манайд шөнө болжээ137. 

	Байц хадны хажуу ирмэгийн 

	Баруун талаар явсан болохоор 

	Үдшийн нарны гэрэл туяа 

	Үргэлж бидэн дээр тусаж байлаа. 

	Гэтэл миний харсаар байтал 

	Гэв гэнэт гэрэл туяа

	Тууштай нэг гялсхийсэнд

	Туйлын их гайхаж явлаа.

	Өөрийн эрхгүй би тэгээд

	Өнөө хурц гэрэл гялбахад

	Өлийн байж саравчлан харлаа.

	Толинд ч юм уу, усан дээр

	Тусаж гийсэн цацраг туяа

	Өнцөг гарган эсрэг чиглэлд

	Өөдөө ойж цацрах адил

	Эгц хажуугаас адилхан зайд

	Энэ туяа хэвийн цацрах нь

	Энгийн нүдэнд илхэн байлаа.

	Нөгөө гэрлийн цацраг туяа

	Нүүр царайд тусах шиг санагдаад

	Нүдээ би түргэн бурууллаа.

	«Наашаа улам ойртоод байгаа,

	Нүд гялбуулаад салахгүй байгаа

	Энэ чухам юу юм бэ?

	Эцэг минь, та хэлээч» гэж

	Эрхэм найрагчаас би асуулаа.

	Элбэрэлт багш минь ингэж хариуллаа: 

	«Гэгээн тэнгэрүүд, чиний нүдийг

	Гялбуулж байгааг гайхах юмгүй,

	Энэ зам нээлттэй гэдгийг

	Элч ирж бидэнд хэлэхээр

	Илч гэрлээ цацруулж явна.

	Одоо чамд хэцүү байгаа

	Онц хурц гэрлийн гялбаанд

	Хоёр нүд чинь удахгүй баясна

	Хосгүй сайхан цэнгэлийг эдэлнэ»

	Бид хоёрын ойртож очтол

	Буянтай тэр элч хөөрөн

	Баяртай мэдээ бидэнд дуулгав:

	«Өгсөх шат энд байна,

	Өөдөө явахад тун амархан».

	Хоёулаа бид өөдөө явахад

	Хойноос «Beati Misericordes»138 гэж

	«Атаатанг ниргэгч, баярлаач!» гэж

	Аялан дуулах нь сонстож байлаа.

	Уран шүлэгч бид хоёр

	Улам дээшээ явсаар байлаа.

	Багшийнхаа сургаалыг сонсох сон гэж

	Би дотроо бодож явлаа.

	Итгэлт багшаасаа би тэгээд

	Ийм нэг асуулт асуулаа:

	«Явах зам гээд нөгөө сохор»

	Юу яриад байсан юм бэ?

	Хүндэт багш минь ингэж хэлэв.

	«Хүний юманд улайран шунагсдад

	Хүндхэн ял оногддогийг мэдээд

	Уйлах гаслах зовлонгоос тэр

	Урьдчилж та нарыг сэргэмжлэх гэсэн юм.

	Та нарын шуналыг татаад байгаа

	Тансаг сайхан эд баялаг чинь

	Хүн олон болох тусам

	Хүртэх нь улам бага болдгоороо

	Хүсмээр юм бишдэг шүү.

	Атаа жөтөө хүний шуналыг

	Айхавтар их хөөрөгдөж өгдөг юм.

	Дэвэрч хөөрсөн хүсэл шуналаа

	Дээд ертөнцөд хандуулах юм бол

	Та бүхний түгшүүр зовлон

	Тамтаггүй заавал арилах ёстой.

	Манлайн дээд тэр ертөнцөд

	«Манай» гэж ярьдаг хүн

	Маш олон болох тусам

	Хүн хүн тус бүрд

	Хүртэх хувь нь их болж

	Хайрлах халамжлах хүний сэтгэл

	Хавьгүй гэгээн, сайхан болдог»

	Ачит багшаасаа ингэж асуулаа:

	«Анх ирснийгээ бодвол би

	Арай дээр болсон байна.

	Тэглээ ч гэсэн миний сэтгэл

	Тээнэгэлзэж эргэлзэх нь их боллоо

	Хамаг баялаг нийтийн болж

	Хамтарч хэрэглэгчид олшроод ирэхээр

	Хүн зон цөөхөн байснаас

	Хүртэц нь яагаад их болох вэ?»

	Өрлөг багш минь ингэж хариулав:

	«Өөрийн чинь бодол хорвоогийн явдлаас

	Өөр тийшээ дахин хазайлаа.

	Саруул ухаан гаргахын оронд

	Саар харанхуйд төөрч байна.

	Гэрэл шингэдэг биен дээр

	Гэгээн туяа цацрахын адил

	Дуусашгүй арвин буян хишиг

	Дундаршгүй хайрын зүг тэмүүлдэг.

	Амраг хайрын өгөөмөр сэтгэлд

	Авч чадах бүхнийг нь бэлэглээд

	Ариун санаанд үүдсэн гал

	Асаж улам дүрэлзэх тусам

	Алдар нь улам мандан гэрэлтэнэ.

	Гүн хайрын гэгээ туяарсан

	Хүн улам олшрох тусам

	Хайр сэтгэлийн буян хишиг

	Харах толинд туссан юм шиг

	Хавьгүй их арвижин бадарна.

	Хариу хэлсэн миний үгэнд

	Ханаж сэтгэл чинь дүүрээгүй бол

	Хамаг чиний зовлон шаналгааг

	Халамжит Беатриче анагааж өгнө.

	Ид шидийн их хүчээр

	Илбэж хоёрыг нь арилгасан шиг

	Үлдсэн таван гувруу сорвио

	Үтэр түргэн арилгахыг бод».

	«Бэлэг та надад».., гээд

	Би үгээ дөнгөж эхэлтэл

	Дараачийн тойрог өмнө маань тодроод 

	Даруйхан би үгээ тасалж

	Тэр зүг хараа сунгалаа.

	Тэгтэл сайхан зүүдлэх шиг ч болж

	Тэсгэлгүй хөөрөн баярлах шиг ч болж 

	Бөөн хүн сүмд цугласныг

	Би гэнэт олж харлаа.

	Эмэгтэй хүн босго алхаж

	Эхийн сайхан, зөөлөн сэтгэлээр

	«Эвий хүү минь, яав даа чи,

	Эцэг бид хоёр чинь

	Эрж чамайгаа олох гэж

	Эмээж баахан сандарлаа» гэв139.

	Саяын эмэгтэй ингэж хэлээд

	Сарнин гэнэт алга болов.

	Өөр нэг эмэгтэй хүн

	Өр зүрхнээсээ гашуудан шаналж

	Гашуун нулимс асгаруулан байж

	Гаслан үглэх нь сонстож байлаа.

	Хичээл эрдэм дэвжин арвижсан

	Хэний нэрээр нэрлэх вэ гэж

	Хэрүүл маргаан болж байсан

	Энэ сайхан хот балгадын140

	Эзэн нь чи мөн болохоор

	Манай охиныг тэвэрч үнссэн

	Маш ичгүүргүй тэр залуугаас

	Өшөөгөө аваач, Писистрат» гэж

	Өнөө хүүхэн хашхирч байлаа141.

	Эзэн захирагч тайван харцаар 

	Эхнэрийнхээ зүг харж байснаа

	Тэвдсэн шинж огт үгүй

	Тэр бүсгүйд ингэж хэллээ:

	«Бид хоёрт хайртай охин 

	Буруу хэрэг хийгээд байхад 

	Олиггүй муу тэр залууг

	Одоо ер нь яах юм бэ?»

	Тэгээд би үүний дараа

	Тэсгэлгүй хилэгнэсэн олон хүн

	Нэг залууг142 тойрч шаваад

	«Нүдээд бай!» гэж бүгд хашхиралдан

	Нүүр нүдгүй чулуудахыг харлаа.

	Өршөөл энэрэлгүй жанчуулснаас болж

	Өнөө залуу амь тэмцэн

	Удах тусам тамир алдаж

	Улам доройтсоор газарт унасан ч

	Тэр залуу нүдээ нээж

	Тэнгэр өөд ширтэн хараад

	Аймшигт муухай хэрэг хийсэн

	Адгийн муу энэ нүгэлтнийг

	Бурхан тэнгэр хилэгнэн догширч

	Бүү ниргээсэй гэж залбирч байлаа.

	Матай духыг нь ажиж харвал

	Маш хүлцэнгүйн шинж илэрхий.

	Дотор байсан санаа сүнс минь 

	Доорхноо эргэж зохих ёсоор

	Бодит байдлыг тусган ухаармагц 

	Болсон явдлыг санаж байснаа

	Би гэнэт сэргээд ирлээ.

	Унтаж нойрсож хэвтсэн хүнийг

	Угз татаад сэрээсэн юм шиг

	Элий балай зогсож байхыг минь 

	Энэрэлт багш минь харж байснаа: 

	«Эвий, чи чинь яаж байна?

	Нойрмог ч гэмээр, хөлчүү ч гэмээр 

	Нүдээ аньж, гуйвж ганхаад

	Харанхуй утаанд мангуурсан юм шиг 

	Хагас бээр гаруй газар

	Хамт надтай явлаа» гэв.

	Хариуд нь би ингэж хэллээ:

	«Халамжит эцэг минь, намайг сонс,

	Явж байтал шөрмөс татаад

	Яасныг би танд хэлье»

	Багш надад ингэж хэллээ:

	«Баашилж хуурах гэж яаж ч оролдсон,

	Баг өмсөж хэчнээн ч далдалсан

	Бясалгаж бодож байгааг чинь

	Би нэвт харж чадна.

	Эгнэгт мөнхийн булгаас ундрагч 

	Эвлэрлийн хурыг143 элэг зүрх чинь 

	Эгшин зуур ч үл зайлуулах гэж

	Энэ зүүдийг зүүдэлсэн байна.

	Үзэх нүд нь харанхуйлсан хүн

	Үхэтхийн унасан нэгэндээ хэлэх мэт 

	«Эвий, чи минь яав даа?» гэж

	Эмээж сандарсандаа би асуугаагүй 

	Бат итгэлтэй яваг гэж

	Би чамд хэлсэн юм.

	Залхуу, номой, үхээнц хүмүүсийн

	Заавал сэрээж байх ёстой.

	Өдөж байж сэргээхгүй бол

	Өөрсдөө хөдөлж өгдөггүй юм».

	Тонгойх найрны гэрэлд гялбан

	Торолзох алсыг харж ядан

	Үдэш орой болж байхад

	Үргэлжлэн бид явсаар байлаа.

	Харин тэгтэл бидний өөдөөс

	Харанхуй шөнө шиг хар утаа

	Хуйлран бургилан улам ойртоод

	Хар утаа цэвэр агаарыг

	Халхлан харанхуйлж нэл бүрхээд 

	Харагдах юм үгүй боллоо.

	 


АРВАН ЗУРГААДУГААР ДУУЛАЛ

	 

	Гуравдугаар тойрог
(Үргэлжлэл)

	 

	Харанхуйлан халхлан улам өтгөрч 

	Хахир илбэрэг нь хамаагүй хатгадаг 

	Энэ утаа шиг ийм бүрхээснийг 

	Энэлэлт тамын харанхуйд ч гэсэн, 

	Огторгуйн доорх үүлсийн давхраа 

	Од мичдийг халхлан барайсан 

	Битүү харанхуй шөнө ч гэсэн 

	Би ер нь хараагүй юм байна144. 

	Өнөө утааг үл тэсвэрлэн 

	Өөрийн эрхгүй би нүдээ анилаа. 

	Газарч минь над руу дөхөсхийхэд нь 

	Гараараа би мөрийг нь түшлээ. 

	Газарчилж яваа хүнээсээ бариад 

	Ганцаараа үлдэж, хоцрохоос айгаад 

	Эвгүй гишгэж гэмтэх вий гэж 

	Эсвэл дайруулж үхэх вий гэж 

	Эмээж явдаг сохор хүн шиг 

	Өтгөн гашуун утаан дундуур 

	Өөр саадтай үл тулгаран 

	Өөдөө би явсаар байлаа.

	«Салалгүй, сайн бариад яв!» гэж 

	Сайхан сэтгэлт багш минь хэллээ.

	Би энд дуулахыг сонслоо.

	Бултын нүглийг арилгаж өгсөн

	Бурхан тахидаг хурганы өмнө 

	Эгшиглэн дуулсан хүн бүхэн

	Эвлэрэл, өршөөлийг гуйж байлаа. 

	Эхэнд нь «Agnus Dei»145-г дуулав.

	Эгшиг, ая, үгийг нь цөм

	Эвлүүлж яг тохируулсан болохоор 

	Эетэй сайхан дуулдаж байлаа.

	«Энэ сүнс үү, багш минь? гэж

	Эрс зориглон би асуулаа.

	Багш минь над ингэж хариулав. 

	«Бидний хажууд тэд нар байна

	Уур хилэнгээ энд тэд нар

	Унтраан дарж таягдан хаядаг юм» 

	«Дэлхийн тооллоор жилээ хэмждэг 

	Дээд тивийн хүмүүс шиг

	Битүү хар утаан дундаас

	Бидний тухай ингэж асуудаг

	Хэн гэгч хүн бэ чи» гэж

	Хэлж байх нь харанхуйд сонстов. 

	Халамжит багш минь ингэж хэллээ: 

	«Хариуг нь чи одоо хэл

	Харин тэгэхдээ өгсөх зам

	Хаа байгааг асууж ав»

	Хариуд нь би ингэж хэллээ:

	«Гэрэл туяанд гараад чи

	Гэгээн тэнгэрт хүрч очно

	Хамт надтай явбал чи

	Хариуг минь сонсоод лав гайхна».

	«Хэр чадлаараа хамт явъя,

	Хэрвээ утаа халхлаад байгаа бол 

	Хоёулаа үгээ сонсон байж

	Холбоо барья» гэж тэр хэлэв.

	Хариуд нь би ингэж хэлэв:

	«Үхэл зовлон замаар дүүрэн 

	Үргэлжийн битүү манан дундуур 

	Өөдөө би явж байна.

	Газар доорх ангал дотор

	Гай гамшиг цөхөртлөө үзлээ

	Хэлж зүйрлэхийн арга байхгүй 

	Хясаат энэ орныг үзэх нь 

	Хилэгнэсэн бурхны шүүлт биз

	Ял эдлэх цагаа хүртэл

	Ямар хүн байснаа хэлээч, 

	Явсан зам минь зөв байна уу,

	Зааж хэлсэн чиний үг

	Замын маань чиг болог».

	«Манай нутаг-Ломбард юм.

	Марко гэдэг нэртэй явлаа .

	Ганц ч хүний сум онилохгүй

	Газар орон үзэж танилаа.

	Гавьяат үйлст зүтгэж явлаа.

	Харин чи зөв замаасаа

	Хазайж мурийж гараагүй байна».

	Энэ үгийг тэр өгүүлээд

	Эцэст нь нэмж ингэж хэллээ:

	«Замбуулинд гараад миний төлөө 

	Залбирч явахыг гуйя би»

	Хариуд нь би ингэж хэллээ:

	«Найдаж хүссэнийг чинь заавал биелүүлнэ 

	Надад харин эргэлзээ төрлөө 

	Нарийн учрыг нь олохгүй байна.

	Урьдын эргэлзээ чиний ярианаас

	Улам ч их гүнзгийрч ирлээ.

	Энд хэлсэн чиний үг

	Тэнд дуулсантай яг тохирлоо.

	Онцолж сая чиний хэлснээр:

	Одоо ер нь буянтай хүн

	Ор нэрийн төдий ч гэсэн

	Огт байхгүй болсон байна.

	Гадна дотно хамаг биед нь

	Гай барцад нүүрлэсэн байна

	Хамаг учир нь хаа байна?

	Хан тэнгэрт үү? Харин доор нь уу?

	Магад учрыг нь ойлгож мэдвэл

	Марталгүй бусдад хэлж өгье»

	Харамсан гашуудаж «Ёх!» гээд

	Харуусч тэр санаа алдаад

	Хариулж бидэнд ингэж хэллээ:

	«Ертөнц гэдэг харалган, дүү минь,

	Ер нь чи түүнтэй адил,

	Одод түгсэн хан тэнгэр л

	Орчлонд эргэж тойрох үедээ

	Хамаг үйлийг заяадаг юм шиг

	Тэнгэрийг бүхний шалтгаан гэж

	Та нар ухаж ойлгодог байна.

	Чухам тийм байсан сан бол

	Чөлөөт үнэн та нарт заяахгүй сэн

	Буян үйлдэж нүгэл арилгасны

	Буруу зөв нь мэдэгдэхгүй байх сан

	Санаа хүслийн минь зарим нь

	Сансар хорвоогийн хумхаас сурвалжтай 

	Буян нүглийг зоригоор ялга гэж

	Бодит үнэн заяасан биз дээ.

	Онцгой хэцүү анхны тулаанд

	Одот тэнгэрийг дийлэх юм бол

	Оюун санаа хүч шимээр

	Оддын нөлөөг ялах ёстой.

	Тэгээд та нар эрх олж

	Тэнүүн сайхан чөлөөтэй болж

	Оюун ухааныг та нарт шингээсэн

	Оройн дээд хүчинд захирагдана.

	Од гариг та бүхний

	Оюун ухаанд нөлөөгүй болно.

	Газар дэлхий хэрэв одоо

	Ганхаж эвдэрч байгаа бол

	Ухаарч ойлгодог хүний хувьд

	Уул явдлын учир шалтгаан нь

	Угтаа та нар өөрсдөө шүү

	Бурхан тэнгэр хүний сүнсийг

	Бүр анхнаасаа энхрийлж ирсэн юм.

	Хүүхэд адил бурхны мутраас

	Хүний сүнс төрж гараад

	Хараахан сэтгэх чадваргүй ч гэсэн

	Харайн наадаж, гүйн тоглож

	Хааяа заримдаа баярлан инээж

	Харин тэгснээ уйтгарлан гуньж

	Сэргэлэн дархны энэ бүтээл

	Сэтгэл татсан зүг рүү нисэж

	Эзэн, эзэрхийллийн аль аль нь

	Элдэв саад учруулахгүй байвал

	Ялимгүй жаргалын дээжийг амталмагц

	Яаран түүн рүү гүйж хүрдэг.

	Тийм ч учраас хазаарлаж байх

	Хатуу хууль хэрэгтэй байдаг.

	Тийм ч учраас хаан хэрэгтэй.

	Хаан хүн шударга ёсыг

	Харж хамгаалж байх ёстой.

	Хатуу хууль байх нь байна.

	Харин тэр хууль цаазыг

	Хамгаалж байгаа хүн байна уу?

	Хэн ч түүнийг хамгаалахгүй байна 

	Хаан ширээ эзгүй байна.

	Таны их пап ламтан

	Төр шашны хэргийг ялгахгүй

	Эзэн хааны эрхэнд халдаж

	Энх жаргалд шунаж байна. 

	Санваартан олны хорхойг хүргэдэг 

	Сайн сайхан, хорвоогийн жаргалд 

	Өндөр мяндагт пап ламтан

	Өөрөө шунаж тэмүүлдэг болохоор 

	Иддэг бүхнийг цусалж орхиод

	Илүү сайныг хүсэхгүй байна.

	Энэ хорвоо ингэж доройтсон нь 

	Эзний захиргаа суларсны гай,

	Та бүхний мөс чанар

	Танагаа алдсаных биш гэдгийг

	Түвэггүй чи харж байна.

	Хорвоод хосгүй Ромын байгуулал 

	Хоёр гэгээн нартай байсан юм . 

	Хаана нь бурхны зам байгааг

	Хаана нь харцын зам байгааг 

	Харваас тэгэхэд ил байсан юм. 

	Түдэлгүй дараа нь бурхан шажин

	Төр засгийг халж устгасан юм.

	Мэс, таяг ингэж нийлээд 

	Мэдээж, буурч ялзарсан юм.

	Бие биеэсээ эмээж байдгаа

	Бүр тэгээд больсон юм.

	Эргэлзэж тээнэгэлзэхгүйн тулд чи 

	Энэ тарианы түрүүг хар

	Амуу тариаг үр үндсээр нь

	Андахгүй таньж мэддэг юм.

	Адич, По мөрөн урсдаг

	Анх мэндэлсэн эх оронд минь 

	Алдар нэр, эр зоригийг

	Асар их эрхэмлэдэг байсан юм

	Хаан Федерикийн тэмцлийн үед 

	Хамаг ёс эвдэрч эхэлсэн юм .

	Одоо гэтэл тэр нутагт

	Онцгой сайн, шударга хүмүүст 

	Ойртож очих ч нүүргүй байсан 

	Хариугүй муусайн амьтдын өмнө

	Хамаг зам нээлттэй болсон

	Ондоо оронд очих сон гэж 

	Одоо болтол шаналж явдаг

	Өнөө үеийнхэнд зэмлүүлж байдаг

	Өндөр настан гурав бий.

	Тэр гурвын нэрийг хэлбэл:

	Тревизийн ахмад алдарт Герардо,

	«Энгийн нэг Ломбард хүү»

	Этгээд францад сайхан харагддаг

	Элэгсэг зочломтгой Гвирдода Кастель,

	Бас нэг нь Куррадо да Палацдо

	Брешья нутагт төрсөн хүн.

	Сүм хийд төрийн үүргийг

	Сүйд болж өөртөө аваад

	Хоёр ажлын хүнд дарамтад

	Хотойж шаварт шигдэж ороод

	Аль алины нь ажил хэргийг

	Амжуулж чадахгүй шившгээ тарьсныг

	Ажиж харахгүй байна гэж үү?»

	Асуусны хариуд ингэж хэллээ:

	«Аяа, Марко бүгдийг ойлголоо.

	Эртний левитүүд  ямар учраас

	Эзэмшил газар аваагүйг мэдлээ.

	Алдарт Герардо гэгч хэн бэ?

	Аль дивангарт тэр хүн

	Мартагдсан нэгэн жишээ болж

	Манай хорвоод үлдсэн гэв үү?»

	Хариуд нь тэр ингэж хэллээ:

	«Хачин юм чи ярилаа.

	Өөрөө чи Тосканых байж

	Өр нимгэн Герардын тухай

	Өнөө болтол дуулаагүй гэж үү?

	Өөрт нь өгсөн хоч энэ.

	Өөрийнх нь төрсөн охин Гайя

	Өөр хоч өгсөн гэж үү?

	Тэнгэр та нарыг тэтгэх болтугай!

	Тэмүүлсэн газартаа хүрч ирлээ.

	Манай дунд үүрийн гэгээ

	Манхайн цайж эхэлж байна.

	Сахиулсан тэнгэр хүлээж байгаа,

	Сайн харагдахгүй байгаа дээрээ

	Саруул гэрлээс зайлах хэрэгтэй».

	Хариу үг тэр сонсолгүй

	Хажуу тийшээ эргээд явлаа. 

	 


АРВАН ДОЛООДУГААР ДУУЛАЛ

	 

	Гуравдугаар тойрог

	(Төгсгөл)

	Дөрөвдүгээр тойрог. Гутрагсад

	 

	Уншигч минь та манан дунд 

	Уул хадаар тэнэж үзсэн бол 

	Нүдийг нь хальс бүрхэж халхалсан 

	Номин шиг сохойн харж явсан бол 

	Өтгөн чийглэг уур манан 

	Өнөө дахин сийрэн шингэрэхэд 

	Бөмбөлөг нарны гэрэл туяа 

	Бүдэг бадагхан гэрэлтэж эхэлдэг 

	Тэр агшныг эргэн санаарай.

	Тэгвэл та, шингэх нарыг

	Тэнд намайг дахин хараад

	Анх эхлээд ямар байсныг

	Аргагүй сайн ойлгож мэднэ.

	Багштайгаа би алхаа нийлүүлэн

	Бараг шингэрсэн манан дундуур

	Уулсын цаана нэгэнт шингэж

	Унтарсан гэгээг зүглэн явлаа.

	Ургуулж дүрслэн бодно гэдэг

	Улам гүнзгийрвэл бүхнийг мартуулна. 

	Түүнд хэтэрхий автагдсан хүн

	Түмэн бүрээ нижигнэсэн ч сонсохгүй 

	Сурвалж уг чинь юу юм бэ?

	Сэрэл мэдрэл биш гэж үү?

	Тэнгэрийн гэрэл чамайг төрүүлсэн,

	Тийм биш бол бурхан бүтээсэн

	Аймшигт өшөө хорслын улмаас

	Алтан гургалдай болж хувирсан

	Омогт ширүүн хатны явдал 

	Оюун санаанд ингэж үлдлээ.

	Харин тэгтэл миний сүнс

	Хамаг бодлоо дотроо хураагаад

	Бусад бүх юмыг огоорч

	Буй орчныг мэдрэхээ болилоо.

	Тэгээд миний бодол санаанд 

	Тэлүүлж дүүжлүүлж муугаа үзсэн

	Амин голоо тасарсан хойно ч

	Архиран уурлаж хилэгнэсээр байсан 

	Тэрсүүд бардам түшмэлийн дүр

	Тэр доорхноо орж ирлээ .

	Үлэмж их Артаксеркс хаан

	Үнэнч хатан Эсфирьтэйгээ хамт

	Маш өөдрөг ажил амтай

	Марходей тэнд бас байлаа.

	Хөөсөн ус нь задран бутрахад

	Хөөс доорхноо сарнин арилдаг шиг 

	Бодитой гэмээр энэ дүр

	Бутарч сарнин үгүй болоход

	Уйлж унжсан нэг хүүхэн

	Урьдаас гэнэт тодорч ирээд

	Хатан хаан минь та яагаад

	Хар мунхаг уураас болоод

	Харамсалт үхлийг хүссэн юм бэ?

	Танхил Лавиныг алдахгүй гэж

	Та өөрөө өөд болсон ч

	Охиноо та алдсан шүү дээ.

	Одоо би ээж тандаа

	Оногдсон зовлонг эдэлж байна» 

	Нойрсон ахуйд нарны гэрэл

	Нүдэнд тусмагц зүүдний мөрөөдөл 

	Агшин зуур бүртэгнэж байснаа

	Алга болон замхардаг шиг

	Гэгээн зуны хурц нарны

	Гэрэл туяа нүүрт тусмагц

	Үзэгдэж байсан юм бүхэн

	Үгүй болон замхарч одлоо.

	Ингээд би сэхээ орж

	Ийш тийшээ харах зуур

	«Өгсөх зам энд байна» гэж

	Өгүүлж хэлэхийг дуулж сонсоод

	Өөр юм бодохоо болилоо.

	Ярьсан хүнийг олж харах гэж

	Яарах сэтгэл надад төрлөө.

	Зөвхөн тайтгарч сэхээрэх нь 

	Зөн билгийн хязгаар байлаа.

	Ээх нарны чанх өөдөөс

	Эгцэлж харж болдог үгүй шиг

	Нүүр царай нь гялтганаж гялалзаад

	Нүдээр харахын аргагүй байлаа.

	«Тэнгэрийн сүнс бид бүхнийг

	Тэртээ тэргүй жаахан сургамжилна.

	Өөдөөс нь бидний харъя гэхэд

	Өөрийнхөө гэрлээр өөрийгөө халхална.

	Бид өөрсдийгөө энхрийлэн хайрладаг шиг 

	Бурхан биднийг энхрийлэн хайрладаг

	Өөр хүний гачигдал гуйлтыг

	Өөрсдөө бид урьтаж мэдэнгүүт

	Тэр гуйлтаас яаж татгалзах вэ гэж

	Тэвдэн бухимдаж арга сүвэгчилдэг.

	Чимээ гарсан тэр зүгийг

	Чиглээд хоёулаа одоо алхъя.

	Өдрийн гэгээ тасраагүй дээр

	Өөдөө хоёулаа явж үзье.

	Дэндүү харанхуй, шөнө болговол

	Дээшээ явж болохгүй болно»

	Багш минь надад ингэж хэллээ:

	Бид хоёр арай зүүншилсээр

	Өндөр шатны сүүдэрт орлоо

	Өгсөх эхний шатанд гартал

	Өмнөөс салхи үлээх шиг болоод

	«Булай мунхаг уургүй хүн

	«Веаti Pacitici!»  гэж хэлэх нь

	Бид хоёрт илхэн сонсогдлоо.

	Шингэх наран далд орж

	Шөнийн харанхуй нөмрөн ирлээ.

	Огторгуйн уудамд энд тэнд

	Од мичид гялалзаж эхэллээ.

	Хөл минь гэнэт ядарсныг мэдээд

	«Хүч минь, барагдаж гүйцлээ!» гэж

	Аман дотроо би өөртөө

	Аяархан гэгч нь хэлж орхилоо.

	Шинэ тойрогт гарч иртэл

	Шат гишгүүр ч тэгээд дууслаа.

	Замаа туулсан усны завь шиг

	Захад нь тулаад бид зогслоо.

	Чимээ анир гарах нь уу гэж

	Чих тавин сонсож байснаа

	Яруу найрагчид хандан хэллээ:

	«Ямар нүглийг энд ариутгадгийг

	Өршөөлт эцэг минь та надад

	Өгүүлж хэлж өгөхгүй юү?

	Явах гишгэхэд тань хэцүү байвч

	Ярих хэлэх тань чөлөөтэй байна»

	Багш минь надад ингэж хэллээ:

	«Буян хишигт тэмүүлэх тэмүүлэл

	Буурай дорой байх юм бол

	Бузгай хүчийг энд сэлбэдэг юм.

	Тэнгисийн аянд алжаасан завьчид

	Тэнхээ нэмэн сэлүүрдэж эхэлдэг юм.

	Одоо миний хэлэх үгийг

	Оюун ухаан чинь шингээж аваг

	Ахар товчхон миний сургаал

	Алжаалаа тайлж амрах зуур чинь

	Амтат жимс шиг зугаа болог 

	Хайрт хүү минь, мэдэж ав,

	Хамаг амьтан, хан тэнгэр ч

	Хайр дураар дүүрэн байдаг юм

	Байгалийн дур, сэтгэлийн дур гэж

	Бас дотроо ялгаатай байдаг юм.

	Байгалийн дур тэмүүлэл гэдэг нь

	Буруутаж эндэнэ гэж ер байхгүй

	Зориг сэтгэлийн тэмүүлэл гэдэг нь 

	Зорилгын хувьд алдаж болно.

	Хэтэрхий хомсхон болж ч мэднэ

	Хэмжээгүй их болж ч мэднэ.

	Энэ сэтгэлийн дур хүслэн

	Эрхэм дээдсийг эрмэлзэн тэмүүлж

	Элдэв мууг эс үйлдвэл

	Этгээд муухай авьяас төрөхгүй;

	Хилэнц нүглийн замаар орвол

	Хэтэрхий их шунаг байвал

	Хэмээ алдсан харамч байвал

	Хүн амьтан бурхны гэрээсийг

	Хөсөрдүүлж байгаа нь тэр юм шүү

	Энэ бүхнээс аваад үзэхэд

	Эрмэлзэл хайр гэдэг маань

	Өргөн сайшаан магтвал зохих

	Өлзий буян, сайн үйлийн

	Хатуу ширүүн шийтгэвэл зохих

	Хамаг муу нүгэл хилэнцийн

	Анхны сурвалж мөн гэдэг нь

	Аяндаа тодхон болж байна

	Энэрэл хайр хэзээ ямагт

	Эзэн юүгээн юуны өмнө

	Өрөвдөж хаацайлж байдаг болохоор 

	Өөр өөрийгөө үл хайрлах

	Өчүүхэн ч сэтгэл амьтанд байхгүй 

	Оршиж байгаа юм бүхэн

	Онгон тэнгэртэй холбоотой болохоор

	Тэнгэр бурхныг үл хайрлах

	Тийм учир ер байхгүй.

	Нэгэнт энэ үнэн болохоор

	Нийтдээ байдал ийм байна:

	Хорвоо ертөнц дээр хайрын сэтгэл 

	Хорт муугаар дүүрэн болохоор

	Гайгүй сайн тунгааж үзвэл

	Гурван янзаар илэрдэг юм:

	Хажуу хавиа хажиглаж байгаад

	Хайр найргүй хадарч орхиод

	Дээшээ авирахыг зарим нь боддог 

	Дэргэдэхээ унагасан хойно л тэдний 

	Дэнсэлсэн сэтгэл нь сая амардаг

	Танил найз нар нь дээшээ гарвал

	Тав алдаж хорсон занаж

	Алдар нэр эрх дархаа

	Алдах вий гэж зарим нь айдаг

	Эмзэг сэтгэлтэй зарим хүн

	Элдэв юманд гутарч гомдохдоо

	Өшөө хонзонгоо авахаас нааш

	Өлөн хоосон байхаас ч буцдаггүй

	Өрөөл бусдын мууг үзэх гэж

	Үг сүггүй улайран тэмүүлдэг.

	Тийм гурван атгаг сэтгэлтнийг

	Тэртээ доор хэсгээж байна.

	Өлзий буянд хүрэх замд 

	Өөр сэтгэл бас бий.

	Хүн бүхэн жаргалд шунан

	Хүсэл сэтгэлээ хангахыг бодож

	Энх жаргалыг бүгд горьдон

	Эрмэлзэн тэмүүлж байдаг байна.

	Энх жаргал өөд та бүхэн

	Эрс зоримог тэмүүлэхгүй бол 

	Эндэж алдсан тийм нүгэлтнийг

	Энд бидний ирээд байгаа

	Энэ тойрогт шийтгэдэг юм.

	Аятай сайхан амьдран суух

	Аз жаргалын үр үндэсгүй

	Хоосон хуурамч цэнгэлээр дүүрэн 

	Хорвоогийн жаргал гэж бас байдаг.

	Тэр жаргалд хэт шунагсад

	Тэртээ дээрх гурван тойрогт

	Тарчилж гасалж байдаг юм

	Түүний гурамсан чанарын тухай

	Өнөө би чамд хэлэхгүй

	Өөрөө чи учрыг нь олоорой».

	 

	 


АРВАН НАЙМДУГААР ДУУЛАЛ

	 

	Дөрөв дэх тойрог

	(Үргэлжлэл)

	 

	Өрлөг багш минь үгээ төгсгөөд 

	Өөрийн нь сургаалыг ойлгосон эсэхийг 

	Мэдэж авъя гэсэн янзтай 

	Миний нүдийг эгцлэн харлаа.

	Бас дахин асуумаар бодогдоод 

	Байж ядан догдолж байлаа.

	«Амар заяа түүнд үзүүлэхгүй

	Асууж шалгаагаад яах вэ» гэж

	Өнгөн дээрээ дуугүй байвч

	Өөрөө дотроо бодож байлаа.

	Эрэлт хүслийг минь эрдэмт багш

	Эцгийн зөнгөөр ойлгож мэдээд

	Эрс зоригтой яриг гэсэндээ

	Эхлээд тэр үг өдлөө.

	Эрхэм найрагчид ингэж хэллээ:

	«Үнэн гэгээн таны сургаал

	Үзэх нүдийг минь сэргээж өглөө.

	Халамжит багш минь, таны надад

	Харуулж үзүүлсэн юм бүхэн чинь

	Хачин тодхон, ойлгомжтой боллоо.

	Энэрэлт эцэг минь, тэглээ ч гэсэн

	Эрх жаргал, нүгэл хилэнцийн

	Эх сурвалж гэж таны хэлсэн

	Хайр сэтгэл юү вэ гэдгийг

	Хараахан би ойлгохгүй байна».

	Саруул ухаант багш минь хэллээ:

	«Санаа сэтгэлээ тэлэн өргөтгөөд

	Сайтар ажиж намайг хар

	Харин бусдыг уруу татагч

	Харалган сохруудын  төөрөгдлийг илчилнэ. 

	Хайрлах дурлах эрмэлзэл тэмүүлэл

	Халуун сэтгэлд шингэсэн байдаг.

	Аз жаргал даллахтай зэрэг

	Аятай таатай юм бүхэн рүү

	Амраг хайр тэмүүлж байдаг.

	Өнгөн дүр төрх чиг

	Өөрсдөд чинь нуугдан шингээд

	Өөрийгөө мэдүүлж ойлгуулахаар

	Өнөөх сүнснүүдээ дуудан далладаг.

	Сүнс хэрэв түүнийг хараад

	Сүр хүчинд нь автагдах юм бол

	Сэтгэл гэдэг тэр мөн.

	Жам ёсны зүйл болохоор

	Жаргал цэнгэлээр улам батажна.

	Ассан гал өөдөө тэмүүлж

	Анхнаас заяасан мөн чанараараа

	Үл бөхөх орчин өөд

	Үргэлж дүрэлзэж байдаг шиг

	Увдис хүчний эрхэнд орсон

	Уг сүнс хүслээр бадарч

	Ухаан санаа нь хөөрөн дэгдээд

	Бусдын эзэмшилд орсон хойноо л

	Буурч намжиж тайвширдаг байна.

	Амраг сэтгэл хэзээ боловч

	Алдаж эндэх ёсгүй гэсэн

	Айхавтар буруу үзэл баримтлагчид

	Үнэнд хэчнээн харш байгааг

	Өөрөө чи харж байгаа биз.

	Хайр сэтгэл байгалийн жамаар

	Хольцоогүй цэвэр байж ч болно.

	Халуун лаваар хэвийг нь авлаа гэхэд

	Харин ч өө сэвгүй байхгүй

	Хачин сонин байх биз».

	Өрлөг багшдаа ингэж хэллээ: 

	«Дуулгавартай надад таны үг 

	Дурлалын учрыг тайлж өглөө.

	Гэвч би нэгэн зүйлийг

	Гэгээрч ухаарахгүй үлдэх нь.

	Хэрэв дурлал гаднаас заяадаг бол

	Хүний сүнс ер нь тэгээд

	Өөр яах ч арга байхгүй

	Өөрөө сонгох ч мэдэлгүй юм шив?

	Өрлөг багш минь ингэж хариулав:

	«Тэнүүн ухаан билгийн идтэй

	Тэгээд цаашилбал найдварын үндэстэй

	Беатриче юугаан чи хүлээ

	Бат итгэлтэй чин хүслээр

	Найдан хүлээж чадвал чи

	Нарт хорвоод хүрч очно.

	Бүтээн цогцлох эх сурвалж

	Бодисоос ангид, бодисын хүрээнд

	Бүрэн онцгой хүчтэй байдаг.

	Хүч хэдийгээр амьд байвч

	Хөдөлж оргилж тодрохгүй бол

	Хүний нүдэнд үл үзэгдэнэ.

	Илэрч байж л сая харагдана.

	Ийм байдлаар ургамал амьдарч

	Нэг харахад ургамал модноос

	Навч нахиа дэлгэрсэн байдаг.

	Амтат бал олж авах

	Ажилч зөгийн хэрэгцээ шиг

	Анхны хүсэл хаанаас төрөв

	Аливаа юмыг ухаж мэдэх

	Анхны хүсэл та нарын дотор

	Бусад хүний нүднээс яагаад

	Будан манангаар халхлагдав.

	Ажиж цэгнээд үзэх юм бол

	Анхны тэр хүсэл зоригийг

	Магтаад байхын ч хэрэг байхгүй,

	Муулаад байхын ч учир байхгүй

	Харин тэгэхдээ түүний хойноос

	Хачин олон хүсэл төрнө.

	Тэр бүгдийг шүүх, сонгох

	Тийм чадвар та нарт бий.

	Нандин сэтгэл, муу санааг

	Няцаах ч юм уу, ивээхийн цагт

	Хариу заавал хүрч ирдгийн

	Хамаг учир тэр шүү дээ.

	Та нар төрөлхийн чөлөөтэй гэдгээ

	Таньж мэдсэн ухаантан мэргэд

	Орчлон ертөнцөд ёс суртлыг

	Олж гаргаж ирсэн байна.

	Гал дөл шиг дотуур сэтгэл

	Гаднаас заяасан байлаа ч гэсэн

	Та нарын дотроос амин сүнс

	Түүнийг хэзээ ч тонилгох эрхтэй.

	Эрх чөлөө гэж Беатричийн хэлдэг

	Энэ чухам мөн юм шүү.

	Түүний тухай яриа гарвал

	Тэгж чи ойлгож аваарай».

	Орой болоход сар мандаж

	Од мичдийн гэрлийг бөхөөж,

	Сайхан - Ром хотын цаагуур

	Сардини, Корсик арлын дундуур

	Наран шингэх тэр хязгаарт

	Өнгөлөг гялтгар том тогоо шиг

	Өрнөөс дорныг чиглэн гулслаа.

	Хүндэт багшийн сүнс сүүдэр

	Хүнд дарамтаас намайг салгалаа: 

	Төрж өссөн Пьетол нутаг нь

	Түүний агуу, алдар гавьяагаар 

	Мантуйн өргөн, уудам хөндийгөөс

	Маш их нэрд гарчээ.

	Ачит багшдаа хандаж тавьсан

	Асуулт болгондоо хүсэж хүлээсэн

	Зүг чигтэй хариулт аваад

	Зүүрмэглэх мэт мэлрэн зогслоо.

	Гэтэл харин энэ зүүрмэглэлийг 

	Гэнэтийн шуугиан сарниаж орхилоо. 

	Хадан хясааг тойрч гараад

	Хойноос яаран гүйж яваа

	Хар сүүдрүүд бидэнд харагдлаа.

	Аль хэзээ, эрт үед

	Асоп, Исмений голын эргэд

	Фивчүүд шөнөжин наргин бужигнаж 

	Вакх  тэнгэрийг тахиж байсан шиг

	Бас энд сайхан сэтгэлтнүүд

	Байц хадыг тойрон гүйлдэж

	Байж ядан бужигнан үймэх нь

	Бүдэг бадагхан харагдаж байна.

	Гэнэт энэ бөөн хүмүүс

	Гүйн гүйсээр биднийг гүйцэж

	Хамгийн түрүүн гүйж явсан

	Хоёр сүнс уйлан хашхирав.

	«Мария уулыг чиглэн явав .

	Марсильяг бүслээд 

	Цезарь хаан Испани оронд цөмрөн орж

	Илердэд дайсныг ялж дийлэв» .

	Тэдний араас улс амьтан

	Тэнд эндгүй хашхирч байлаа.

	«Алив та нар хурдал, хурдал,

	Арвин их хайр сэтгэлтэн

	Арчаагүй номой байж болохгүй!

	Өлзий буянт хүчин зүтгэлд

	Өршөөл хайр тэнгэрээс заяана»

	«Аяа, та нар буян үйлдэхдээ

	Алгуурлан хөшиж, залхуурсны хариуд

	Амь биед чинь гал асаж

	Аймаар их дүрэлзэж байна!

	Дэгсдүүлж би худал хэлэхгүй,

	Дэргэд байгаа минь амьд хүн шүү,

	Дээшээ наранд гарах гэж явна.

	Ганга хадны цав нүхний

	Гарах газар хаана байна».

	Уулгалан тэмүүлсэн олон хүнийг

	Ухаант багш минь ингэж угтлаа.

	Харин тэгтэл нэгэн сүнс

	Харайж гүйх явдал дундаа:

	«Одоо бидний хойноос явцгаа,

	Орох хаалга энүүхэнд бий.

	Хөдөлж явах дон тусчихсан,

	Хөл өөрөө гүйдэг болчихсон

	Хэнээтэй биднийг бүдүүлэг гэлгүй

	Хэлтрүүлж өршөөж үзээрэй та.

	Сан-Дзено сүмд хамба явлаа.

	Сайхан Барбаросс хаанчилж байлаа.

	Милан хотод тэр хааныг

	Муучилж харааж байдаг юм.

	Харахад муухай хазгар мөртөө

	Хав хар санаа бодолтой.

	Өөдгүй муу зан ааштай

	Өөрийн тэр дагавар хүүг

	Хамаг ёс дүрмийг зорчин

	Хамба болгосон Альберто ноён

	Эрх дархаа овжин ашиглаж

	Энэ сүмийн нэрийг гутааж

	Өчнөөн их гай тарьж

	Өрөөсөн хөлөө авсанд хийжээ».

	Амьтан хүн холдож одоод

	Анир чимээгүй болсон эсэхийг

	Ажиж би огт мэдсэнгүй.

	Энэ хэлсэн хэдэн үг л

	Эгнэгт сэтгэлд минь үлдсэн юм».

	Тэтгэж тусалдаг багш минь хэллээ:

	«Тэр хараач, нөгөө хоёрыг

	Тэртээ тэнд нүглээ наманчлан

	Тэдний хойноос гүйж явна»

	Тэд хойноос ингэж хашхирав:

	«Тэртээ ёроолоор явж гарагсад

	Аагим цөлд үрэгдсэний дараа

	Ач үр нь Иорданд хүрсэн юм.

	Энсй хаан зориглон байлдахад

	Эцэж цуцаад Сицилид үлдэгсэд

	Энэ насныхаа гутамшгийг эдэлсэн юм». 

	Олон хүн холдон холдсоор

	Огт харагдахгүй болохын үед

	Сэтгэлд нэгэн бодол ургаж

	Сэргэг шинэхэн санаа төрж

	Нэгийг санаж нөгөөг сэтгэсээр

	Нүдээ аньж бодолд дарагдсаар

	Нойр хүрч үүргэлж эхэллээ.

	 


АРВАН ЕСДҮГЭЭР ДУУЛАЛ

	 

	Дөрөв дэх тойрог

	(Төгсгөл)

	Харамч, үрэлгэн хүмүүс

	 

	Хөрсний юм уу, Сатурнын нөлөөгөөр 

	Хөрсөн сар шиг сэрүүн болж 

	Агаар орчныг төөнөн түгсэн 

	Айхавтар халуун намжих үед 

	Зурхайч мэргэч үүр цүүрээр 

	Зурж бодож олж хардаг 

	Зүйл зүйлийн одод гарч 

	Зүүн зүг гэгээрэх үед 

	Зүүдэнд минь нэг хүүхэн үзэгдлээ . 

	Гар мухар, дуу гуншаа,

	Нүүр шар, хөл хазгар

	Нүд хялар нэгэн байлаа.

	Харцаа би түүнд тусгалаа.

	Харанхуй шөнө бээрсэн биеийг

	Халуун илч бүлээцүүлэх адил

	Нүдний минь харц  амыг нь нээж

	Нурууг нь тэнийлгэж сэтгэлийг нь сэргээгээд

	Үнэн сэтгэлийн увдис хүчээр

	Үхээнц царай нь өнгө орлоо.

	Үг дөнгөж хэлж эхэлмэгцээ

	Үнэхээр сайхан дуулж гарлаа.

	Ая дууг нь анхааран сонссоор

	Аргагүй түүний эрхэнд орлоо.

	Тэр сүнс ингэж дууллаа:

	«Далайчдын толгой мансууртал дуулдаг 

	Далайн дагина би байна.

	Хангинасан дууг минь сонсмогц тэд

	Хамаг бүхнийг мартаж орхидог юм.

	Уяхан зөөлөн миний дуудлага

	Улиссын  замыг алдуулсан юм.

	Миний урхинд орсон хүн

	Мултарч гарах нь ховор байдаг юм».

	Амаа хамхиж амжаагүй байхад нь

	Ариун, хичээнгүй нэг авгай 

	Дуулсан хүүхнийг зэмлэж ичээхээр

	Дэргэд нь гэнэт гараад ирлээ.

	«Аяа, Виргилий, хэн бэ энэ?» гэж

	Авгай түүнээс лавлан асуув.

	Ариун авгай ууртай байгааг

	Агуу шүлэгч хажуу дэргэдээс нь

	Ажиглаж хараад зогсож байлаа.

	Саяын авгай ширүүн хараад

	Саваагүй хүүхнийг барьж аваад

	Өмссөн хувцсыг нь тасдаж хаяад

	Өвчүү гэдсийг нь ил гаргатал

	Өөдөөс харин тэсэхийн аргагүй

	Өмхий үнэр ханхийлээ.

	Өөрийн эрхгүй сэрээд ирлээ.

	Хараагаа миний дөнгөж нээтэл

	Халамжит багш минь ингэж хэллээ:

	«Чамайг би гурвантаа дуудлаа.

	Чингээд би тоогоо алдлаа.

	Одоо бос, ингээд явъя.

	Орох үүдийг эрж олъё.

	Арай ядан миний босоход

	Асар их уул хадны

	Ариун тойрогт гэрэл туслаа.

	Аян замдаа бид орлоо.

	Алтан нар нуруунаас ээлээ.

	Багшийн хойноос би дагаж

	 

	Барагдашгүй их бодолд дарагдан

	Нуман гүүрний тэн хагас шиг

	Нугдайн бөхийж гэлдрэн явлаа.

	Ингэж явтал гэв гэнэт

	«Ийшээ та нар хүрээд ирцгээ,

	Өгсөх шат энд байна» гэж

	Өгүүлж хэлэх дуун сонсогдлоо.

	Уйтгар зовлонгийн энэ оронд

	Урьд ер нь сонсож байгаагүй

	Уян зөөлөн хоолой байлаа.

	Үг хэлсэн саяын тэнгэр

	Үзэсгэлэнт хун шиг жигүүрээ дэлгээд 

	Өгсүүр чулуун шат гишгүүрээр

	Өөдөө биднийг яв гэлээ.

	Жигүүрээрээ тэр биднийг даллан

	Жич нэмж үг хэлэхдээ:

	Зовж гасалсан тэр амьтад

	Зол жаргалаа олсон гээд

	Мөдхөн заяах тэдний жаргалыг

	Магтан магтан ярьж байлаа.

	Сахиулсан тэнгэрээс дээш явтал

	Саруул ухаант багш минь асуув:

	«Тоост газрыг мөргөх шахан

	Тонгойж явдаг чинь юү билээ?»

	Эрхэм багшдаа ингэж хариулав.

	«Эргэлзэж гайхаж явна би,

	Унтах нойртоо үзсэн зүүднийхээ

	Учрыг олох гэж ядаж явна».

	Энэрэлт багш минь ингэж хэллээ:

	«Эртний шулмыг чи зүүдэлжээ.

	Тэсгэлгүй гашуудан үгүйлж байгаа 

	Түүнийг яаж залхаахыг зүүдэлжээ.

	Чи ингэж гиюүрээд яах вэ,

	Чанга чанга гишгээд яв,

	Эгнэгт мөнхийн өнөө хаан

	Этгээд хачин урхи бариад

	Эргүүлж байгааг чи хар!»

	Шонхор шувуу нугдайж сууснаа

	Шулганах, жиргэх чимээ сонсмогц

	Гэв гэнэт ухасхийн босоод

	Гэдсээ цатгахаар нисэн дайрдаг шиг 

	Гиюүрэхээ болиод сэргээд ирлээ.

	Өндөр их хадан дундуур

	Өөдөө явсан зам байлаа.

	Харгуй зам тахиралдан одсон

	Хажуугийн дэвсэг дээр гарч ирлээ.

	Тав дахь тойрогт би ороод

	Түрүүлгээ харсан олон хүн

	Урваж хөрвөх ч тэнхэл байхгүй

	Уйлж байхыг би харлаа.

	«Adhaesit pavimento anima meal!»  гэж

	Айхавтар гунигтай хэлэхийг сонслоо.

	Аахилан уухилах чимээн дундаас

	Арай ядан үгийг нь ойлголоо.

	«Үнэхээр шалгарсан сод хүмүүс минь

	Үнэн, найдлага хоёрт түшиж

	Үйлийн үртэй зовлонгоос ангижрах

	Зургаа дахь тойрогт яаж гарахыг

	Зааж хэлж өгөөч та нар!».

	«Та нар энд бидний дунд

	Тарчилж зовж хэвтээгүй дээрээ

	Баараггүй замаа олъё гэвэл

	Баруун мөрөө дагаж яв».

	Халамжит багшийн минь асуултын

	Хариуд нь сүнс ингэж хэлэв.

	Ингэж чухам хэн хэлснийг

	Их л нарийн тогтоож авлаа.

	Итгэлт багшийнхаа нүд рүү харлаа. 

	Царайчилж харсан миний сэтгэлийн

	Цаад учрыг гадарлаж мэдээд

	Бараан сүнстэй уулзаж ярилцахыг

	Багш минь зөвшөөрч дохио өглөө.

	Тэгээд би зориг орж

	Тэнхэлгүй амьтны зовж хэвтээ

	Тэр газарт дөхөж очоод

	Түүнд би ингэж хэллээ:

	«Гэрэлт тэнгэрт очихын тулд

	Гэмээ наманчлан уйлж байгаа

	Амин сүнс минь чи наад

	Ариун үйлээ түр завсарлаад

	Хэн гэгч хүн явснаа 

	Хэлж өгөөч чи надад

	Та бүхэн ямар учраас

	Түрүүлгээ хараад хэвтсэн юм бэ?

	Энэ доод хорвоо ертөнцөөс

	Эсэн мэнд гарч очоод

	Ялимгүй, бага, өчүүхэн ч гэсэн

	Ямар тус чамд хүргэх вэ?

	Тэр сүнс ингэж хэллээ:

	«Тэнгэр биднийг ямар учраас

	Тэрийлгэж хэвтүүлсний учрыг чи

	Тэртээ тэргүй дараа мэднэ.

	Эрт урьд пап явсныг минь

	Эхлээд чи мэдэж ав.

	Өчүүхэн Кьявери, Сьестрийн хоорондуур 

	Өргөн мөрөн урсан гардаг юм.

	Өвөг дээдэс минь түүний нэрээр

	Өндөр хэргэмээ нэрлэсээр ирсэн юм.

	Хир тоос халдаахгүй гэж

	Хэрээрээ хичээж бөгтийтлөө зүтгэж

	Санваарт Петрийн жанч нөмрөгийг

	Сар гаруйхан нөмөрч амжсан юм.

	Өргөн дэлхийн хамаг, дарамт

	Өд шиг хөнгөхөн болоод ирсэн юм.

	Аяа би, буяны замд

	Арай хожуу орсон юм.

	Гэвч би Ром хотын

	Гэгээн дээд ламтан болоод

	Хорвоо ертөнцийн ахуй амьдрал

	Хоосон гэдгийг ухаж мэдсэн юм.

	Санаа сэтгэл урьдын адил

	Сарниж үймээд зовдог болсон юм.

	Тэр амьдралд дээшилж чадаагүй

	Тэгээд би энэ хорвоо руу

	Тэмүүлэн тэмүүлэн зүтгэж байсан юм.

	Тэр цагийг хүртэл би

	Тэнгэрээс хол, өөдгүй явлаа.

	Яахын аргагүй шунахай байлаа.

	Ял шийтгэлээ ингээд эдэллээ.

	Эргэн тойрон хэвтэж байгаа

	Энэ олон сүнснүүд бол

	Жигшмээр муухай, сувдаг шуналтан

	Жинхэнэ дүрээрээ байгаа нь тэр.

	Энэ ууланд үүнээс хэцүү

	Энэлэл зовлон ер байхгүй.

	Дэлхий газрыг ширтэн ширтсээр

	Дээшээ харахыг хүсээгүй болохоор

	Түүний шанд бид энд

	Түрүүлгээ хараад хэвтэж байгаа юм.

	Буян үйлдэж үйл бүтээх

	Боргилсон хүслийг маань тэр ертөнцөд

	Булай шунал дарсны адил

	Өөр маягаар энэ ертөнцөд

	Өшөө хонзонгоо авсан юм.

	Өршөөлгүй шийтгэл ногдуулсан юм.

	Хөл гар дөрвөн мөчийг маань

	Хүлж сайтар багласан юм.

	Тэнгэр бурхан тааллаа соёрхтол

	Тийчилж ч чадахгүй тэрийх нь байна»

	Үнэн сүсгээс өвдөг нугалж

	Үгээ би эхэлж хэлтэл

	Чин сэтгэлийн энэ хүндэтгэлийг

	Чихээрээ тэр сонсож мэдээд

	«Урд минь ингэж сөгдөж мөргөхийн

	Учир юу вэ?» гэж түүний асуухад

	«Хэргэм зэрэг тань агуу учраас

	Хэрхэвч би зогсож таарахгүй,

	Сүслэн бишрэх ариун сэтгэлээс

	Сөхөрч би мөргөв» гэлээ.

	Нүүр царай нь үл мэдэгдэх

	Нөгөө сүнс ингэж хариулав:

	«Бос дүү минь, чи эндүүрч

	Бүгдээрээ бид бурхны шавь нар

	Ариун сударт «Neque hubent»  гэснийг

	Анхаарч болгоон ойлгосон хүнд

	Айлдаж миний хэлсэн үг

	Аяндаа ойлгомжтой болох байх

	Ингээд одоо явж үз.

	Их хэцүү, зовлонтой байна.

	Сааралгүй миний уйлж унжихад

	Саад болоод байна чи.

	Гэрэлт хорвоод очихын тулд

	Гэмээ наманчил гэж хэлээ биз дээ.

	Аладжа гэдэг сайхан зантай

	Ач охин надад бий.

	Садан төрөл минь тэр охинд

	Саар мууг бүү халдаагаасай!

	Өөрийн гэх дотнын хүн

	Өөр хэн ч тэнд байхгүй».

	 


ХОРЬДУГААР ДУУЛАЛ 

	 

	Тав дахь тойрог

	(Үргэлжлэл)

	 

	Адриан папын хүч зориг 

	Аргагүй минийхээс давуу байлаа.

	Асуух юм олон байсан ч

	Амжил болсонгүй, яриа тасарлаа.

	Алхаж би урагшаа хөдөллөө.

	Ачит багш минь аниргүйн дунд

	Асга хадат хясаан доогуур

	Аль чөлөөтэй газрыг эрж

	Хэрэм цайзын онгойвчийн дэргэдүүр

	Хэрэн өнгөрдөг шиг явж байлаа.

	Газар дэлхийд түгээсэн нүгэл нь 

	Гашуун нулимс болон хувирч

	Онгойсон нүднээс нь гоожиж байгаа

	Олон арван сүг сүнснүүд

	Овооролдон шахцалдан хэвтэж байлаа.

	Урьд цагийн ховдог гичий 

	Ул мөргүй тонилох болтугай!

	Ханаж цаддаггүй хомхой шуналд нь

	Хамаг амьтан живж байна.

	Ховдог гичийгээс догшин араатан

	Хорвоо дэлхийд хаа ч байхгүй!

	Зарим хүний үзэж ойлгодгоор

	Замлин хорвоогийн хувь заяаг

	Захирч бүрэн мэдэж байдаг

	Эрхт дээд хан тэнгэр минь

	Энэ амьтныг хөөн тонилгох

	Эрэлхэг зоригтой хүн байна уу?

	Алхаа гишгээгээ бид сааруулж

	Аяархан урагшаа гэлдрэх зуур

	Тоосон дунд алжаангуй гунигтай

	Тарчлан тарчлан мэгшиж хэвтээ

	Тэр сүнснүүдийг ажиж явлаа.

	«Мария!» гэж дуудах чимээ

	Маш ойрхон гэнэт сонсогдлоо.

	Амаржиж байгаа бүсгүй хүн шиг

	Айхавтар зовуурьтай хэлэх шиг боллоо.

	Ахиад цааш нь ингэж хэллээ;

	«Аргагүй ядуу, хоосон байсныг чинь

	Ариун удмаа өлгийдөж авсан

	Асрамжийн газар гэрчилж өгнө».

	Цааш нь би ингэж сонслоо:

	«Цагаан цайлган Фабриций  чи

	Хоосон ядуу ч буян үйлдэж

	Хомхой сэтгэлийг нам дарав».

	Саяын хэлсэн энэ үг

	Санаа сэтгэлд сайхан санагдлаа.

	Хэвтэж байгаа улсын дотроос

	Хэн хэлснийг олж мэдэхээр 

	Хэдэн алхам урагш явлаа.

	Өсөх насны нь нэрийг өргөж

	Өлсгөлөн гуйланчлалаас хүүхнүүдийг аварсан 

	Өгөөмөр Никалийг  тэр магтлаа.

	«Өчнөөн сайхан энэрэнгүй явдлыг

	Өөрөө чи дурсаж ярилаа.

	Хэн гэгч явсан бэ чи?

	Хэлж магтдаг нь ганцхан чи юү?

	Хүний амьдралын сүүлчийн зорилгод 

	Хүрэх богино замыг туулан

	Эргэж буцаж очоод би

	Энэ явдлыг чинь заавал дурсана».

	Нөгөө сүнс ингэж хэлэв:

	«Нарт хорвоогоос хүлээх юм

	Надад огт байхгүй ч гэсэн

	Үүх түүхээ би чамд

	Үнэн мөнөөр нь ярьж өгье.

	Амьд яваа чиний нүүрт

	Аз хийморь гэрэлтэй байна.

	Би гэдэг хүн урьд

	Бурхант хорвоог хөнөөн хордуулж

	Буурах гандахын замд оруулсан

	Бузар ургамлын үндэс байлаа .

	Гвант, Лиль, Бруджа, Дуак 

	Гол гол хотууд хичээвэл

	Өөрийн минь удам Филипп хаанаас

	Өшөө хонзонгоо авах байсан юм.

	Тэд өшөөгөө аваасай гэж

	Тэнгэр бурхандаа залбирч байна.

	Нэр Капет, овог Гугон 

	Нийтдээ миний удам угсаа

	Өдий төдий Филипп, Людовик

	Өвч францыг захирч байлаа.

	Манай эцэг Парис хотод

	Махны наймаа хийдэг байсан юм .

	Мандсан хаад өнгөрч дуусахад

	Үе залгамжилсан сүүлчийн эзэн

	Үсээ хусуулаад лам болсон юм .

	Төр улсын алтан жолоог

	Төдхөн би гартаа авсан юм.

	Өргөн их нутагтай байлаа.

	Өнөр олон нөхөдтэй явлаа.

	Тэргүүн дээрээ бэлэвсрэл хагацлын

	Титмийг хүү минь тавьснаас хойш

	Энгэсэг түрхсэн олон үеийнхний

	Эх үндэс нь болж өгсөн юм.

	Арвин баян Прованс нутгийг

	Анжуйн Карл инжинд авч 

	Айх ичихээ мартаагүй бол

	Өвөг дээдсийн удам угсаа минь

	Өчүүхэн ч гэлээ гэмгүй байх сан.

	Харин тэгтэл миний удмынхан

	Харш муу заль гаргаж

	Харь нутгийг тонон дээрэмдэж

	Нүглээ наманчилж гэмээ цагаатгахаар 

	Норманд, Гасконь, Понтийг эзэлсэн юм. 

	Анжуйн Карл Италийг эзэлж

	Аанай бас нүглээ цагаатгахаар

	Арван зургаатай Куррадиныг цаазалж  

	Аквийн Фомаг хорлон алсан юм.

	Шинэ Карл  гарч ирээд

	Ширүүн дайн дахин хийгээд

	Өөрийн удмын нэр алдрыг

	Өргөж явах тэр цагийг

	Өнөө би харж байна

	Эр цэрэггүй, гав ганцаараа

	Италид дайтахдаа Карл хаан

	Иудын жадаар итгэлийг эвдэн

	Их л олон дайсныг ялна биз.

	Ийм аргаар Флоренцийг дийлнэ.

	Газар шороог биш, харин

	Гутамшиг нүглийг олж авна.

	Энэ шунал нь даварсаар байгаад

	Эцсийн хугацаа ирэхийн цагт

	Элдэв муугаа лав дуудуулна.

	Тэнгис далайд тулалдаж яваад

	Тэрслэх дайсны гарт орсон

	Тэр хүнийг харж байна.

	Далайн дээрэмчин боол шивэгчнийг 

	Дамлаж худалдаж баяждаг шиг

	Олз ашиг олъё хэмээн 

	Охиноо тэр худалдаж байна .

	Аяа, хүний шунахай сэтгэл

	Айхавтар хэцүү муухай юм даа.

	Үе удам минь шунасаар байгаад

	Өөрийн биеийг ч бодохоо больжээ.

	Эд баялаг гэсээр байгаад

	Эцэс сүүлдээ юу болдог бол?

	Гэвч би үүнээс илүү

	Гэмт хэргийг харж байна:

	Санваарт дээдсийг дайран довтолж 

	Сараант туг Аланьед мандлаа.

	Элдэв амьтанд пап хараалгажээ.

	Эрт урьд уудаг байсан шигээ

	Эсэн бусын цуу ууж

	Амьд дээрэмчдийн дунд түүний

	Амийг хороохыг харж байна.

	Шинээр тодорсон харгис Пилатын 

	Шунал үүгээр огт ханасангүй,

	Сүржин ааш нь улам давраад

	Сүмд халдсаныг нь харж байна.

	Залхааж чамайг хатуу шийтгээд

	Задарсан омгийг чинь нам дарах

	Тэр мөчийг үзэж баярлах

	Тийм өдөр ирдэг болов уу?

	Сүй тавиагүй бэр бүсгүйг

	Сүр болгон дурсан санаж

	Ариун Марияг дуудсанаас болж

	Асуулт чи надад тавилаа,

	Энэ бидний харилцан яриа

	Эндхийн бүх залбирал мөргөлийг

	Эвсэн давтаж байгаа хэрэг.

	Одоохон дээрээ гэгээтэй байна.

	Орой үдэш болсон хойно

	Ондоо хувь заяаг ярина .

	Алт мөнгөнд улайран шунаж

	Адгийн урвагч, хулгайч болж

	Ах дүүгээ алж хядсан

	Аюулт Пигмалионы  явдлыг ярина.

	Алт алт гэсээр байгаад

	Амсах хоол, уух ус нь ч

	Дан алт болоод ирэхээр

	Даанч хэцүү байдалд орж

	Адаг сүүлд нь ухаан балайрч

	Амьтан хүний доог болсон

	Авилгач хаан Мидасыг санацгаая

	Олзны хөрөнгө нуусан хэргээр

	Охид хөвгүүдтэйгээ галд шатаалгасан

	Ахан гэгч цэрэг эрийн 

	Айхтар муухай явдлыг санацгаая

	Сапфирыг нөхөртэй нь бид зэмлэнэ . 

	Сирийн хааны элч төлөөлөгч

	Гелиодор гэгч хулгайч эрийг

	Гишгэж гэсгээсэнд бид баярлана.

	Алуурч Полидорыг хамаг уулынхан

	Адгийн хараалаар үдэж байна.

	Асар их баялаг хураасан

	Авилгач жанжныг Ород хаан 

	Аймшигт дайнд ялж дийлээд 

	«Алтны амт ямар байна даа?

	Аргагүй мэддэг нь чи шүү!» гэж

	Алагдсан Крассын  толгойг авчруулаад

	Алт хайлуулж ам руу нь цутгаад

	Архиран тавлаж байсныг саная.

	Хэлэх гэсэн бидний үг

	Хэчнээн чухал гэдгээс шалтгаалан

	Ширүүн чанга зарим нь хашхирдаг.

	Шивнэж аяархан заримдаа ярьдаг.

	Гайхмаар сайхан үйлсийн тухай

	Ганцаараа би яриагүй, гэвч

	Өдөр энд байснаар бол

	Өөр хүн ойр хавьд

	Өгүүлж ярихыг ер сонсоогүй»

	Бид түүнээс жаахан холдоод

	Байдаг хүчээ шавхан дайчлаад

	Харгуй замаар яаран яаран

	Хар хурдаараа урагшлан явлаа.

	Уул хад гэв гэнэтхэн

	Унах шиг болж дайвж ганхаад

	Хатуу цаазыг хүлээн зогсох мэт

	Хамаг бие минь хүйт оргилоо.

	Сайхан Латона байраа олж

	Сар, нар хоёрыг төрүүлтэл

	Делосын өндөр хадан хясаа

	Далайн усанд хөвж явахдаа

	Дайвж ингэж ганхаж байгаагүй

	Хажуу энгэрийн дэвсэг дагуу

	Хашхирах чимээ гэнэт сонсогдлоо.

	«Замын хань чиний түшиг» гэж

	Замч надад хандан хэллээ.

	«Gloria in excelsis»  хэмээн

	Гэнэт бүгдээрээ зэрэг хашхирлаа. 

	Урагшилж бидэнд ойртогсдын дуугаар

	Утга санааг нь би ойлголоо.

	Христын төрсөн тэр шөнө

	Хоньчдын чагнан сонсож байсан

	Алдрыг магтсан энэ ерөөлийг

	Амьсгал даран бид сонслоо.

	Гэтэл газар дайвахаа больж

	Гэв гэнэт дуу намдлаа.

	Ариун замаараа бид хэд

	Ахин цаашаа урагшлан явлаа.

	Эргэн тойрон сүг сүнснүүд 

	Эхэр татан уйлсаар байлаа.

	Хэргийн учрыг мэдэх сэн гэж

	Хэзээ ч ингэж улайрч байгаагүй

	Чимээ гарч газар хөдөлсний

	Чухам учрыг олох сон гэж

	Оюун ухаан минь хэчнээн зовсныг

	Одоо тодхон санаж байна.

	Аян замдаа яарч яваад

	Асууж лавлах зүрх хүрсэнгүй.

	Ухаан бодлоо дайчлаад дайчлаад

	Утга учрыг нь олж чадсангүй.

	Тэгээд би бодолд дарагдан

	Тэр хясааны дэргэдүүр явлаа.

	 

	 


ХОРИН НЭГДҮГЭЭР ДУУЛАЛ

	 

	Тав дахь тойрог
(Төгсгөл)

	 

	 

	Саруул үнэний «мөнхийн усыг» 

	Самарит бүсгүй гуйсан гэдэг 

	Мэдэх сурахын ангаа цангааг

	«Мөнхийн ус» л гаргадаг гэдэг.

	Мэдэх сурахын хүсэлд автан

	Мэргэн ухаант багшаа даган

	Саад бартаатай тэр тойргоор

	Сандарч бүдчин яарч явлаа.

	Хатуу шударга шүүлтийг хараад

	Харамсан харуусан гашуудаж байлаа.

	Бурхан Христосын булшин дээрх

	Бунхны таг онгойж нээгдээд

	Хоёр шавь нь замаар явтал

	Христос гэнэт гарч ирсэн гэж

	Хуучилж Лукийн ярьсан шиг

	Арсайж хэвтээ олны дээгүүр

	Алхаж яваа бид гурвын

	Араас нэг сүнс  гараад ирлээ.

	Ажиж түүнийг бид харсангүй.

	«Ах дүү нар минь, бурхан өршөөг!» гэж

	Араас тэр өөрөө дуудлаа.

	Эргэж бид түүнийг харлаа.

	Эрхэм найрагч дохин хэллээ:

	«Өөд болох цагийг минь хүртэл

	Өндөр уулнаас салгаж өгсөн

	Шударга зөвлөлд чиний очиход

	Шүүхийн шийдвэр ээлтэй байгаасай»

	Хамт бидэнтэй яаран явахдаа

	Хар сүүдэр ингэж хэллээ:

	«Та нарыг хэрэв дуудаагүй юм бол

	Тэнгэрийн шатанд хэн гаргав?»

	Саруул ухаант багш минь хэллээ:

	«Сахиул харуул хийж байсан

	Сахиулсан тэнгэрийн ажиж харсан

	Энэ хүн гаргаж ирсэн юм.

	Үнэн шударга явдалтны дунд

	Үүрд энэ суух болно.

	Эгнэгт мөнх утсыг ээрэгч 

	Ээрүүлд Клотын ороосон утаснаас

	Энэний хувийг дутуу томсноос

	Бид хоёртой яг адилхан

	Бичиг зохиолын авьяас билигтэй

	Энэ сүнсний нүдний хараа

	Эгээ биднийхтэй адилгүй болохоор

	Өндөр оргил уулын өөд

	Өөрөө ганцаараа явж чадахгүй.

	Тийм учраас би түүнийг

	Тамын ёроолоос дагуулж ирсэн юм.

	Гайгүй ингээд, энэ хүнийг

	Газарчилж чадаж яваа цагтаа

	Ганцаарыг нь би ер орхихгүй.

	Хад уул ганхан доргиж

	Хажуу энгэрийн бэлийг хүртэл

	Хашхирах баярлах чимээ гарсны

	Чухам учир юу болохыг

	Чи ер нь мэдэх болов уу?»

	Замч багш минь ингэж асуусан нь 

	Загатнасан газар маажаад өгөх мэт

	Яг миний хүсэлтэй нийцэж

	Ямар хариу сонсдог бол гэж

	Яаран баярлан хүлээж байлаа.

	Тэр сүнс ингэж хэллээ:

	«Энэ уул хамаг юмнаас,

	Элдэв зөрчил, шинэ зүйлээс

	Эгнэгт ангид байдаг юм.

	Энд ямар ч хувиралт байхгүй.

	Тэр сүнснүүд тэнгэртээ буцсанаас л

	Тэгж газар хөдөлсөн байх.

	Ариутгалын хаалганы гурван шатнаас 

	Арай дээшээ болоод ирэхэд

	Цан, шүүдэр, бороо, мөндөр

	Цас усны аль нь ч байхгүй.

	Хуралдсан, сарнисан үүл ч байхгүй,

	Хурц гэрэлт цахилгаан ч байхгүй, 

	Огторгуйд үүлний наагуур татдаг

	Олон өнгөт солонго ч байхгүй.

	Сайд хутагт Петрийн гишгэдэг

	Саяын хэлдэг шатнаас дээгүүр

	Салхи шуурга ч ууланд байхгүй.

	Газар хааяа тэртээ доогуур

	Ганхаж доргидог байж мэднэ.

	Харин энд энэ уул

	Хуурай газрын доорх салхинд

	Хазайж чичгэнэж хэзээ ч байгаагүй.

	Аль нэгэн сүнс өөрийгөө

	Ариун болсныг мэдэж авмагц

	Асга хад доргин донсолдог юм.

	Өндийж түүний босоход юм уу,

	Өндөр дээшээ явж гарахад

	Өнөөх дуу чихэнд сонсогддог юм. 

	Тэнгэрийн оронд хүрч очих

	Тийм зориг хэрэв бадарвал

	Ариусаж цэвэршсэний шинж тэмдэг 

	Аргагүй тэр мөн юм шүү.

	Зориг хүч нь бадран оргилж

	Золбоо жавхаа нь сэргэсэн хүн

	Зол жаргалыг эдлэх нь тэр.

	Санаа сэтгэл диваажинд очихыг

	Сар хугацаанаас өмнө хүснэ.

	Гэвч хүний санаснаар болохгүй.

	Гэгээн тэнгэрийн таалалд нийцсэн 

	Зориг хүслийг сөрөн байдаг

	Зовохын тавилан үнэхээр хэцүү

	Нүгэл хийсэн ёр тавилантай

	Нэгэн адил айхавтар хэцүү.

	Таван зуун жил гаруй

	Тамаа үзэж тэрийж хэвтсэнээ

	Гэгээн хорвоод жаргах хүслэн

	Гэв гэнэт надад төрсөн юм.

	Уул хад доргин чичирсний

	Учир нь гэвэл энэ байна.

	Тэгээд сүнснүүд нүргээнт дуугаараа

	Тэсэшгүй зовлонгоос ангижраан жаргаах

	Тэнгэр бурхнаа магтан дуулсан юм»

	Тэр сүнс ингэж хэллээ.

	Учиргүй их цангаж яваад

	Ус уухад сайхан байдаг шиг

	Хэлсэн үг нь миний хувьд

	Хэчнээн хэрэгтэй байсан гээч!

	Хэрсүү ухаант багш минь хэлэв:

	«Та бүхнийг барьж байсан

	Тор урхийг би мэдлээ.

	Уулыг доргиож та нарыг дуулуулсан

	Урхийг яаж зайлуулахыг ч мэдлээ.

	Хэн гэгч явсныг чинь

	Хэлүүлж би мэдмээр байна.

	Ямар учраас өчнөөн жил

	Яагаад энд хэвтэх болсноо

	Ярьж хэлж өгөхгүй юү?»

	Өнөө сүнс ингэж хэллээ:

	«Өндөр тэнгэрийн эзэн хаан

	Өлзийт Титэд  туслах үед

	Өөдгүй Искарьотын учруулсан гамшгийн

	Өшөө хонзонг авахын цагт

	Хараахан нэрд гараагүй байсан ч

	Хамгийн алдарт шүлэгчдийн өмнөөс

	Хамгаалж аврахыг улс оронд

	Хандан би уриалж байсан юм.

	Толосын хүү миний найраг

	Тун ч сайхан эгшиглэж байсан юм.

	Алдарт Ром биширч байсан юм.

	Ариун цэцгээ хайрлаж байсан юм.

	Нарт хорвоогийн түмэн ард

	Намайг, Стацийг ер мартаагүй

	Ахилл, Фивыг магтан дууллаа.

	Арай номоо бичиж дуусалгүй

	Амь тасарч үхэтхийн уналаа 

	Ургамал бодисын үр тоос

	Унасан газраа дэлгэрэн цэцэглэх мэт

	Түмэн хүний зоригийг бадраасан

	Тэнгэрийн галын оч унаж

	Тэнхээ тамир минь ундран оргилов.

	Ингэж миний туурвиж бүтээх

	Итгэл сүсгийг надад шингээсэн

	Ээж минь ч байсан, энэрэгч минь байсан 

	Энеидын тухай ярьж байна.

	Эсэн мэнд улсын дунд

	Эрхэм Виргилий байсан үед

	Амьдарч байхын төлөө би

	Ариутгалын энэ бөглүү орчлонд

	Байвал зохих хугацаанаас илүү

	Бас нэг жил байсан ч яах вэ».

	Аниргүй Виргилий намайг харах нь

	«Амаа тат!» гэж хэлэх адил

	Харин тэгэхдээ хүссэн ёсоор

	Хамаг юм бүтдэггүй шүү дээ.

	Хөдөлж догдолсон сэтгэлийн эрхээр

	Хөхиж баярлаж, гуньж уйлдаг

	Баашилж мэхэлж сураагүй хүнд

	Байдаг хүчээрээ хэчнээн хичээвч

	Догдолсон сэтгэлийнхээ үнэн байдлыг

	Далдалж нуухад хэцүү байдаг»

	Үл мэдэг инээд мишээлээ

	Үнэндээ би барьж чадсангүй.

	Нөгөө сүнс чимээгүй болоод

	Нууцалсан бодол тодхон илэрдэг

	Нүд рүү минь эгцлэн хараад

	Ажиж байснаа ингэж хэлэв.

	«Айхавтар их саад бартаатай

	Аян зам чинь өлзийтэй байг!

	Саяхан чиний нүүрт тодорсон

	Сайхан мишээлийн учир юү вэ?»

	Аниргүй байх ёстой байтал

	Аргагүй хариулах хэрэгтэй боллоо.

	Хоёр хүч сэтгэлд минь ингэж

	Хоорондоо аргагүй зөрчилдөж эхлэв.

	Санаа алдаж миний зогсоход

	Сайн санаат багш минь ойлгоод:

	«Бантаж зовсон байдлыг чинь

	Би илхэн харж байна.

	Түүнд чи одоо хариул.

	Тэгэхгүй бол учрыг нь мэдэхгүй

	Түгшиж зовоод байна» гэлээ.

	Түүнд би ингэж хэллээ.

	«Мишээж миний инээн баясахад

	Мэлрэн гайхав уу? Эртний сүнс минь,

	Миний хэлэх үгийг сонсоод

	Мэл гайхаж цэл хөхрөхөө

	Мэдэж аваад бэлэн бай.

	Олон тойргоор намайг дагуулж

	Одоо энэ яваа хүн чинь

	Эгэл хүнийг, эзэн тэнгэрийг

	Эгшиглэж дуулсан чиний найргийн

	Увдис хүчний эх ундраа—

	Уран найрагч Виргилий шүү дээ.

	Саяхан чиний Виргилийн тухай

	Сайшааж хэлсэн үгийг сонсоод 

	Санамсаргүй би инээж орхисон юм.

	Ондоо шалтаг байгаагүй гэдгийг

	Ойлгож мэдээд итгэж үз».

	Хүндэт их шүлэгчийн өмнө

	Хөсөр унаж хөлийг нь тэврээд

	Хөөрч тэр учиргүй баярлав.

	Багш минь харин түүнийг түлхээд

	«Байз чи, эрхэм дүү минь!

	Сүүдэр болсон чи өөрөө

	Сүнстэй уулзаж байна» гэлээ.

	Тэр сүнс босоод хэллээ:

	«Уран найрагч таныгаа би

	Учиргүй их хүндэлдэг болохоор

	Арчаагүй өчүүхнээ мартаж орхиод

	Амьгүй болсон сүг сүүдрийг

	Амьтай биетэй хүн байна гэж

	Андуурч би сүрхий эндлээ».

	 

	ХОРИН ХОЁРДУГААР ДУУЛАЛ 

	 

	Зургаа дахь тойрогт гарсан нь

	Зургаа дахь тойрог -ховдгууд

	 

	Ангел тэнгэр бид хоёрын 

	Ард бүр хол хоцорлоо.

	Ачит тэнгэр зургаа дахь тойрогт

	Аянч биднийг дөхүүлж өгөөд

	Даль жигүүрээрээ миний духнаас

	Дахин нэг үсэг арилгаад одлоо.

	Ариун үнэнийг эрмэлзсэн бүхнийг

	Аз жаргалтай гэж магтан дуудаад

	Ганцхан «situn!»  гэсэн үг

	Газар сайгүй дуурсаж байлаа.

	Бие минь дахин хөнгөрөөд ирэхээр

	Би дээшээ түвэггүй өгслөө.

	Хойргошиж удахгүй, түргэлэн яваа

	Хоёр сүнсний хойноос дагалаа,—

	Өрлөг Виргилий ингэж хэллээ;

	«Өнөр сэтгэлийн гал дөл

	Өчүүхэн төдий ноцлоо ч гэсэн

	Өөр хүний сэтгэл зүрхэнд

	Өрнүүн гал бадрааж байдаг юм.

	Тарчлан миний зовж байгаа

	Тамын лимбэд дээр цагт

	Алдарт Ювенал  бууж ирээд

	Ариун хайрыг чинь нээж хэлсэн юм.

	Түүнээс хойш би чамайг

	Танихгүй мэдэхгүй хүн гэхэд

	Туйлаас дотночилж хүндэлдэг болсон юм.

	Асга хад хавцал дундуур

	Аялах зам минь богино болжээ.

	Андын ёсоор намайг уучилж

	Амгай хазаараа зоригоор сулруулж

	Нөхрийн ёсоор надтай харьцаж

	Нэгэн зүйлийг хэлж өгөөч:

	Мэрийлт хичээлээр хүч нь зузаарсан 

	Мэргэн ухаантай хүн байтлаа

	Харуу харамч сэтгэлтэй байсны чинь  

	Хамаг учир юунд байна вэ?»

	Ийм үгийг Стаций сонсоод

	Инээмсэглэх аядан ингэж хэллээ:

	«Таны хэлсэн үг надад

	Таатай сайхан санагдаж байна

	Хамаг нарийн утга учир нь

	Харанхуй битүү байсаар байтал

	Төрх байдал нь хуурамч дүрээрээ 

	Төөрөгдөлд оруулах нь цөөнгүй байдаг 

	Надад тавьсан асуултаас үзвэл

	Намайг харамч байсан гэж байна. 

	Тарчилж зовсон газрыг минь мэдээд

	Та тэгж бодсон байна

	Харамч би огт байгаагүй,

	Харин ч бараг цамаан байсан,

	Хийсэн нүгэл хилэнцээ эдлээд

	Хэдэн мянган сар, өдөр

	Хэцүү зовлон үзсэн минь учиртай

	«Алтны муу шунал чи

	Амьтан хүний зүрх сэтгэлийг

	Юунд догдолгон үл хөдөлгөнө вэ?»—

	Ертөнцийн амьтныг хараан зүхэх мэт

	Энэ шүлгийг чинь анхааран сонсож

	Элдэв нүглийг тэвчээгүй сэн бол

	Хав харанхуйд чулуу түрээд

	Хамаа намаагүй зодолдож явах сан 

	Хэт өглөгч хүний гар

	Хэтэрхий далайцтай байдгийг ойлгоод

	Өөрөө би энэ нүглээ

	Өөр нүглээ ч бас тэвчсэн юм.

	Амьд байхдаа ч, үхсэн хойноо ч

	Алдаа гэм нь бусад улсынхтай

	Адилхан хүнд гэдгийг хүлээдэггүй 

	Өрвийх үсгүй хэчнээн хүн 

	Өндийж босож амилж ирдэг бол!

	Харш ондоо нүгэл хилэнц

	Хамт хоёулаа нэг доор

	Тамын нэг л тойрогт байдгийг

	Та эрхбиш мэдэж аваарай.

	Харамч сэтгэлийг зүхэж байгаа

	Харваас олон энэ улстай

	Хамт би энд ороод

	Өөрөө ариусах гэж улайрч байгаа минь

	Өөр нүглийн гай юм шүү,

	Өгөөмөр сэтгэлээс болсон юм шүү».

	Налгар хөдөөг магтан дуулсан

	Найрагч түүнд ингэж хэллээ:

	«Эдип, Иокаста хоёрын хүү

	Эвдрэлцэж тулалдсан ширүүн тэмцлийг

	Эгшиглэн дуулж байх үед чинь 

	Түүхийн шүтээн—Клио судрыг

	Тэнд би судалж байлаа.

	Бидний хооронд тэр үед

	Бат итгэл байгаагүй биз дээ.

	Сайхан итгэл байхгүй бол

	Сайн үйлс яаж бүтээх вэ,

	Явдал учир нэгэнт ийм бол

	Ямар од аль эсвэл

	Ухаант мэргэн хэн гэгч

	Урам зоригийг чинь хугалан мохоож

	Загасчин байсан Петрийн хойноос

	Залуур юугаан зүглүүлэхэд хүргэв?

	Аанай Стаций ингэж хариулав:

	«Анх түрүүн та надад

	Айзам найргийн Парнаст аваачсан

	Агуйн тунгалаг горхины усыг

	Анх эхлэн та амсуулсан 

	Анх түрүүн, бурхны дараа,

	Авьяас билгийг минь та гийгүүлсэн.

	Харанхуй шөнө бамбар барьж

	Хар амиа огт бодолгүй

	Араас яваа нөхдөө гийгүүлж

	Амьтан хүнийг баярлуулж явдаг

	Тийм сайхан буянт хүнтэй

	Таныг жишиж болох байна.

	Шүлэг найрагтаа таны бичсэнээр:

	«Шинэтгэлийн эрин эхлэх гэж байна. 

	Үнэн ёс, энх цаг

	Үүдний босгонд ирээд байна,

	Хан тэнгэрээс шинэ хөвүүн

	Хариугүй буух дөхөж байна».

	Шүлэг, дуунд та дурлуулсан,

	Шүтээн тэнгэрт та итгүүлсэн!

	Тоочиж ярих зүйлээ би

	Тов тодорхой болгохын тулд

	Тод өнгөөр чимж нэмэрлэе.

	Эрхт дээд тэнгэрээс ирсэн

	Элч зарчийн түгээж дэлгэрүүлсэн

	Сүсэг бишрэл энэ ертөнцөд

	Сүрхий их нэвтэрсэн байлаа.

	Түрүүн миний дурдаж хэлсэн

	Тэр шүлгийн чинь утга санаа

	Эрхэм багштаны мэргэн сургаалтай

	Эгээ нийцэж байсан болохоор

	Угийн сайн андын ёсоор

	Ухаант багшаа гэдэг боллоо.

	Ариун гэгээн хүмүүс гэж

	Амин голоосоо шүтдэг байлаа,

	Хаан Домицианд  хавчигдах үед

	Хамт тэдэнтэй гасалж явлаа.

	Өөд болсон хойноо ч би

	Өршөөлт багш нартаа тусалж явлаа. 

	Өндөр зэрэг мяндгий нь биширч

	Өөр сургаалыг сүслэхээ болилоо. 

	Эртний Грекийн баатруудын тухай 

	Эгшиг шүлгээ дуусахаас өмнө 

	Хэдийгээр адис хүртсэн боловч 

	Христын шажнаа нууж явлаа.

	Онгон шүтээнтэй хүн гэж

	Олныг хуурсан нүглээ эдэлж

	Дөрөв дэх тойргийн тамд унаж

	Дөрвөн зуу гаруй жил

	Эргэн хөрвөн зовлоо би.

	Түрүүн энд уулзсанаас хойш

	Та бидний ярьж байсан

	Гэгээн сайхан юм бүхнийг

	Гэнэт надад нээж өгсөн

	Өргөнд алдаршсан найрагч та

	Өгсөж бидний явах зуур

	Хошин зохиолч Теренций, Цецилий 

	Хуучин найз маань хаа байна?

	Яруу найрагч Варий, Плавт

	Ямар газар яваа бол?

	Тэр эртний зохиолчдын тухай

	Та юу мэдэж байна вэ?

	Ямар газар амьдарч байна?

	Ял шийтгэл хүлээсэн үү тэд?

	Ярьж өгөөч та надад».

	Бишрэлт багш минь ингэж хариулав! 

	«Бүгдээрээ тэд Персий болон

	Бид бүгдтэй яг адилхан

	Гоц алдар, нэр цуутай

	Гомер шүлэгчтэй хамт байгаа.

	Гэгээгүй шоронгийн анхны тойрогт 

	Гэрэлт авьяасыг тэтгэгч тэнгэрүүд

	Оршин суудаг уулын тухай 

	Олонтаа ярих нь сонсдож байдаг юм. 

	Антифонд, Еврипид тэнд бий

	Агафон, Симонид  тэнд бий

	Өргөн түмэн грект алдартай

	Өчнөөн хүн тэнд бий

	Алдрыг нь чиний магтан дуулсан

	Антигона, Деифила тэнд бий.

	Аргейя болон гунигт Исмена ,

	Ахиллын эх, Тиресийн охид

	Ликомед хааны хэдэн охид,

	Ланги булагт хаадыг хүргэсэн

	Тэр эмэгтэй тэнд бий»

	Тэгээд тэдний яриа дууслаа.

	Тэд хараагаа дахин сунгалаа.

	Эгц цавчим ханан хад

	Эргэн тойронд халхлахгүй боллоо. 

	Хоногийн дөрвөн шивэгчин бүсгүй  

	Хугацаат цагаа нэгэнт дуусгалаа.

	Тав дахь шивэгчин  дээшлэн ирж 

	Тэнгэрийн наран мандан хөөрлөө.

	Багш бидэнд ингэж хэллээ:

	«Баримжаа чигээ надаар барьж

	Баруун мөрөө гадагш нь хандуулж

	Анх бидний өгсөж гарсан шиг

	Аян замаа цааш үргэлжлүүлье».

	Заншил ёс энд бидний

	Зам харгуйг зааж өглөө.

	Тэнгэрийн таалалд нийцсэн болохоор

	Тэр замаар бид замналаа.

	Хоёулаа тэд урагшаа явлаа.

	Хойноос нь би ганцаараа дагалаа.

	Үгийн урлагт намайг сургасан

	Үнэхээр авьяаст хоёр найрагчийн

	Үг яриаг сонсож явлаа.

	Асар удалгүй, тэгж явтал

	Алим жимсний үнэр сэнгэнэж

	Аялгуу сайхан үгс тасалдав.

	Уулын гачуур дээшлэх тусмаа.

	Улам улмаар нарийн болдог бол

	Энэ мод доошлох тусмаа

	Энгээрээ улам нарийссан болохоор

	Арай доод мөчирт нь ч гэсэн

	Авирч гарахын аргагүй байлаа.

	Харгуй замын тэртээ мухарт

	Хад хавцлын өндөр дээрээс

	Наранд гялалзан хүрхрээ бууж

	Навчин дээгүүр нь урсаж байлаа.

	Алдар цуутай хоёр найрагч

	Алхам зайд дөхөж очлоо.

	Навч нахианы дунд байгаа.

	Нүдэнд огт үл үзэгдэх

	Нэгэн хүн ингэж хашхирлаа.

	«Тансаг сайхан энэ цэнгэл

	Та бүхэнд эгнэгт хориотой!» 

	Дахиад тэр ингэж хэллээ:

	«Дайллага цайллагыг сайхан болгох гэж 

	Дарсаар Мария зочдыг дайлж

	Өрөөл бусдад санаа тавьж

	Өөрийгөө ер бодоогүй билээ.

	Уснаас өөр ромын хүүхнүүдэд

	Уух унд огт байсангүй,

	Даниил тэгээд хоолоо голжээ.

	Дандаа цэцэн байдаг болжээ.

	Шинэ анхны эрин зуун

	Шижир алт шиг гялалзан гялтганаж

	Бор боргоцойгоор өл залгаж

	Булаг болгосноос рашаан ундарч

	Булт олныг ундаалж байлаа.

	Адис буулгагч Иоанн ламтан

	Акрид царцаа, амтат балаар

	Амь зогоон хооллож байлаа.

	Энэ хүний гавьяа зүтгэлийг

	Эртний евангели судар гэрчилнэ».

	 

	ХОРИН ГУРАВДУГААР ДУУЛАЛ

	 

	Зургаа дахь тойрог

	(Үргэлжлэл)

	 

	Аглаг ойн шувуухай барих гэж 

	Амиа тавьдаг анчин хүн шиг 

	Шигүү өтгөн ногоон модыг 

	Ширтэн ширтэн би харлаа.

	Эцгээсээ илүү хүндэлж явдаг

	Эрхэм багш минь ингэж хэллээ:

	«Аяа хүү минь, одоо явъя,

	Аян зам шувтрахын үед

	Агшин төдийг ч алдаж болохгүй».

	Ухаант хоёр шүлэгчийн хойноос

	Урагшаа харж яаран алхлаа.

	Аян замд тэдний яриа

	Аятай сайхан санагдаж байлаа.

	Тэгж явтал гэв гэнэт

	«Тэнгэр минь, ам хэл минь...» гэж

	Уйлах дуулах бидэнд сонсогдлоо.

	Уйтгар баясал зэрэг төрлөө.

	«Энэ юу вэ? эцэг минь» гэж

	Эрхэм багшаасаа миний асуухад:

	«Энхжин хорвоогийн хэрэг явдлын

	Ээдрээ зангилааг тайлж ядан

	Энэ сүнснүүд яваа биз» гэлээ.

	Хэсүүлч тэнүүлчид гиюүрэн гэлдэрсээр 

	Хээрийн замд аянчдыг гүйцээд

	Танихгүй улсыг ажиж хараад

	Тэр чигээрээ яваад өгдөг шиг

	Анир чимээгүй, номой сүнснүүд

	Алгуур яваа биднийг гүйцээд

	Ажиж ширтэж сайтар харлаа.

	Хөнхийсөн хар бараан нүдтэй,

	Цонхийсон зэвхий цагаан царайтай

	Яс арьс болтлоо турж

	Ядарч туйлдсан улс байлаа.

	Өлсөх цангахын туйлд хүрээд

	Өөрийнхөө махыг зулгааж идсэн 

	Эрисихтон  ч гэсэн өлбөрч байхдаа

	Эцэж ингэж тураагүй байх.

	Эднийг хараад ингэж бодлоо:

	«Ерусалим хотыг ромчууд бүсэлж

	Иудей хүмүүс өлбөрөх үед

	Мариам гэдэг еврей хүүхэн

	Манцуйтай хүүхдээ залгисан гэдэг

	Энэ ядарсан сүнсийг харахад

	Эрхгүй тэр санагдаж байлаа.

	Шигтгээ нь унасан бөгж шиг

	Ширгэсэн нүд нь онгойж харагдлаа. 

	«Ото»-г нүүрээс эрсэн хүнд

	М үсэг харагдмаар байлаа .

	Учир начрыг нь мэдэхгүй хүн

	Ус жимсээр тэд хооллоод

	Ингэтлээ эцэж туйлдсан гэдэгт

	Итгэж ер үнэмшинэ гэж үү?

	Ямар ч юмтай зүйрлэх аргагүй

	Ядарч зовсон биеийг нь хараад

	Туйлгүй зүдэрч турсныг нь үзээд

	Туурч хамуурсан арьсыг нь хараад

	Тун их гайхаж байлаа.

	Нэгэн гавал тэртээ гүнээс

	Нүдээрээ над руу гөлрөн хараад: 

	«Хаанаас намайг ингэж өршөөв?» гэж 

	Хашхиран хэлэх нь бидэнд сонстов. 

	Харангуут би ер таньсангүй.

	Харин түүний дууг сонсмогц

	Хэзээ ч танигдамгүй тэр хүн

	Хэн болохыг тааж мэдлээ.

	Тэр орчноос гэрэл туяарч

	Таг харанхуй манан дундаас

	Танил дүр гарч ирээд

	Анд найз Форезийн дүр

	Аяндаа нүдэнд минь тодроод ирлээ.

	Тэр биднээс ингэж гуйлаа:

	«Туурч гөвдрүүтсэн эрээн арьс,

	Туйлдаж эцсэн бие цогцос

	Зэвхий цагаан арьсыг хараад

	Зэвүүцэж чи битгий жигшээрэй!»

	Өөрт нь би ингэж хэллээ:

	«Өөрийнхөө тухай үнэн үгийг

	Өчиж хэлж өгөөч надад

	Хамт яваа хоёр нөхөр чинь

	Хэн гэдэг улс байна аа?

	Хичээж надтай үг солиоч!»

	Хариуд нь би ингэж хэллээ:

	«Хувхай үхмэл царайг чинь хараад

	Хувьдаа урьд өрөвдөж байсаан

	Нүүр чинь одоо сархинаг болчхож 

	Нүднээс ингэж гарсны чинь хараад

	Нэн их зовниж байна.

	Юунаас болоод та бүхэн чинь

	Яс арьс болчихсон юм бэ?

	Ярьж хэлж өгөөч надад

	Хариу хэлэх сөгөө байхгүй

	Хачин их гайхаж байна.

	Өөр юм бодсон хүн

	Өчиж ярихдаа муухан байдаг»

	Тэр бидэнд ингэж хэллээ;

	«Тэнгэр бурхны зориг тааллаар

	Тэртээ бидний ард байгаа

	Навч нахиа нь усанд шүршигдсэн 

	Ногоон мод бид бүхнийг

	Ноолон тамлах хүч чадалтай.

	Энд одоо дуулж түгшиж

	Энэлэн гасалж байгаа улс

	Ходоод гэдсээ дүүргэх гэж

	Ховдоглож шунаж байсны учир

	Ангах өлсөхийн зовлонг эдэлж

	Ариун ёсыг зорьж яваа юм.

	Сайхан үнэртэй үр жимс,

	Саглагар ургасан модон дундуур

	Урсаж байгаа тэр ус

	Уух идэх хүслийг төрүүлдэг юм.

	Үр жимс эргэлдэх үед 

	Өнөөх сүүдрүүдийн зовлон нэмэгдэнэ. 

	Арай тодруулж хэлэх юм бол

	Амар жаргалыг бас хүснэ:

	Энэлж зовохын үйлийн үр

	Эрт урьдаас сурвалжтай шүү дээ.

	Биднийг цусаараа Христ аврахдаа

	«Бурхан минь» гэж дуудсан шүү дээ»

	Би хариуд нь ингэж хэллээ.

	«Нарт хорвоогоос сүнс чинь салаад

	Наад ертөнцөд ирснээс хойш

	Танхил найз Форезе минь

	Таван жил ч болоогүй байна.

	Ходоод гэдсээ дүүргэх гэж

	Ховдоглож чадахаа нэгэнт болиод

	Нас өөд болохын өмнө

	Нүглээ чи наманчилсан юм бол

	Дээшээ энд яаж ирэв ээ?

	Дэндүү цалгар амьтдын байдаг

	Доод тойрогт чамайг бий гэж

	Дотроо би бодож явсан юм».

	Ингэж тэр надад хэллээ:

	«Эхнэр Неллийн ачаар би

	Энэлэл зовлонгийн амтат агийг

	Эрт амсах болсон юм.

	Нелли авгай минь гиншиж гашуудаад

	Нулимс асгаруулан мөргөж гуйгаад

	Тогтоосон хугацаа дуусаагүй байхад

	Тэндээс намайг гаргаж аваад

	Хамаг тойргийг алгасуулан байж

	Хадан хясаанд авч ирсэн юм.

	Бэлэвсэн миний хайрт эхнэр

	Бүр ганцаараа зовсон болохоор

	Бурхан тэнгэрийн мэлмийн өмнө

	Буян өлзий нь үлэмж билээ.

	Сардин нутгийн Барбадж муж

	Сайхан бүсгүйн нэр төрөөрөө

	Хайрт авгайн минь Барбарджийг бодвол  

	Хавьгүй дээр гэж бодож байна.

	Одоо ингээд хонгор дүү минь

	Олон юм яриад яах вэ?

	Дэндүү уваагүй Флоренц хүүхнүүд

	Дэлэн хөхөө дэлгэж явдгийг

	Хааж хориглосон зарлиг лүндэнг

	Хамба ламтнаас гаргах цаг

	Удахгүй мөдхөн ирнэ гэдгийг

	Урьдаас би мэдэж байна.

	Дэлэн хөхөө ил гаргаад

	Дэлгүүр захаар явдгийг нь зогсооход

	Төр, шашны ямар ташуур

	Тэр зэрлэгүүдэд хэрэгтэй байна аа?

	Аальгүй тэр завхай хүүхнүүд

	Асар тэнгэрийн зарлиг соёрхлоор

	Арга тасрах цаг нь ойртсоныг

	Ойлгож ухаарч чадсан сан бол

	Орилж чарлаж харуусах сан биз.

	Бүүвэйн дуунд нойрсож байгаа

	Бяцхан хүү өсөж торниод

	Бүдүүн, сахалтай эр болохоос

	Бүүр түрүүн, тун удахгүй

	Хээгээ алдсан тэр хүүхнүүд

	Хэцүү байдалд заавал орно.

	Үүнийг би урьдаас зөгнөн

	Үнэн мөнөөр нь хэлж байна.

	Надаас чи, миний дүү

	Нууж хаахын хэрэг байхгүй!

	Би зөвхөн ганцаараа биш

	Бид бүхэн энд цөмөөрөө

	Хагацаж салсан хорвоо руу чинь

	Хараа юугаа сунгаж байна»

	Хариуд нь би ингэж хэллээ:

	«Чи хэрхэн надтай хамт

	Би хэрхэн чамтай хамт

	Аж төрөн амьдарч байснаа

	Эргэж чи харах юм бол

	Эвгүйхэн дурсамж төрөх байх.

	Тэргэл саран мандаж байхад

	(Тэгээд би нарыг заалаа)

	Нарт хорвоогоос миний багш

	Намайг саявтар дуудсан юм

	Ёроолгүй харанхуйгаар багш намайг 

	Ёстой үхдэлүүдийн дунд явууллаа.

	Арьс махтай жинхэнэ дүрээрээ

	Араас нь ингээд дагаж явнам.

	Өршөөлт багшаа би дагасаар

	Өөдөө ингээд гарлаа ирлээ.

	Замлин хорвоогийн гэм буруутныг 

	Захирч, залхааж, шийтгэж байдаг

	Энэ уулын олон дэвсгийг

	Эргэж тойрсоор хүрээд ирлээ.

	Бид ингэж хамт явсаар

	Беатриче дагинын хүлээж байгаа

	Асар тэнгэрийн мандалд очно гэж

	Ачит багш минь надад хэлсэн

	Тэгээд миний яруу найрагч

	Тэнд намайг орхиод явна.

	Тэгж надад Виргилий хэлсэн.

	(Түүнийг би зааж хэлэв)

	Тэр нөгөө нь ариун сүнс

	Тамын орноос түүнийг чөлөөлөх гэж

	Таны тулгуур доргин хөдөлсөн юм».

	 


ХОРИН ДӨРӨВДҮГЭЭР ДУУЛАЛ

	 

	Зургаа дахь тойрог

	(Төгсгөл)

	 

	Явуут бид ярилцсаар байлаа.

	Яриут бид явсаар байлаа.

	Сайхан тунгалаг цэлмэг өдөр 

	Салхинд онгоц хурдлах адил 

	Сааталгүй бид яаран явлаа.

	Сүг болсон тэр сүнснүүд

	Сүүмийн хөнхийсөн хоёр нүдээрээ

	Амьд хүнийг олж хараад

	Алмайрч гайхсан нь илт байлаа.

	Нэгэнт эхэлсэн үг дээрээ

	Нэмж би ингэж хэллээ:

	«Өөр сүнснээс болоод тэр

	Өгсөхдөө удаад байх шиг байна.

	Хаана одоо Пиккарда  байна,

	Хариулж хэлж өгнө үү надад?

	Анир чимээгүй намайг хараад

	Алмайрч байгаа улсын дотроос

	Ямар хүнийг энд одоо

	Ярьж дурсаж болмоор байна?»

	«Үнэн сайхан, энэрэнгүй сэтгэл нь

	Үзэсгэлэн гоотойгоо эн тэгшхэн

	Олноос содон охин дүү минь

	Олимпын уулын оргилд гарч 

	Онцгой баярын манлай болсон»

	Эхлээд тэр ингэж хэлэв:

	«Энд хэний ч нэрийг дуудахад

	Хориг саад ер байхгүй,

	Хоол ундгүй туйлдсан улс».

	Хуруугаар заагаад тэр хэлэв;

	«Бонаджунта найрагч энэ байна.

	Булдруу болтлоо туурсны хувьд

	Бусдаасаа илүү тэр хүн 

	Ариун гэгээн сүм хийдийг

	Авгайгаа гэж нэрлэсэн юм.

	Тур хотын хүн байсан юм.

	Тэр одоо мацаг барьж

	Тэнд ховдоглосноо наманчилж байгаа юм. 

	Дарсанд чанасан могой загасаар

	Дайлуулсны горыг гаргаж байгаа юм».

	Дэргэд яваа олон хүнийг

	Дэс дараалан тэр нэрлэлээ.

	Тэд бүгдээр сэтгэл хангалуун

	Тэнэгэр золбоотой надад харагдав.

	Убальдин ноён тэнд бас

	Умалзаж хоосон хэмлэж байлаа.

	Сүсэг бишрэлтэй түмэн олонд

	Сургаал номоо хайрлахын оронд

	Ойр дотнынхоо хүн амьтныг

	Олон жил хоолоор дайлсан

	Бонифации гэдэг хамба ламтан

	Бас тэнд байж байлаа.

	Мессер Маркезе тэнд байлаа.

	Мөнх бус тэрхэн насандаа

	Хайрт нутаг Форлид байхдаа

	Хатахыг мэдэхгүй ууж явсан,

	Агшин бүрд харин одоо

	Ангаж цангаж тарчилж байлаа.

	Сонжих мэт харж байснаа

	Сонгож шүлэгч Луккийг харлаа.

	Тэр надтай ярих сан гэж

	Тэсгэлгүй хүсэн, хүлээж байлаа.

	Элчилгүй халуунд Джентукки өөрөө

	Энэлэн зовж байгаа тэр газар

	Даруухан ярих шивнээн дунд

	Джентукки гэх шиг над сонсогдлоо.

	Хичээж би ингэж хэллээ:

	«Хэрэв надтай ярих гэвэл

	Хэлэх үгээ тодхон хэл,

	Санаа сэтгэлийг маань тайван болгох

	Сайхан үг бидэнд хэл»

	Нөгөө сүнс ингэж хэллээ:

	«Нөхөрт арай гараагүй байгаа

	Нэг бүсгүй тэнд бий.

	Түүнтэй чи хамт яваад

	Төрсөн сайхан хотод минь очно.

	Харин тэр миний хотыг

	Харааж зүхэж байдаг юм.

	Хэлсэн үгийг минь санаж яваарай

	Хэрвээ миний шивнэсэн үгийг

	Хэлтгий ташаа ойлгосон байвал

	Худал үг биш гэдгийг

	Хожим чи мэдэх болно.

	«Амраг хайрын сэтгэлийг мэдэрдэг 

	 

	 

	Авгай нар минь» гэж эхэлдэг

	Тун сайхан шүлэг бичсэн

	Тэр хүн та мөн үү?»

	Хариуд нь би ингэж хэллээ:

	«Хайр сэтгэл эзэмдсэн цагт

	Хамаг онгод минь сэргэдэг юм. 

	Шивнэн хэлсэн сэтгэлийн үгийг 

	Шүлэглэж би бичдэг юм».

	Шүлэгч надад ингэж хэллээ:

	Бидний зовлон юунд байгааг

	Би сайн мэдэж байна.

	Шүлэгч Гвиттон, Нотарий бид

	Шинэ яруу уран найргаас

	Огт ондоо барилаар бичдэгээ

	Ойлгож мэдэж байна би.

	Уянгын шинэ аргыг баримтлагчид 

	Ургаж ундарсан утга санааг

	Уран үгээр гаргадгийг мэднэ.

	Та нарын арга бид хэдэд

	Таарч тохирохгүй байсан юм.

	Нарийн сайн ажиж үзвэл

	Найруулж бичдэг бидний арга

	Өөр хоорондоо ялгаатай» гээд

	Өнөө сүнс чимээгүй боллоо

	Өчих үг нь дуусав бололтой.

	Тэртээ Нилийн эргээр өвөлждөг 

	Тогоруу шувууны урт цуваа

	Тэнгэрт хошууран нисэх адил 

	Бужигнасан олон сүг сүнснүүд 

	Буруулж цаашаа түргэн алхлаа. 

	Зовлого болтлоо турсан болохоор 

	Зориглоод гүйхдээ түргэн байлаа. 

	Харайж гүйгээд ядарсан хүн

	Хамт явагсдынхаа ард хоцорч 

	Амьсгалаа авч амсхийгээд

	Алгуур удаан явдаг шиг

	Ариун олон сүг сүнсний

	Ард хоцроод Форезе надтай

	Аажим тайван алхах зуур

	«Дахин мөд би тантай

	Дайралдах болов уу?» гэж асуулаа.

	Хэзээний найздаа би ингэж хэллээ: 

	«Хэдэн жил амьд явахаа

	Хэлж би мэдэхгүй байна.

	Хүрэх эрэг минь ойртсон хэр нь

	Хүсэл минь тийшээ яараад байна.

	Учир нь гэвэл миний нутаг 

	Улам улмаар сулран доройтож

	Гайхамшигт үйлсээр ховор болж

	Гандан буурах шинж нь оржээ».

	Анд минь надад ингэж хэллээ:

	«Аюул учруулж гай таригчийг 

	Адууны сүүлнээс холбож уяад

	Хайр найргүй залхаан шийтгэдэг

	Харанхуй хавцал руу чирч явна.

	Ийм дүр зургийг би

	Ил тодхон харж байна.

	Тэр араатан жирийлгэн давхиж

	Тэнхээ мэдэн улам хурдалж

	Гайхал алуурчныг тасар татаж

	Гулдайн хөшсөн үхдэл хүүр нь

	Гутамшиг болон тэнд үлдэв.

	Олигтой сайн хэлж чадаагүй

	Одоо саяын хэлсэн үгийг минь

	Ойлгож чиний мэдэж автал

	Огторгуйн одод олон эргэхгүй

	(Тэгээд дээшээ тэр харлаа)

	Одоо ингээд хоёулаа салъя.

	Орчих цаг энд хүчтэй

	Алгуур тантай явсаар байгаад

	Аргагүй цагаа дэмий үрлээ».

	Анх түрүүн тулаанд орж

	Алдар нэрээ мандуулъя хэмээн

	Баатар эр морио ташуурдаж

	Багширсан морьтноос сугаран давхих мэт

	Тэр сүнс гэнэт яарч

	Тэвдүү түргэн алхлан одлоо.

	Хорвоо дэлхийд нэр нь түгсэн

	Хоёр найрагч надтай үлдлээ.

	Нөгөө сүнс холдон холдсоор

	Нүдэнд бараг үзэгдэхгүй болсон ч

	Саяын надад хэлсэн үг нь

	Санаанд тодхон үлдсэн байлаа.

	Асга хадыг тойрон гартал

	Алим жимс багшран ургасан

	Аварга мод гэнэт харагдлаа.

	Багачууд хүүхдийн дуртай юмыг

	Барьж зогссон том хүн

	Хорхойг нь улам хүргэх гэж

	Холдуулж дээш нь улам өргөхөд

	Хүүхэд шуухад тойрч шаваад

	Хүрч ядан сарвайж зогсдог шиг

	Саглагар ургасан модны навч өөд 

	Сарвайж зогссон хүмүүсийг харлаа. 

	Уйлавч гуйвч үл тоомсорлох

	Ургаа тэр саглагар модонд

	Зүүдлээд сэрэх мэт гэнэт хөдлөөд

	Зүүн талаас нь бид ойртлоо.

	«Энэ мод Евагийн амссан,

	Энхжингийн оронд ургадаг мод 

	Харин та нар энэ модны

	Хажуу хавиар нь явж өнгөрцгөө!» 

	Навсгар их навчин дундаас

	Нэгэн хүн ингэж хэллээ.

	Тэгээд бид шахцалдан байж

	Тэндээс яаран цааш хөдлөв.

	Тэр бидэнд ингэж хэлэв:

	«Саваагүй муу Нефелийн хөвүүдийг

	Санаж байгаа биз, та гурав,

	Хоёр биет тэр хөвүүд

	Хурим найр дээр ууж согтоод

	Эхнэр хүүхэн хулгайлах гэж байгаад 

	Эрэлхэг Тезейд ялагдсан гэдэг.

	Дов толгодыг давж гараад

	Довтолж Мадиан руу дайрах үед

	Усны эрэгт жүүд цэргүүд

	Учир зүггүй ууж эхлэхэд нь

	Гедеон жанжин тэдэнд хилэгнэж

	Гэмтэн хэмээн зайлуулсан гэдэг».

	Байц өндөр хадны доогуур

	Бид гурав явах зуураа

	Ховдог сэтгэл гаргаж байж

	Хохирч сүйрсэн нүгэлтний тухай

	Хов жив сонсож явлаа.

	Тэгээд дараа нь бид гурав

	Тэнэгэр өргөн чөлөөнд гарлаа. 

	Доошоо харж бодол болон

	Дуу чимээгүй явсаар байлаа.

	Хэдүүлээ бид ингэж алхсаар

	Хэдэн зуун алхам явлаа.

	«Гиюүрч юундаа бодол болов?» гэж 

	Гэнэт чанга дуугарах сонстов

	Аймхай үргэмтгий зэрлэг амьтан шиг 

	Арзасхийтэл аягүй цочоод

	Арайхийж дээшээ харлаа.

	Угтаж бидэнтэй ярьсан хүн

	Улаан гал шиг гялалзаж байлаа.

	Шил юм уу, ган төмрийг

	Шатааж галд хайлуулахад ч гэсэн 

	Тэсэхийн аргагүй, нүд сохлом

	Тийм гэрэл ер гардаггүй.

	Өнөө хүн ингэж хэллээ:

	«Өндөр ууланд гаръя гэвэл

	Өгсөх зам энд байна.

	Энхжингийн орогд очих улс

	Энэ замаар явах учиртай».

	Тэр хүний төрхийг харангуут

	Тэсэлгүй нүд минь гялбан бүрэлзлээ 

	Нүдэн балай ч сонортой хүн шиг

	Нөгөө хоёр мэргэдийг дагалаа.

	Навч цэцгийн үнэр шингэсэн

	Найртай хаврын зөөлөн салхи

	Үүрийн гэгээ туяарахын өмнө

	Үнэхээр сайхан сэнгэнэдэг шиг

	Маш зөөлхөн салхи үлээж

	Магнай духыг минь илбэн таалаад

	Даанч сайхан үнэр анхилсан

	Далавч дэвэхийг би мэдэрлээ.

	«Хэр хэмжээгээ тааруулан тохируулж 

	Хэтэрхий их улайрч шунахгүй

	Ховдог шунахай сэтгэлийг тэвчигчид 

	Хорвоогийн жаргалыг эдлэх учиртай». 

	Тэр хүн ингэж хэлэхийг

	Тэнд би дуулан сонслоо.

	 


ХОРИН ТАВДУГААР ДУУЛАЛ

	 

	Долоодугаар тойрогт гарсан нь

	Долдугаар тойрог. Тачаангуйн сэтгэл

	 

	Өргөн дэлхийн өмнө хагаст

	Өдрийн наран нэгэнт хэвийж

	Хойд хагаст шөнө болж

	Хугацаа бага үлдсэн болохоор

	Хурдан өгсөхөөс аргагүй боллоо.

	Алгуур явах цаггүй болоод

	Алсын зорилгодоо хүрэх гэж яараад 

	Эргэн тойрноо харах ч сөгөөгүй

	Эрслэн түргэлэн яваа хүн шиг

	Гурвуулаа бид хадан дундуур

	Ганцхан хүн багтаж явмаар

	Давчуу нарийн шат гишгүүрээр

	Дараа дараагаар цуварч явлаа.

	Өрөвтас шувууны бяцхан зулзага

	Өөрийн үүрээс тасарч ядан

	Өөдөө хөөрөх гэж даль жигүүрээ

	Өргөн буулган сарвалзаж байдаг шиг

	Үг хэлье гэж нэг завдсанаа

	Үнэндээ би яаж ч чадсангүй.

	Асууя гэж нэг бодсоноо

	Арай л би хэлж зүрхэлсэнгүй.

	Эргэлзэж будилж ингэж явааг минь

	Эцэг минь харуут, тааж мэдээд:

	«Нумаа чи хөвчилсөн юм бол

	Сумаа зоригтой тавиач!» гэж

	Өгсөж дээшээ явах зуураа

	Өгүүлж тэр надад хэллээ

	Ам нэгэнт нээсэн хойноо

	Айж эмээхээ би болилоо:

	«Тэжээл хоол ер хэрэглэдэггүй

	Тийм газар хүн амьтны

	Тэнхээ нь яагаад тасрах юм?» гэлээ. 

	Хариуд нь багш ингэж хэлэв:

	«Хар цучил шатаж дуусмагц

	Хаан Ойнейн хүү Мелеагрын 

	Халуун амь нь тасарсныг санаарай. 

	Харамсал зовлон тэгээд өнгөрнө.

	Амин сүнсний дотоод хөдөлгөөнийг

	Арьс хальс нь тусгадаг гэвэл

	Хатуу ширүүн зүйлийг чи

	Хавьгүй их зөөлрүүлж байна.

	Санаа сэтгэлийг чинь би одоо

	Саруул тайван болгож өгье

	Энд байгаа Стацийд хэлье.

	Эмзэг шархыг чинь эдгээж өгөг»

	Уран шүлэгч ингэж хэлэв:

	«Уучил намайг, таны дэргэд

	Урьдын сургаалыг ярих гэж байна.

	Таны хүссэнийг үл ойшоон

	Татгалзаж би зүрхлэхгүй байна».

	Яруу найрагч дараа нь хэлэв:

	«Ялдамхан хүү минь, чи ингээд

	Учирлаж хэлсэн миний хариуг

	Ухаан санаандаа тунгааж авбал

	«Яагаад» гэсэн чиний асуулт

	Ямар ч атугай тодроод ирнэ.

	Идэж барж үл чадах

	Илүү хэтрүү зүйлтэй адил

	Хольцоогүй цус урсан гүйж

	Хүний судсанд багтахаа болиход

	Халуун цус судсаар дамжин

	Хамаг эрхтнийг хөдөлгөдгийн адил

	Бүлээн зүрхэнд хүрч очоод

	Бүтээлч их хүчтэй болоод

	Бүх биеийг бүрдүүлж өгдөг.

	Тэр цус дахин цэвэрлэгдээд

	Тийшээ, нөгөө юм руу ороод,

	Тэгж цээрлэхээс өөр яах вэ,

	Хожим нь тэгээд өөр хүний

	Хорвоогийн аяганд  нийлдэг байна.

	Хоёр цус тэгээд энд

	Хоор хоорондоо нийлж нэгдээд

	Хамгийн чухал газраас үүссэн болохоор 

	Нэг нь нөгөөгийн эрхэнд орж

	Нөгөө нь шинийг бүтээдэг байна.

	Хоёр цус нийлж холилдоод

	Хоор хооронд нэгдэж бүлэгнээд

	Нэгэнт үүссэн тэр бүлэнг

	Нөгөө нь амилуулж эхэлдэг байна.

	Хөврөл хөгжлийн тэр хүч

	Хүний сүнс болж хувирдаг.

	Ургамал бодисын амин сүнс

	Угтаа тулсан байдаг бол

	Хүний сүнс тийм биш

	Хөгжих зам нь маш урт.

	Тэр хүч сүнс болоод

	Тэнгис далайн мөөг адил

	Хөдөлж, сэрж, мэдэрч эхлээд

	Буй болсон үр хөврөлийг

	Боловсруулж улам хөгжүүлдэг байна. 

	Байгалийн жам биеийг бүтээдэг

	Булгилах цуснаас үүссэн үр

	Ингэж хөгждөг юм, хүү минь

	Ингэж өсөж бойждог юм.

	Угаас яаж хүн болсны

	Учрыг олоход тун хэцүү,

	Үнэн учир нь далд битүүг

	Үзэж харж байна чи

	Арай чамаас илүү эрдэмтэй

	Арабын их ухаантан хүртэл 

	Алдаж онож байсан юм.

	Орох газар байхгүй болохоор

	Оюун ухаантай амин сүнс

	Арай нийлж нэгддэггүй гэж

	Ажиж шинжиж судалж байгаад

	Арабын эрдэмтэн айлдсан юм.

	Үнэн мөнийг та одоо

	Үнэхээр сонирхож байгаа бол

	Уг хөврөл дөнгөж үүсмэгц

	Уураг тархины эд эс

	Төгс бүрэн хөгжсөн байдгийг

	Та сайн мэдэж аваарай.

	Бурхан тэнгэр баярлан баясдаг

	Байгаль ертөнцийн сайхан бүтээлийг 

	Бясалган тунгааж туурвин тэтгэдэг

	Шинэ сүнс тэр амьтанд

	Шингэж улмаар нөхцөх болдог.

	Амин сүнс нэгдэн нийлээд

	Амьдарч, мэдэрч, ухаарч эхэлдэг.

	Хэрэв миний хэлсэн үг

	Хэтэрхий бүрхэг байгаа бол

	Алтан нарны илч ивээлд

	Амтат үзмийн шүүс исээд

	Архи дарс болдгийг үзээрэй.

	Эртний Лахезис амьдралын утсыг 

	Ээрч томж дуусахын цагт

	Энэ биеэс сүнс зайлавч

	Үүрдийн, зуурдын мөн чанараа

	Үргэлж өөртөө хадгалж байдаг юм. 

	Урьдын бүх шинж чанарын

	Ул мөр хэвээр үлдэвч

	Ухаан ой, хүсэл, зориг 

	Улам их хурц болдог юм.

	Амин сүнс босгон тушаа

	Алгуурлаж сааталгүй яаран нисэж 

	Ахерон, Тибр хоёр голын

	Аль нэгний эрэгт очоод

	Аялах замаа олж авдаг юм.

	Очих газраа төр хүрээд 

	Орон байраа олж авмагц

	Бие махбодыг тэжээж байсан

	Бүтээлч хүч нь сэргэн бадарна.

	Агаарт хөөрсөн уур мананд

	Алтан нарны гэрэл хугаран

	Олон өнгийн гэрэл гарч

	Огторгуйд солонго татдагийн адил 

	Хумхад байгаа амин сүнсний

	Хүч нөлөөгөөр хий агаар

	Аль нэг дүрстэй болдог.

	Гэрэл туяа хаа ч гэсэн

	Гал дөлийг шүтэж байдаг шиг

	Сүүдгэнэн харагдах шинэ дүрс

	Сүнснээ дагаж явдаг юм.

	Сүг сүнс тэр дүрсийг

	Сүүдгэнэх өнгөгүй болгосон болохоор

	Сүүдэр гэж нэрлэдэг юм.

	Харах хараа, бусад мэдрэхүйг

	Хар сүүдэр бий болгодог юм.

	Бид бүхэн ярьдаг, инээдэг.

	Бархирч уйлдаг, гуньж гасалдаг,

	Энэ бүхий л анир чимээг

	Энд чи сонссон шүү дээ.

	Сүнсний бүхий л сэтгэлийн хөдөлгөөн 

	Сүүдрийг нэвтлэн илэрч байдаг юм. 

	Тиймээс ч чи биднийг хараад

	Тэгтлээ их гайхсан байх».

	Эрсэлж зорьж явсаар бид

	Эцсийн тохойд хүрч очлоо.

	Өрнө тал руу бид эргэлээ.

	Өөр зүйлийг гайхаж харлаа.

	Уулын хажуугаар энэ хавьд

	Улаан гал дүрэлзэж байлаа.

	Ганга хавцлаас салхи шуурч

	Гал дөлийг улам дэвэргэн

	Эгц цавчим хад чулуу руу

	Эргүүлж үлээн хөвөлзүүлж байлаа. 

	Ганга жалганы ирмэгээр бид

	Ганц ганцаараа цувж явлаа.

	Нэг талд галд түлэгдэхээс

	Нөгөө талд ганганд унахаас

	Айн эмээн, болгоомжлон байж

	Аюулт замаар би явлаа.

	Анхааруулж багш минь надад хэллээ: 

	«Аюул ослоос үргэлж сэргэмжилж

	Айхавтар болгоомжтой явах хэрэгтэй». 

	«Summae De us clementiae»  гэж 

	Санамсаргүй гэнэт гал дундаас

	Сайхан эгшиглэх чимээ сонсогдлоо.

	Хаанаас хэн дуулав гэдгийг

	Харах хүсэл надад төрлөө.

	Тэнд сүнснүүд явахыг харлаа.

	Тэдний яваа харгуй зам

	Тэр уулын ирмэг захын

	Тэн хагасыг эзэлж байлаа.

	«Нөхрөө би танихгүй!»  гэсэн

	Нөгөө дуулал дөнгөж намжмагц

	Нүргээн чимээ гэнэт гараад

	Алсад түгэх бүдэг цуурай шиг

	Ая дуу дахин эгшиглэв.

	«Диана тэнгэр өөрийн хөвчид

	Дурлалын хорыг нэгэнт амссан

	Гелика хэмээх лус савдгийн

	Гутамшигт явдлыг цээрлүүлэв » гэж

	Бархирч хашхирах чимээ гарснаа

	Бас дахин дуу эгшиглэв.

	Ариун журмаар ханилан сууж

	Ард олонд үлгэр болсон

	Эрэгтэй эмэгтэй хүмүүсийн дуудлага

	Энд бас дахин цуурайтлаа.

	Халуун галд тэд нар үргэлж

	Хашхирах дуулах учиртай байжээ.

	Яр шархаа эдгээж анагаах

	Яг эм нь тэр байжээ.

	Уг тэжээл нь тийм байжээ.

	 


ХОРИН ЗУРГААДУГААР ДУУЛАЛ

	 

	Долоодугаар тойрог (Үргэлжлэл)

	 

	Цохио чулууны зах ирмэгээр

	Цувж бидний явах зуур

	Байн байн энэрэлт багш минь: 

	«Болгоомжтой, хянуур явж үзээрэй,

	Би та нарт анхааруулъя!» гэж

	Бидэнд хандан хэлж байлаа.

	Халуун нарны илч гэрэл

	Баруун мөрийг төөнөн шарж

	Бадран гийсэн хурц туяа нь

	Цэнхэр хөх өрнийн тэнгэрийг

	Цав цагаан болгож байлаа.

	Бараан сүүдэр минь туссан газар

	Бадрах дөл мэт улаан харагдлаа.

	Олон сүнс түүгээр гарахдаа

	Онц их гайхаж байлаа.

	Өнөө сүнснүүд өөр хоорондоо

	Өөрийн минь тухай ярьж эхэллээ.

	«Биегүй сүнс ийм байдаггүй» гэж

	Битүүхэн ярилцахыг би сонслоо.

	Над руу зарим нь урагш тэмүүлж

	Наргүй газарт гишгэхгүй гэж

	Үнэхээр хичээж эмээж байгаа нь

	Үзтэл илхэн харагдаж байлаа.

	«Аяа, хүндэт эрхмүүд минь ээ , 

	Алхаа гишгээгээ аажим болгож

	Ариутгалын галд шатан түлэгдэж

	Ам цанган туйлдаж байгаа

	Алжаасан надад хариу хэлээч!

	Хариу чинь зөвхөн надад биш,

	Хамаг олонд тус болно.

	Энэтхэг юм уу этиоп хүнд

	Эрдэнэт ус хэчнээн чухал

	Эрэлт хэрэгцээтэй байдгаас ч илүү

	Эрхэм ариун тус болно.

	Насан эцэс болоогүй юм шиг

	Нарыг хэрэм шиг халхлаад байна.

	Үүнийгээ та бидэнд тайлбарлаж

	Үнэн учрыг хэлж өгнө үү»

	Нэгэн сүнс тэдний дотроос 

	Надад хандан ингэж хэллээ.

	Тэр доор нь хариулъя гэтэл

	Тэнд бас өөр үзэгдэл

	Тэрхэн зуур анхаарал татлаа.

	Энэ сүг сүнснүүдийн өмнөөс

	Эгнэсэн өөр олон сүнснүүд

	Гал дөл бадарсан замаар

	Гарч ирэхийг саатан харлаа.

	Тэр сүнснүүд нэг нэгэндээ

	Тэмүүлж яаран озолцон үнсэлдэж

	Түрхэн зуур учран жаргахыг

	Тэнд эндгүй гэнэт харлаа.

	Олзоо ч юм уу зам жимээ

	Олж мэдэх гэж байгаа бололтой

	Хоёр шоргоолж халз мөргөлдөөд

	Хошуу амаа ингэж үрэлцдэг

	Агшин зуур тэврэлдэж аваад

	Аян замдаа гарахтай зэрэг

	Нэг нь нөгөөгөө давах гэж

	Нэн сүртэй хашхирч гарлаа.

	Гаднаас хожим хүрч ирэгсэд нь:

	«Гоморра, Содом хоёр!»  гэлээ.

	Харин тэнд байсан сүнснүүд:

	«Хатан Пасифийн  хуял хөдлөөд

	Гунан бухтай явалдах гэж

	Гунжны загварт хэвтэв» гэлээ.

	Цэн шувууны нэг зарим нь

	Цэвдэг хүйтнээс зайлан зугтаж

	Африкийн цөлийг зорин нисдэг шиг

	Аагим халуунаас зарим нь зугтаж

	Алс умрыг чиглэн оддог шиг

	Хоёр эгнээ сүг сүнснүүд

	Холдож ингэж нэг салснаа

	Дахин бас уйлан дуулна.

	Дандаа боддогоо давтан хашхирна.

	Хариу надаас хүссэн сүнснүүд

	Хажуугаар дахин хүрээд ирлээ.

	Харц байдлыг нь ажиж харвал

	Хариу надаас горьдсон шинжтэй

	Айван тайван биш байгааг нь

	Ажиж хараад ингэж хэллээ:

	«Алдар энхийн орчлонд хүрэх

	Аргагүй зөв замаа олсон

	Аяа сүг сүнснүүд минь ээ,

	Боловсроогүй ч байг, төгөлдөр ч байг

	Бие цогцос минь тэнд үлдээгүй,

	Цус, мах, үе мөч минь

	Цөм энд бүрэн байна.

	Өөрөө би хараатай болох гэж

	Өөдөө ингээд явж байна.

	Таалал төгсөх энэ биеэрээ

	Тамын олон тойргоор явах

	Тэнгэрлэг өршөөл надад хайрласан

	Тэр дагина тэнд бий.

	Хүний хайр бадран мандсан

	Хөх тэнгэрийн ариун сүмд

	Очих гэсэн та нарын хүслэн

	Одоо даруйхан биелэх болтугай!

	Та нар чинь хэн гэгч вэ.

	Тэнд та нараас салаад явдаг чинь

	Хэн гэгч ямар улс вэ

	Хэлж ярьж өгөөч надад

	Хэт нь би бичиж үлдээе»

	Аглаг зэрлэг уулын хүн

	Анх хотод орж ирээд

	Алмайрч гайхан зогтусаад

	Амаа ангайж гөлөрдөг шиг

	Энэ сүнснүүд миний зүг

	Эгцэлж сонирхон харж байснаа

	Агуу зориг нь хөгжин бадарч

	Алмайрч гайхахаа нэгэнт болилоо.

	Ярьж байсан нөгөө хүн

	Яриагаа дахин ингэж эхлэв:

	«Манай сууринд хүрч ирээд

	Магад буянаар үхэхийн тулд

	Үг сургаал сонссон хүн

	Үнэхээр их азтай байна!

	Хамгийн дээд баярын өдөр

	Хаан эзэнтэй Цезарь явалдаж

	«Хатан» гэдэг хочтой болсон юм.

	Энэ нүглийг үйлдсэн улс

	Энд биднээс салаад явлаа.

	«Содом» гэж тэдний хашхирахыг

	Сонссон биз дээ, чи саяхан

	Эдний сэтгэл эмзэглэж зовдог юм.

	Эрээгүй их ичгүүр гутамшиг нь

	Энэ галыг улам дэвэргэдэг юм.

	Энд байгаа бидний нүгэл

	Эр эмийн явдал гэсэн ч

	Хүслээ хангах гэж мал шиг улайраад

	Хүний ёсыг бид огоорсон юм.

	Бид тэгээд энд нийлээд

	Бухтай явалдаж, мал болсон

	Бузар эмийг дурсаж байгаа юм. 

	Булай явдлаа жигшиж байгаа юм.

	Бидний шийтгэл зөв гэдгийг

	Бэлхнээ чи харж байна.

	Нэг нэгээр бүгдийг нь бид

	Нэрлэж ер нь амжихгүй байх

	Чээжээрээ би эд бүхнийг

	Цохож нэрлэж бас чадахгүй

	Гвидо Гвиницелли би ч яах вэ

	Гэнэн багадаа зовсон улс шиг

	Гэм нүглээ цагаатгаж эхэлсэн»

	Энэ бие, эрхэм нөхөд минь

	Энэрэл хайрыг дуулж явахдаа

	Эцэг шигээ хүндэлж явсан

	Эрхэм хүний нэрийг сонсоод

	Энэлэлт Ликургийн тэр цагт

	Эхээ үзсэн хөвүүд шиг

	Тэсгэлгүй миний сэтгэл хөдлөв.

	Тэрнийгээ бас нуух гэж оролдов.

	Аниргүйн дунд бодол болон

	Ам нээлгүй, юу ч сонсолгүй

	Улаан нүүрийг нь эгцлэн харж

	Удтал би алхсан боловч

	Дүрэлзсэн их галаас сүрдээд

	Дөтөлж ойртож эс чадав.

	Энэ хүнд тоогдохоос илүү

	Эрхэм гавьяа надад үгүй гэж

	Эгцлэн харсаар би хэлээд

	Амласандаа заавал хүрнэ гэж

	Андгай тангаргаа өргөв би.

	Саяын хүн ингэж хэллээ:

	«Сайшааж дээдэлсэн чиний хүндэтгэл

	Саруул гэгээн мөрийг үлдээлээ.

	Умартахуйн Лета мөрөн ч гэсэн

	Урсган арчиж, гутааж чадахгүй.

	Өргөсөн тангараг чинь үнэн бол

	Өчиж надад «хариу хэлээч:

	Намайг чи юунд хүндэтгэж

	Найрсаг дотно харьцаж байгаа юм?» 

	Нөгөө хүнд ингэж хэллээ:

	«Найраг шүлгийг чинь бодоод би

	Найр тавин хүндэлж байгаа юм

	Гоц шинээрээ найраг чинь үлдвэл  

	Гоо сайхан нь хэзээ ч гандахгүй»

	Тэр надад ингэж хэлэв:

	«Тэр хүнийг харж байна уу ,

	(Тэгээд тэр гал дундах

	Хажуу дахь хүнээ хуруугаар заав)

	Хайрт сайхан, эх хэлнийхээ

	Хамгийн сайн дархан байсан юм.

	Хайрын шүлэг, хүүрнэлт найргаа

	Хамгаас илүү бичдэг байсан юм. 

	Борнель шүлэгч түүнээс дээр гэж

	Балай зарим нь ярьж байдаг юм.

	Үнэнийг биш хов сонсохдоо 

	Үнэндээ тэд нар соргог байдаг юм.

	Урлаг, ухааны учрыг мэдэхгүй,

	Улсын саналд үнэмшиж байсан юм.

	Эртний олон шүлэгчдийн хувьд

	«Эрдэмт» Гвиттон ийм байсан юм.

	Арай тэдэнд дийлдээгүй байхдаа

	Ам дамжин алдаршиж мандсан юм.

	Хутагт гэгээнээр Христыг өргөмжилсөн

	Хурмаст тэнгэрийн оронд очих

	Өргөн сайхан чөлөө боломж

	Өмнө чинь нэгэнт нээгдсэн болохоор

	Эндэж буруутахын зовлонгоос ангижирсан

	Эндхийн улсад хэрэгтэй бүхнийг

	Тэнд очоод намайг төлөөлөн

	Тэнгэрийн судраас заавал уншаарай».

	Чингээд тэр бусад нөхдөдөө

	Чөлөө гаргая гэсэн ч юм уу

	Усанд шумбах загас адил

	Улаан галд алга боллоо.

	Онцолж заасан тэр хүнд нь

	Ойртож дөхөж очоод би

	Саяын найрагчаас илүү ихээр

	Санаж явдаг өөр хүн

	Саруул хорвоод үгүй гэлээ.

	Халуун галд алхлах зуур

	Хариу болгож тэр хэллээ:

	«Сайхан үг хэлсэнд тань

	Санаа сэтгэл тэнийж байна.

	Тольт зүрхнийхээ угаас би

	Туйлын их баярлаж байна.

	Арнальд найрагч энэ ертөнцөд

	Аялан дуулж, уйлан гасалж

	Аймшигт галд түлэгдэж байна. 

	Өнгөрүүлсэн үе нь харанхуй боловч

	Өмнө нь гэгээ туяарч байна.

	Ганцхан та уулын оргилд

	Гарч чадах эрхтэй болохоор

	Надад тун хэцүү байгааг

	Насан туршдаа үл мартахыг

	Найрагч Арнальд гуйж байна!» 

	Халуу шатсан ангал руу тэр

	Хараа бараагүй алга боллоо.

	 

	 


ХОРИН ДОЛООДУГААР ДУУЛАЛ

	 

	Долоодугаар тойргийн төгсгөл

	Хорвоогийн диваажинд хүрсэн нь

	 

	Иерусалим хотод нар шингэж

	Испани оронд шөнө болж

	Алсын Гангад үд болж

	Ариутгалын оронд үдэш болж

	Алтан нар шингэх үеэр

	Ангел тэнгэр биднийг угтлаа,

	«Ариун сэтгэлтэн буянтай» гэж

	Ангел тэнгэр аялан дуулах нь

	Газар дэлхийн ая дуунаас

	Гаргууд сайхан уянгалж байлаа.

	Тэгээд тэр галаас гарч

	Тэртээ захаар өндөрт хөөрлөө.

	«Ариун сүнснүүд та бүхэн

	Аюулт гал руу орох ёстой.

	Төөнөсөн галыг нэвт явцгаа,

	Тэртээ талаас аялгуу сонсоцгоо!» 

	Ингэж бидэнд ангел захилаа.

	Ийм үгийг сонсоод би 

	Тамд унах нүгэлт хүн шиг 

	Тамтаггүй их айж сандарлаа.

	Гараа зангидан урагшаа тонгойж

	Гал дөлийг ширтэн хартал

	Түлэгдэж байгаа хүний цогцос

	Төдхөн миний санаанд буулаа.

	Тэгтэл шүлэгчид над руу харлаа.

	Тэгээд Виргилий ингэж хэллээ:

	«Энхрий хүү минь, босго алх:

	Энэ гаслан зовлонгийн орон,

	Эмгэнэлт үхлийн орон биш,

	Эргэн санаач, эргэн санаач!

	Гүн гүнзгий харанхуй там руу

	Герион  унаж доошлох үед

	Тусалж чамдаа зүтгэсэн юм чинь

	Тэнгэр ийм ойртчихоод байхад

	Тэтгэж би туслалгүй яах вэ?

	Төөнөм халуун энэ оронд

	Түмэн жил байсан ч гэсэн

	Өчүүхэн төдий ч хохирохгүй гэдгээ

	Өөрөө ч мэдэж аваарай.

	Чамайг би мэхлээгүй гэдгийг

	Чи өөрөө шалгая гэвэл

	Халуун галд дөхөөд оч

	Хормойгоо нэг хүргээд үз

	Зовж айхаа боль, боль

	Зориг төгс урагшаа яв!»

	Явъя гэж би санасан хэр нь

	Яаж ч чадахгүй зогссоор байлаа.

	Хөшүүн, цэвдэг байдлыг минь хараад 

	Хүндэт багш минь аягүйрхэсхийгээд

	«Хүү минь, энэ хэрмийн цаана

	Хүсэлт чиний Беатриче бий»

	Энхрий хайртай Фисба бүсгүйг нь 

	Эмэгчин арслан тасар татлаа гэж

	Гэнэхэн хөвүүн Пирам бодоод

	Гэнэт өөртөө мэс дүрэхэд

	Асгарсан цус нь ялмуудыг будаж 

	Алаг нүд нь сүүлчийн удаа

	Амрагаа хараад гөлийсөн шиг

	Хүслэн болсон нэрийг дуулаад

	Хөшиж зөрөхөө нэгэнт болиод

	Анир чимээгүй, зөөлөн харцаар

	Ачит багшийнхаа зүг харлаа.

	Аанай багш минь над руу дохиод

	«За, залхуу минь, яав чи?

	Замдаа орох болоогүй юу?» гээд

	Өгсүүр замаар дунд маань явсан

	Өрлөг Стацийг ард ор гээд

	Гайхамшигт шүлэгч миний өмнөхөн 

	Гал руу ороод алга боллоо.

	Буцлан бургилах шилэнд ортол

	Бултаж аргагүй сэрүүцмээр байлаа.

	Тэр галын тэхий дунд

	Тэсэхийн эрхгүй халуун байлаа.

	Найрсаг зөөлөн миний багш

	Намайг зоригтой байлгах гэж

	«Хархан нүд нь миний өмнө

	Харагдах шиг болж байна» гэж

	Үзэсгэлэнт сайхан Беатричийн тухай

	Үе үе дурсан ярилаа.

	Гал дундаас дуу хоолой

	Газарчилж биднийг дуудсаар байлаа.

	Уриалсан зүгийг нь чиглэн явсаар

	Уулын өгсүүр зам дээр гарлаа.

	Нүд гялбам гэрэл дунд

	Нөгөө хоолой ийн дууллаа:

	«Venite benedicti Patric mei!»

	(Эцгийн минь адисыг хүртэгсэд, ирцгээ»)

	Надад тэр ингэж хэллээ:

	«Нар шингэж шөнө ойртлоо.

	Үдшийн бүрий болоогүй дээр

	Үтэр түргэн ууланд гарцгаа»

	Хад хавцлын яг дундуур

	Харгуй зам өөдөө өгсжээ.

	Шингэх нарны сүүлчийн туяаг

	Ширтэн ширтэн явлаа би.

	Ахиж шатаар хэд алхаад

	Ард маань сүүдэр арилахыг үзээд

	Аргагүй нар шингэснийг мэдэрлээ.

	Хан тэнгэр тэр аяараа

	Хав хар өнгөтэй болж

	Хамаг юм ижилхэн харагдаж

	Харанхуй шөнө болохоос өмнө

	Харгуй зам бидний өмнө

	Хар голдрил болж хувирлаа.

	Учир нь гэвэл явсаар байтал

	Ууланд бүрэнхий болохтой зэрэг

	Өөдөө явах хүч ч барагдлаа.

	Өгсье гэсэн хүсэл ч мохлоо.

	Хаднаас хаданд дүүлэн идээшилж

	Ханаж цадсан ямаан сүрэг

	Халуун наран шатахын үед

	Харанхуй сүүдэр бараадан хуйларч

	Хааяа нэг хивж зогсдог шиг

	Хажууд нь малчин шилбүүрээ тулаад

	Хараа бараа болж байдаг шиг

	Орон гэрээсээ алс хол

	Отрын мал дагаж яваа

	Хоньч нохой шөнө туршид

	Хортноос сүргээ хамгаалдаг шиг

	Энэ үед бид гурав

	Эгц өндөр хадан дунд

	Яг тийм байдалтай байлаа.

	Ямаа нь гэвэл би байлаа.

	Манаа нь гэвэл тэд байлаа.

	Агаар мандал, эргэн тойрныг

	Асар том чулуу халхлавч

	Тэртээ нарийхан зурвас чөлөөгөөр 

	Тэнгэрийн одод гялалзаж байлаа.

	Ажиж харвал ерийн байдгаас

	Арай том, гялгар тодхон.

	Аливааг эргэцүүлж бодон бодсоор

	Алс холыг ширтэн харсаар

	Аажмаар би зүүрмэглэж эхэллээ.

	Зүүд нойртоо санаандгүй зүйлийг

	Зөгнөж харах нь олонтоо байдаг:

	Зүүн зүгээс уулсын дээгүүр

	Үнэн сэтгэлийн хайрыг илтгэх мэт

	Үүрийн цолмон гялалзах үеэр

	Цэвэрхэн хөөрхөн залуу бүсгүй

	Цэлгэрхэн талдаа цэцэг түүж

	Цээлхэн хоолойгоор ингэж дуулахыг 

	Цэцэнхэн зүүдэндээ би үзлээ:

	Мэдэж аваг, хүн бүхэн,

	Миний нэрийг Лия  гэдэг

	Уран гараараа цэцэг хэлхэж

	Орь ганцаараа сэлгүүцэн явнам.

	Өнгийн сайхан цэцгээр чимээд

	Өөрийгөө би толинд харна.

	Нөгөө миний Рахиль  эгч

	Нөлөөгүй толины өмнө суугаад

	Нүд салгалгүй, өдөржин ширтдэг юм.

	Навч цэцгийн уран хэлхээ

	Наддаа сайхан байдаг шиг

	Мэлмий нүдний нь гоо үзэсгэлэн

	Миний эгчид сайхан байдаг юм.

	Ажиглал бясалгалыг эгч шүтдэг

	Ажил үйлийг би шүтдэг».

	Гэрэл гэгээ гарахаас өмнө

	Гэр орондоо дөхөж очоод

	Амарч шөнө хононо гэдэг

	Аянчин жинчдэд маш сайхан.

	Харанхуй шөнө дундын цагаар

	Харин би зүүдэлсээр байлаа.

	Амарч хэвтээд миний өндийхөд

	Ачит багш нар минь босчихсон байлаа.

	«Үеийн үед эрсээр ирсэн

	Өчнөөн мөчрөөс хайсаар ирсэн

	Өнөр жаргалын үр жимсийг

	Өнөөдөр чи амсах болно».

	Найрагч Виргилий ярилцах зуураа

	Надад ийм үг хэллээ.

	Ариун сэтгэлийн хувьд гэвэл

	Ачит багшийг минь гүйцэх хүн

	Арай ч байхгүй болов уу даа.

	Агшин хурам өнгөрөх бүрд

	Диваажинд гарах дур хүсэл минь

	Дэврэн дэврэн оргилсоор байлаа.

	Агаарт жигүүрээр нисэх адил

	Алхаа гишгээгээ улам түргэллээ.

	Хажуу энгэрийг туулж гараад

	Хамгийн өндөрт бидний гарахад

	Найрагч Виргилий намайг хараад

	Надад хандан ингэж хэллээ:

	«Үүрдийн галыг ч үзлээ чи

	Зуурдын галыг ч харлаа чи,

	Хөрст дэлхийд одоо ингээд

	Хүү минь, чи хүрээд ирлээ.

	Харин урьд хурц байсан

	Хараа минь одоо бүрэлзэж эхэллээ.

	Эрдэм, ухаан хоёроороо би

	Энэ газар хөтөлж ирлээ.

	Өөрийн ухаанаар, биеэ даагаад

	Өөдөө явах цаг чинь боллоо:

	Хамаг хавцал, хясаа гангыг

	Хамт хоёулаа туулаад өнгөрлөө.

	Мандах нарны гэрэл туяа

	Магнай духыг чинь гийгүүлж байна.

	Хөдөө хээрийн энэ нутагт

	Хөвч ой, цэцэг ногоо

	Хивс адил алаглаж байна.

	Урьдын цагт миний хойноос,

	Уйлан хайлан хүрч ирсэн

	Өнөө авхай баясан мишээсээр

	Өндөр дээрээс бууж, иртэл

	Явж зугаална уу, сууж хүлээнэ үү,

	Яасан ч одоо чиний дур.

	Үүнээс хойш би одоо

	Үг чамд ер хэлэхгүй.

	Чиний сэтгэл саруул тунгалаг

	Чин шулуун, бүрэн чөлөөтэй,

	Хамаг юмыг чи одоо

	Хариуцаж өөрөө шийдэх болно.

	Хүндэтгэлийн титэм, цэцгийн эрихээ

	Хүлээлгэж чамд гардуулж өгье».

	 


ХОРИН НАЙМДУГААР ДУУЛАЛ

	 

	Хорвоогийн диваажин — Мательда

	 

	Нахиалан дэлгэрч, сүүдэртэн дуниартсан 

	Нарлаг өдөр сэрүү татсан

	Тэнгэрийн хөвчийг харуулдаж эргэхээр 

	Тэсгэлгүй догдлон тойруу хясаанаас

	Тэвдэлгүй бууж өндөрлөгөөр явлаа.

	Өргөн дэлхий эргэн тойрон

	Өнгийн цэцгээр алаглаж байлаа.

	Илэн энхрийлэх ариухан амьсгаа

	Их л намуухан үлээж байлаа.

	Зулай магнай минь сэрүү оргиод

	Зөөлөн салхи илбэх мэт боллоо.

	Алтан нар мандан гармагц

	Ариун уул сүүдэртэх зүг рүү

	Сэрчигнэн хөдлөх модны оройг

	Сэрүүхэн салхи бөхийлгөж байлаа.

	Хөвчийн мод салхинд бөхөлзөвч

	Хөөрхөн шувуухай айж цочилгүй

	Уран эгшигт сайхан дуугаа

	Уянга төгс түрсээр байлаа:

	Олон бяцхан жигүүртэн шувууд

	Ойн дунд хөөрөн баярлаж

	Дорноос үлээх уяхан салхийг

	Дуу хуураар угтан золгож

	Навч нахиа сэрчигнэн шуугьж

	Найраг шүлгийг нь уянгалуулж байлаа.

	Эол хаан Сироккийг тавихад 

	Эрэг хавийн ой модны

	Салаа мөчрийг найгуулан үлээдэг

	Салхийг тийнхүү угтан золгожээ.

	Нэн эртний ой дундуур

	Нэлээд хол явсан байлаа.

	Хаа хаанаас мод хүрээлээд

	Хараа сунгах аргагүй боллоо.

	Урсгал ус гэв гэнэт

	Урагшлах замыг минь хааж орхилоо .

	Усны мяралзсан зөөлөн долгио

	Зүлэг ногоог хэвгий газар руу

	Зүүн тийш нь налуулж байлаа.

	Сар нарны гэрэл нэвтрэхгүй

	Сарнишгүй мөнхийн сүүдэр доор

	Хөө хар өнгөтэй урсдаг ч

	Хөрст дэлхийн хамгийн тунгалаг

	Хөвөлзөх мөрнийг ингээд харахад

	Буртаг хог дүүртэл хийгээд

	Булингартуулж орхисон юм шиг байлаа. 

	Алгуурлаж би түр зогсоод

	Алсалж голын тэртээ харвал

	Анхилуун сайхан үнэр сэнгэнэж

	Алаг цэцэг дэлгэрч байлаа.

	Алмайртал биднийг гэнэт цочоож

	Аливаа бодлыг сарниаж байсан

	Нэн хачин үзэгдэл шиг

	Нэг авхай  гараад ирлээ.

	Алдрайхан бүсгүй гав ганцаараа

	Алаглан бүрхсэн түмэн цэцгээс

	Аль нэгийг нь сонгон түүж 

	Аялгуут дуу дуулж явлаа.

	Аялаг бүсгүйд ингэж хэллээ:

	«Амраг хайрын туяа гэрэлтсэн

	Аяа, үзэсгэлэнт бүсгүй минь ээ,

	Гадаад байдал хуурамч биш бол

	Голт зүрхний үнэнхүү тэмдэг.

	Над руу арай ойртоод ирээч,

	Наад голынхоо эрэг дээр зогсооч,

	Ямар дуу аялж байгааг чинь

	Яруу тодхон сонсмоор байна.

	Халамжит, хайрт эцэг Церерээсээ

	Хаврын сайхан тал хөндийгөөсөө 

	Хагацах цаг ирэхийн үед

	Ялдамхан охин Прозерпина 

	Яг л ийм байсан шиг санагдана».

	Бүжигт эргэх гэж байгаа юм шиг

	Бүсгүй хөлөө зайгүй нийлүүлээд

	Улаан шар цэцгэн дундуур

	Урагшаа хөдөлж ойрхон алхлаад

	Эмэгтэй хүний бишүүрхсэн нүдээр

	Эргэж над руу харж зогслоо.

	Урьж дуудсан минь ёсоор болж

	Урагшаа тэр дөхөөд ирлээ.

	Аялан дуулах дууны нь үг

	Арай тодхон сонсогддог боллоо.

	Эрчлэн урсах сайхан голын

	Эрэг хавьд хүрч ирээд

	Санаа сэтгэлийн цайлганыг илтгэсэн 

	Сайхан харцаа надад хайрлалаа. 

	Хүүгийнхээ гар санамсаргүй хүрэхэд 

	Хөөрхөн Венера сормуусаа өргөөд

	Оч бадарсан ийм нүдээр

	Адонисыг лав хараагүй байх.

	Усны урсгалд амилан дэлгэрсэн

	Ургамал бодисын дунд зогсоод

	Цэвэрхэн бүсгүй мишээн инээж

	Цэцгээр титэм хэлхэж байлаа.

	Өндөр газар үргүй ургасан

	Өнгийн цэцэг томж байна.

	Голын ус бид хоёрыг

	Гуравхан алхмаар тусгаарлаж байлаа. 

	Гэхдээ Ксерксийн олон цэрэг

	Геллеспонтыг туулж гараад

	Грект довтолж бут цохигдоод

	Гэдрэг завиар зугтан зайлсан

	Бардам ихэмсэг зан гаргавал

	Баларч сөнөхийн сургамж мөн.

	Агаар тэнгэр муу байсан ч

	Абидос хотоос Сест хүртэл

	Хайрт бүсгүйтэйгээ уулзаж учрахаар

	Харанхуй шөнөөр сэлдэг байсан

	Домогт Леандраас  миний байдал

	Дор байсан гэж хэлж болно.

	Эргэн тойрныг харж байснаа

	Эхлээд бүсгүй ингэж хэллээ:

	«Энд та нар анх иржээ.

	Элдэв зовлонгоос хүнийг нөмөрлөсөн

	Энх сайхан хорвоогийн диваажинд

	Ганцаараа инээхийг минь хараад та нар

	Гайхаж эвгүйрхэж байгаа байх.

	Гэвч та нарын оюун ухаан

	Гэгээний судрын «Delectasti» -г ойлговол

	Гэрэлт өдөр шиг саруулхан болно.

	Наад талд нь зогсож байгаа

	Намайг дуудсан хүн чи

	Надаас юм асуувал асуу,

	Чиний тавьсан асуулт бүхнийг

	Чадах ядахаараа хариулж өгье».

	Урдаас нь би ингэж хэллээ:

	«Ус модны чимээ шуугианд

	Урьд сонссон үг ярианаас

	Ухаан санаанд минь шингэсэн итгэл

	Урваж хөрвөөд байх шиг байна»

	Эмэгтэй надад ингэж хэллээ:

	«Эргэлзээ төрсний учир начрыг

	Эцэст нь хүртэл тайлж өгье

	Бодол санааг чинь харанхуйлж байгаа

	Будан мананг сарниаж өгье.

	Өөрөө өөрөөрөө бахархан баясагч-

	Өнөр жаргалыг бүтээн цогцлогч

	Энх мөнхийн орны босго-

	Энэ газарт хүнийг оруулсан юм.

	Өлзий буян үйлдүүлье хэмээн

	Өгөөмөр сайхан сэтгэлтэй болгосон юм.

	Хүн зоны гэм буруугаар

	Хүслэнт сайхан үе тасарч

	Хөөр баясал, хөгжөөн наадам

	Хүнд зовлон гаслалаар солигджээ.

	Гал халуун нарны илчинд

	Газар, уснаас хөөрөн дэгдсэн

	Хуурай нойтон уур хөдөлж

	Хур бороо, салхийг үүсгэжээ.

	Асгарах бороо, үлээх салхи

	Амьтан хүнийг түгшээх вий гэж

	Анх та нарын орж ирсэн

	Ариутгалын хаалганы төвшнөөс дээгүүр

	Асар том уул сүндэрлэжээ.

	Агаар мандлын эргэх замд

	Аливаа саад эс тулгарвал

	Агаар мандал тэр аяараа

	Анхны тэнгэртэй эргэдэг болохоор

	Асар өндөр, тунгалаг огторгуйд

	Агаарын эргэлт моддыг найгуулж

	Аглаг ой ганхан шуугьдаг юм.

	Ургамал бодисыг салхи үлээж

	Уг үр, тоосыг, нь хийсгэж

	Агаар тэнгэрт эргэлдүүлж байж

	Алс хол аваачиж хаядаг

	Алс газрын агаар хөрс

	Аливаа нөхцөл нь ээлтэй бол

	Амьд бодис үүсэн соёолж

	Асар олноор үржин цэцэглэнэ.

	Үүнийг тэнд мэддэг болохоор

	Үр тоос нь харагдахгүй байтлаа.

	Соёо нахиа нь гэнэт цухуйхад

	Сонирхож ер гайхдаггүй юм.

	Энэ сайхан ой хөвчид

	Элдэв янзын савдаг бий.

	Тэнд ер тасдаж авдаггүй

	Тийм жимс ч бас бий.

	Түүнийг чи мэдэж аваарай

	Уур манан хөрж тунарснаас биш

	Урд чинь гол байхгүй юм шүү.

	Энэ урсгал алсыг зорин

	Эрчимтэй ширүүн урсаж байснаа

	Энэлэлтэй дүнсгэр болох нь ч бий,

	Энэ урсгал гол мөрний

	Эх булаг нь бат, хүчтэй

	Бурхан тэнгэрийн ивээл соёрхлоор 

	Бургилах ус нь урсаж ирдэг юм.

	Хоёр тийш урссан урсгал

	Хоор хоорондоо зөрж урсдаг юм.

	Наашаа ирсэн урсгал ус нь

	Нүгэлтний ой ухааныг арилгадаг бол

	Цаашаа одсон урсгал ус нь

	Буянтны сайн дурсамжийг сэргээдэг 

	Энд нь Лета гол урсдаг юм.

	Тэнд нь Эвноя гол урсдаг юм.

	Эндээс нь ч гэсэн, тэндээс нь ч гэсэн

	Эхлээд заавал амсах ёстой.

	Урсгал усны увдис чанарыг

	Ууж байж мэдрэх учиртай.

	Энэ усыг амсана гэдэг

	Эрхэм дээд цэнгэл мөн.

	Өгүүлж ярьсан миний үгээр

	Өөрийн цангааг гаргасан байлаа ч

	Бэлэг болгож дүгнэлт хийвэл

	Би их л баярлах байна.

	Тэр дүгнэлтийг чамд амлаагүй,

	Тэглээ гээд муу болохгүй.

	Аль эрт, дээр үед

	Аялгуут уран шүлэг зохиолдоо

	Аливааг үзсэн хуучин хашруудыг

	Алтан сайхан тэдний үеийг

	Алдаршуулан магтсан яруу шүлэгчид

	Эгшиг найргийн увдист мансууран

	Энд шүлэглэж байсан ч юм билүү:

	Энэ газар анхны хүн

	Элдэв гэм, нүгэлгүй байсан юм.

	Намар цаг шиг алим жимс нь

	Хавар дандаа боловсорсон байдаг юм.

	Эндэх нутгийн голын ус

	Эм рашаан л гэсэн үг»

	Энэ үгийг сонсож дуулаад

	Эргэж би тэднийг харвал

	Манай хоёр яруу найрагч

	Мишээн мишээн баясаж байлаа

	Тэгээд дараа нь би өөрөө

	Тэр үзэсгэлэнт бүсгүйг харлаа.

	 


ХОРИН ЕСДҮГЭЭР ДУУЛАЛ

	 

	Хорвоогийн диваажин — шидэт ёслол

	 

	Үзэсгэлэнт бүсгүй үгээ төгсгөөд

	Үнэнхүү хайрын жаргалыг эдлэх мэт

	«Beati, quorum tecta Sunt peccata»  гэж

	Бас дахин дуулж эхэллээ.

	Нэг нь нарыг үзэх гэж

	Нөгөө нь харанхуйд очих гэж

	Орь ганцаараа тэмүүлж байдаг

	Ойн лус савдаг шиг

	Хөвч ойн сүүдэр дундуур

	Хөнгөн хөнгөн алхлан явсаар

	Гоо бүсгүй эрэг хавиар

	Гол дагаад дээшээ явлаа.

	Мөнөөхөн бүсгүйтэй би бас

	Мөр зэрэгцэн хамт явлаа.

	Жижиг жижиг алхаа гишгээтэй нь

	Жигдхэн алхаж урагш тэмүүллээ.

	Хэвлүүн бүсгүй бид хоёр

	Хэдэн арван алхам яваад

	Голын ус мяралзан урсах

	Голдрилын тохойд хүрч ирлээ.

	Тэгээд би эргээд хартал

	Туулж энд өнгөрсөн зам маань

	Тун ялимгүй бага байлаа.

	Тэгтэл бүсгүй биеэрээ эргээд:

	«Тэрнийг ах минь, хараач, сонсооч!» гэж

	Тэрхэн зуур надад хэллээ.

	Гэв гэнэт ойн гүнд

	Гэрэл гэгээ гялсхийгээд

	Аянга цахилгаан цахилах адил

	Агшин зуур туяа татав.

	Гэвч цахилгаан гялсхийгээд

	Гэнэт алга болдог байтал

	Саяын гэрэл цацран гийгээд

	Сааралтгүй улам бадарсаар байлаа.

	«Энэ чухам юу вэ?» гэж

	Эрхгүй би дотроо бодлоо.

	Туяаран гийсэн агаар мандалд

	Тун уяхан эгшиг цуурайтлаа.

	Эх болсон Евагийн зориглосныг би

	Эмгэнэм, ширүүнээр зэмлэж байлаа:

	Газар тэнгэр аль аль нь

	Гажилгүй бурхныг дагадаг байтал

	Ганц эмэгтэй гарч ирмэгцээ

	Гай тарьж хоригийг зөрчив.

	Хэрэв тэр дуулгавартай байсан бол

	Хэлж баршгүй цэнгэлийн оронд

	Төрөхөөс аваад үхэхээ хүртэл

	Төвшин жаргалыг би эдлэх сэн

	Ухаан бодолдоо эмээн айж

	Улам жаргах хүсэл оргилж

	Эгнэгт мөнхийн энэ орны

	Энх сайхан цэнгэлийг эдэлж

	Ингээд миний явж байтал

	Царсан ойн агаар мандал

	Цахилгаан оч шиг гэнэт дүрэлзэж

	Цаана наанагүй туяаран гэрэлтээд

	Уяхан чимээ аажим аажмаар

	Уянгат аялгуу болон хувирлаа

	Урлагийг тэтгэгч тэнгэрүүд минь,

	Унтах нойроо хасан байж

	Ууж идэхээр дутан байж

	Хүйтэнд хөрж та нарын төлөө

	Хүчээ би зориулсан бол

	Хүртээх шангаа над хайрлаач

	Урлагийг тэтгэгч Геликон уул

	Урам зоригийг минь бадраах болтугай!

	Урани болон бусад тэнгэрүүд

	Ухаан эрдмийн оргилыг магтсан

	Уран шүлгээ унших болтугай!

	Тэнгэрүүд биднийг тусгаарлаж байгаа

	Тэр уудам чөлөөний цаана

	Алс тэртээ зэрэглээн дунд

	Алтлаг долоон мод харагдлаа.

	Тийшээ !миний ойртож очтол

	Тэр хуурамч, хувирамтгай зүйл

	Алс тэртээ хол байвч

	Анх үзэгдсэн хэвээр байв.

	Аливаа юмыг ялгаж салгах

	Авьяас, билгээ хурцлан харвал

	Долоон мод гэж харсан юм минь

	Дэн барьсан бурхад байлаа.

	Олон хоолойгоор дуулж байгаа нь

	«Осанна» гэдэг магтаал байлаа. 

	Гайхамшигт тэр жагсаалын дээгүүр 

	Гал дөл бадран дүрэлзэх нь

	Тэнгэрийн уудамд цэлмэг шөнө

	Тив дэлхийн газар дээгүүр

	Тэргэл саран мандсанаас гэгээтэй

	Алдарт шүлэгч Виргилийн зүг

	Алмайрсан нүдээр дэмий харлаа.

	Яруу найрагч намайг бас

	Яг адилхан гайхаж харлаа.

	Ямар нэг үг ч хэлсэнгүй.

	Асар өргөн эгнээ болж

	Анх гэрлэсэн бүсгүйчүүдээс ч 

	Алгуур намбалаг айсуй яваа— 

	Хачин гайхалтай тэр бурхдыг

	Харан харан би зогслоо.

	«Амьд гал дүрэлзэж байгааг

	Алмайрч гайхах юу байна?

	Ард нь чухам юу байгааг

	Ажиж чи харахгүй байна уу?» гэж 

	Анхааруулж нэг авхай хэллээ:

	Өрлөг багш нараа сүслэн дагах мэт

	Өдий төдий олон хүн

	Хойноос нь даган ойртож явааг

	Хожимхон би олж харлаа.

	Тэд нар цөм цагаан хувцастай

	Тийм цагааныг бид үзээгүй.

	Зүүн талд минь ус мэлтэлзэж

	Тийшээ миний эргэж хартал

	Зүүн бөөрийг минь голын ус

	Толь шиг тодхон тусгаж байлаа.

	Би тийшээ дөхөж очлоо.

	Бид бүхний яг дундуур

	Бяцхан гол урсаж байлаа.

	Ахиж явахаа би болилоо.

	Ажиж сайтар харж зогслоо.

	Дөл цог улам улмаар

	Дөхөж наашаа ойртсоор байлаа.

	Ард нь бийрээр татсан юм шиг

	Атриатсан олон судал гарч

	Агаар мандлыг чимэглэн будлаа.

	Тэнгэрт долоон судал гараад

	Тун тодхон харагдаж байлаа.

	Содон хурц гэрэл гэгээ нь

	Солонгын өнгийг санагдуулж байлаа.

	Хиур туг шиг энэ зурвас

	Хэр зэрэг урт гэдгийг нь 

	Хэмжиж би харсангүй.

	Анзаа багцааг нь бодож үзвэл

	Арваад алхмын дайтай байлаа.

	Ариун, сайхан мандал доор

	Арван хоёр сайхан хос өвгөн 

	Алгуур намбалаг алхаж явлаа.

	Хүн бүхний тэргүүн дээр

	Хөх ягаан титэм байлаа.

	«Адам эцгийн охин чи минь

	Ашид зовохгүй энхийн ерөөлтэй,

	Гоо сайхан чиний үзэсгэлэн 

	Гундаж буурахгүй мөнхийн заяатай!» 

	Хүн бүхэн энэ дууг

	Хөг нийлүүлэн өргөж байлаа.

	Хүндэт дээдэс явж өнгөрөөд

	Хөх ногоо цэцэглэн дэлгэрсэн

	Хөдөө тал чөлөөтэй болоход

	Оддын хойноос одод гарах мэт

	Ойртоод дөрвөн араатан  ирлээ.

	Нөгөө дөрвийн дух магнайг

	Навч цэцгээр ороосон байлаа.

	Араатан бүр зургаан жигүүртэй,

	Жигүүр бүр нь түмэн нүдтэй,

	Аргус  хэрэв амьд байсан бол

	Ажиж ингэж харах байсныг

	Ая дашрамд би хэлье.

	Тэдний дүрийг, эрхэм уншигч минь,

	Тийм гэж би шүлэглэхгүй

	Хамаг байдлыг нь зураглая гэхэд

	Хараахан миний хүч хүрэхгүй.

	Езекийлийн судрыг  уншиж үзээрэй, 

	Ерөнхийд нь тэр бүгдийг бичсэн,

	Үүл манан, гал дөл

	Үлээх салхины дунд явж

	Умар хязгаараас хүрч ирэгсдийг

	Уг судартаа тэр бичсэн

	Тэр амьтдын гадаад байдал

	Түүний бичсэнтэй яг адилхан,

	Зураглаж Иоанны бичсэнчлэнгээр

	Зургаан жигүүртэй гэж би дурдлаа.

	Хосгүй дөрвөн араатны дунд

	Хоёр дугуйтай тэрэг байлаа.

	Арслан хөллөсөн ялалтын тэрэг 

	Алгуур дээшлэн тодорч байлаа.

	Гуурс жигүүрийнх нь байдлыг хэлбэл

	Гурав гурван гуурсны дундах нь

	Гулсан сугаран салж байлаа.

	Энэ унаснаас ганц ч гуурс

	Эмтэрч ер хугарахгүй байлаа.

	Өнөөх их далавч жигүүрийг нь

	Өлийж дээшээ ажин харлаа.

	Бүргэд толгой, бүргэд жигүүр нь

	Бүгд цул алт байлаа.

	Саяын амьтны бусад бие нь

	Сарнай, сараанын өнгөтэй байлаа.

	Август хаан ийм тэргээр

	Алдарт Ромыг баясгаагүйг ч юм уу

	Африкийн Сципионыг  ярихаа больё 

	Аавынхаа тэргийг жолоодож яваад

	Агт морийг нь тогтоож чадалгүй

	Газар тэнгэрийг галдаж орхисон

	Гайтай хүүг Дий тэнгэр

	Цахилгаан аянга нижигнүүлэн байж

	Цааш нь харуулсан домог түүхийг

	Энэ үзсэнтэй харьцуулж бодоход

	Эгнүүлэхийн аргагүй ядмаг байлаа.

	Баруун дугуйны хажуу талд

	Гурван авхай  бүжиглэж байлаа.

	Нэг авхайг нь ажиглаж харвал

	Нэл улаан өнгөтэй байлаа.

	Оволзон дүрэлзэх галын өнгөнөөс 

	Огт ялгахын аргагүй байлаа.

	Нөгөө нэг авхайг харвал

	Нов ногоон өнгөтэй байлаа.

	Мах арьс, яс нь хүртэл

	Маргад эрдэнээр бүтсэн шиг байлаа.

	Цаадах нэгийг нь ажиж харвал

	Цасанд саяхан дарагдсан юм шиг

	Цав цагаан өнгөтэй байлаа.

	Заримдаа цагаан нь хөтлөн бүжиглэж

	Заримдаа улаан нь уянгалан дуулж

	Хүнд хөнгөн хөдөлгөөн хийх нь

	Хүн бүхнийг хөгжөөцгөөж байлаа.

	Зүүн дугуйны нь хажуу дэргэд

	Гурван нүдтэй нэгийгээ дагаж

	Дөрвөн авхай  бүжиглэж харагдлаа. 

	Дөрвүүлээ улаан хувцастай байлаа. 

	Хуран цугласан олны цаанаас

	Хоёр өвгөн тодроод ирлээ.

	Хоёулаа зоримог, сайхан боловч

	Хувцас хунар нь ондоо байлаа.

	Нэг өвгөн нь өөрийн багшийг

	Нэрт эмч Гиппократ гэх байх.

	Эрүүл энх, түмний төлөө

	Эх байгаль түүнийг бүтээсэн юм.

	Хоёр дахь өвгөн нь харин тэгтэл

	Хорон муу санаа өвөрлөж

	Хурц мэс гялалзуулж байлаа.

	Тэртээ голын цаана байгаа

	Түүнийг би ажиж хараад

	Түгшин түгшин айж зогслоо.

	Тэгээд нөгөө дөрөв явлаа.

	Тэдний араас ганц өвгөн 

	Зөнч мэргэн бодолдоо дарагдан

	Зүүрмэглэн нойрмоглон явж байлаа.

	Өнөө хэдээс энэ долоо 

	Өмсгөл жанчаар ялгагдахгүй байлаа.

	Сараана цэцгийн оронд харин

	Сарнай зэрэг улаан цэцгээр

	Саглагхан үсийг нь чимсэн байлаа.

	Алс хол зайдуу газраас

	Ажиж хэрэв харах юм бол

	Дух хөмсөгний нь дээд талд

	Дөл бадарч байна уу гэмээр

	Тэрэг надтай зэрэгцэж ирмэгц

	Тэнгэр гэнэт нижигнэн дуугарлаа.

	Ариун цуваа явж байснаа

	Аймшигт хараал хүрсэн юм шиг

	Туг далбааны архан талд

	Зог тусан бүгд зогслоо.

	 


ГУЧДУГААР ДУУЛАЛ

	 

	Хорвоогийн диваажин —

	Беатриче гарч ирсэн нь

	 

	Алтан гадас, долоон бурхан

	Аяны хөлгийн чигийг заах мэт

	Алдар нэр нь мөнхөд мандсан.

	Аливаа нүглээс эгнэгт ангижирсан

	Арав дахь тэнгэрээс бууж ирсэн

	Долоон бамбарч хүн бүхний 

	Дор дороо хийх ажлыг

	Зааварлаж байснаа гэнэт зогсоход

	Аяны их цуваан дунд

	Арслан биет Грифоны өмнө 

	Алхалж явсан олон хүн

	Аугаа тэргэнд баярлан дөхөв.

	Нэн бишрэнгүй өөдөө ширтэж

	Нэг хүн аялан дуулав.

	«Наашаа ир, Ливаны охин!» гэж

	Нөгөө хүн гурвантаа дуудахад

	Нийтээр түүнийг дэмжин түрэв.

	Булшин доороос дуудлагын чимээгээр 

	Буянтан олон яаран босож

	Магтаал ерөөл сонсохын тулд

	Махан бодоороо сэхээд ирэх шиг 

	Тэнгэрийн их тэрэгний дээгүүр

	Тийм их өтгөсийн чимээгээр

	Насан үүрдийн зарч албат

	Нэгэн зуун ангел тэнгэр

	Нэг мэдэхэд гараад ирлээ.

	Бүгдээрээ тэд ингэж дууллаа:

	«Benedictus qui venus!» 

	Алаг цэцэг цацлан байж

	«Атга дүүрэн сараана өгөөч!» гэж

	Ая өргөн дуудаж байлаа.

	Өглөө эрт дорно зүгт

	Өнгөлөг шаргал туяа цацраад

	Огторгуй тэнгэр цэнгэг ариун

	Огт үүлгүй цэлмэг тэнүүн

	Шинэхэн мандсан нарны наагуур

	Шингэн цэнхэр униар татаад

	Ажсан хүний сэтгэл уужрам

	Амгалан сайхан байдаг шиг

	Онцгой сайхан тэргэн дээр

	Ойр хавийнх нь газар дээр

	Ойж хөөрөөд асгаран буух

	Тэнгэрийн цэцгийн хөвсгөрхөн үүлнээс 

	Титэм нь чидун, цув нь ногоон,

	Нөмрөг нь цагаан, өмсгөл нь улаан 

	Нэг авхай  тодроод ирлээ.

	Ойр хавьд нь байхад хүртэл

	Онгон зүрх минь чичирдэг байсан

	Тэр цаг одоо нэгэнт

	Талийж хэдий одсон боловч

	Ухаарч бодох зав ч гарсангүй

	Эрхэм авхайн нууц увдисанд

	Эртний хайр минь сэргээд ирлээ.

	Гэнэхэн залуу насанд минь

	Гэнэтхэн зүрхийг минь ширхийлгэсэн 

	Хайрын тэр увдист хүч

	Халуу оргитол намайг төөнөхөд

	Алдрайхан хүү ээжийгээ эрээд

	Айн сандарч уйлагнан гүйхэд

	Алаг нүд нь бүлтгэнэн байдаг шиг

	Зүүн тийшээ би хараад

	Зохиолч Виргилийд ингэж хэллээ:

	«Хамаг бие минь дагжин чичрээд

	Хачин сонин болоод явчихлаа.

	Урьд өнгөрсөн халуун хайрын

	Ул мөрийг таньж мэдлээ!»

	Гэвч миний Виргилий багш

	Гэв гэнэт алга болчихлоо.

	Аливаа гамшгаас аврахаар заяасан

	Ачит багш, эцэг Виргилий минь

	Агшин зуур алга болчихлоо.

	Шүүдэрт угаагдан цэвэршсэн атлаа

	Евад хориотой төгөлийн гайхамшиг 

	Борооны хар ус шиг асгарсан

	Бүхнийг халхлан хааж чадсангүй.

	«Уран шүлэгчийг явлаа гэж

	Уйлах хэрэггүй Данте минь,

	Угийн чиний хувь тавилан

	Уйлахын муухайг чамд заяагаагүй»

	Нэгэнт эцэ зохиолд бичигдсэн

	Нэрийг, сонсоод ажиглан хартал

	Дайн тулааны хүнд үед

	Далайн их хөлөг онгоцны

	Урд хойд хошуун дээр

	Улс зоныг захирч явдаг

	Усан цэргийн жанжин шиг

	Тэрэгний зүүн хажуу дээр

	Тэнгэрүүдийн баяр ёслол дунд

	Титэмт нөгөө сайхан авхай

	Наад талын голын цаанаас

	Над руу хараад зогсож байлаа.

	Навч цэцгээр чимж гоёсон

	Намираа нөмрөг нь хааж халхлаад

	Нүдэнд ил харагдахгүй байсан ч

	Тэргүүнээ тэр ихэмсгээр өргөөд

	Тэсэшгүй уураа барьж ядсан

	Тийм хүний байдлаар хэллээ:

	«Над руу чи зоригтой хараач!

	Наана чинь би—Беатриче байна.

	Яруу гайхамшиг, жаргалын оронд

	Яаж чи морилон ирэв ээ?»

	Өнгийж голын ус руу хараад

	Өөрийн дүрсийг тэнд тольдоод

	Үнэхээр их ичиж зовоод

	Үг хэлэх ч сөгөө байхгүй

	Өөрийн харааг буруулан байж

	Өвс ногоог ширтэн зогслоо.

	Эх хүн идэрхэн хүүгээ

	Эзэрхүү, ширүүн загнаж байгаатай

	Энэ авхайн хилэгнэж байгаа нь

	Эгээ адилхан санагдаж байлаа.

	Амраг сэтгэлт ууртай байвал

	Аягүй хэцүү зовлонтой байдаг.

	Эрхэмсэг авхай чимээгүй боллоо.

	Эргэн тойрон ангел тэнгэрүүд

	«In te Domine speravi!»  гэж

	Эгшиглэн дуулснаа «pedes meos»  гэж төгсгөв.

	Цагийн хүйтэнд салхи үлээж

	Царсан ойд цас мөстөж

	Манай Италийн уул нурууд

	Маш зузаан цасанд дарагдаад

	Манхайн дүнсийн сүндэрлэж байснаа

	Өдөр нь сүүдэр алга болдог

	Өмнийн Африкаас салхи үлээмэгц

	Халуун галд хайрагдсан лав

	Хайлан хайлан урсдаг шиг

	Хөх мөнх уудам тэнгэрийн

	Хөг аялгууг түрэн байж

	Ангел тэнгэрийн дуулахаас өмнө

	Алмайран гөлрөн зогслоо би

	«Аяа, эрхэмсэг хатагтай минь

	Айлгаж сүрдүүлж яах нь вэ та!» гэж

	Өгүүлж гуйснаас ч илүү шамдуу

	Өршөөж намайг уучлагтун гэж

	Өнөө ангелууд дуулж байгааг

	Өөрөө би ойлгож мэдмэгц

	Цохилох зүрхийг минь царцааж байсан

	Цэвдэг мөс дэвтэн хайлж

	Нулимс болж нүдээр минь урслаа.

	Амьсгал болж амаар минь гарлаа.

	Тэнгэрийн тэрэгний зүүн хажууд

	Тэр авхай ихэмсэг зогсоод

	Тэсгэлгүй сүсэлсэн намайг хараад

	Тэгээд ингэж хариу хэллээ:

	«Та нар одоо мөнхийн орчлонд

	Тавлаг сэрүүн байж байна.

	Унтах нойр ч, улирах шөнө ч

	Урагшлан довтлох эрин зууныг

	Ухрааж хааж үл чадна.

	Тэртээ тэнд энэхэн үед

	Тэсгэлгүй гуниглан уйлж зогсоо

	Төр хүнд хэлж байна.

	Үйл лайныхаа хэр хэмжээгээр

	Уйлан хайлан гашуудах болтугай

	Үр хөврөлийг захиран ургуулдаг

	Өндөр тойргийн хүчээр төдийгүй

	(Од мичдийн байршил үүнд

	Онцгой утга учиртай байдаг)

	Хур борооны үүл манан нь

	Хараа сунгавч үл хүрэх

	Хан тэнгэрийн өлзий хишгээр

	Энэ хүн залуу насандаа

	Эрдэм авьяас төгс байсан юм.

	Авьяас билгээ дайчлан байж

	Асар их бүтээл туурвисан юм.

	Хөрс шороо нь шимээр их ч

	Хорвоо дэлхийн газар шороонд

	Хогийн ургамал ургах юм бол

	Хордож муухай болдог байна 

	Тэтгэмж дэмжлэгийг минь авч байсан

	Тийм цаг түүнд бий.

	Залуу насандаа энэ хүнийг би

	Зөв замаар хөтөлж явсан юм.

	Хорин тавхан насыг наслаад

	Хорвоогоос миний халин одоход

	Энэ хүн намайг орхиод

	Ариун биеэс сүнс минь зайлж

	Аргагүйн эрхээр миний цэвэршихэд

	Элдэв шалдав зан гаргасан

	Эрдэнэт хүний цэцэн билгээс

	Энэ хорвоогийн учрыг хайсан

	Харин түүний сэтгэл санаа

	Хайрт хүүхнээсээ хөндийрч хөрсөн юм

	Өөдгүй замаар энэ орж

	Өнгөц хуурамч жаргалд шунаж

	Худал хоосон үг ярианд

	Хууртаж гэнэдэж явсан юм.

	Энэ хүнийг буруу замаас

	Эргүүлж татаж авах гэж

	Зүүд нойртоо ч, сэрүүн байхдаа ч 

	Зөндөө би дуудаж байсаан.

	Өөрөө энэ тэрхэн үед

	Өчүүхэн ч шаналж байгаагүй юм.

	Үхэж үүрд талийн одогсдыг

	Үзүүлж байж л түүнийг аврахаас

	Өөр аргагүй, хэцүү байсан юм.

	Талийж одогсдын сүнс оршдог

	Тамын оронд хүрч очоод

	Түүнийг ийш нь авчирсан хүнийг

	Тусалж үзээрэй гэж би гуйсан юм.

	Нүглээ наманчлан залбиралгүйгээр 

	Нулимсаа асгаруулан уйлалгүйгээр

	Тамын Летаг туулж ирээд

	Тансаг жаргал амсах юм бол

	Тэнгэр бурхны хувь тавиланг

	Тэрслэн зөрчсөн хэрэг болно».

	 


ГУЧИН НЭГДҮГЭЭР ДУУЛАЛ

	 

	Хорвоогийн диваажин — Лета

	 

	Авхайн надад хэлсэн үг

	Аргагүй хурц, ширүүн байсан ч 

	Азнасхийгээд ингэж хэллээ:

	«Ариун голын эрэгт ирсэн

	Алдрай чи минь, хэлээч надад

	Анхааруулж хэлсэн минь зөв үү, буруу юу!

	Хэлж илчилсэн үг бүхнийг минь

	Хэрэгсэж зөвшөөрөх хэрэгтэй юм шүү»

	Халуун сэтгэл минь тарчлан үймрээд

	Хамаг бие минь тамирдан сульдаад

	Хэлэх гэсэн үг яриа минь

	Хэнхдэг чээжнээс гарч ирснээ

	Төвөнх хоолой дээр тулж очоод

	Тэндээ тээглээд нам боллоо.

	Азнасхийгээд тэр авхай

	Ам нээж ингэж хэллээ:

	«Алив чи хариу хэлээч!

	Уйтгарт жилүүдийн ой дуртгал чинь

	Урсгал долгионд арилаагүй байна»

	Анх байснаас улам илүү

	Айж ичсэнээсээ болоод би

	Арайхийж «тиймээ» гэлээ.

	Ажсан хүн л ойлгох сон биз.

	Саалийн хөвчийг хэт татсанаас

	Саатал учирч эвдрэн гацахад

	Харвасан сумны эрч саарч

	Хандсан байгаа онож чаддаггүй шиг

	Хэт түгшиж барьц алдаад

	Хэлэх үг минь хоолойд тээглээд

	Хий уйлан шүүрс алдлаа.

	Авхай надад ингэж хэллээ:

	«Аян замд минь учирсан болохоор

	Асар тэнгэрээс соёрхон заяасан

	Аз жаргалыг эрмэлзэн байж

	Эр зоригийг чинь шантраан мохоож

	Эрслэн давах зүрхийг чинь үхүүлсэн

	Ямар ямар зовлон гачаал

	Яаж замд чинь тааралдсаныг хэл

	Тэмүүлж яарч угтан очсон

	Тэр жаргалынхаа магнай дээр

	Ямар ид шидийг үзэв?

	Ямар сахилын үгийг сонсов?»

	Саяын хэлсэн энэ үгийг

	Санаа алдан гунигтай сонсоод

	Арайхийж хариу хэлэхээр

	Ам нээж дуугарах аядлаа.

	Тэгээд би уйлан хэллээ:

	«Таны сайхан дүр төрх

	Талийж надаас далд ороход

	Хорвоо ертөнцийн хоосон зэрэглээ

	Хуурч намайг даллан дуудсан юм»

	Нөгөө авхай ингэж хэллээ:

	«Нууж хадгалж дарлаа ч гэсэн

	Няцааж үгүйсгэж мэлзлээ ч гэсэн

	Хамаг хэргийг мэдэж шүүдэг

	Хатуу шударга Шүүхийг чи

	Хуурч мэхэлж чадахгүй байсан.

	Хүн хэрэв гэм буруугаа

	Хүчилж өөрөө зориглох юм бол

	Хууль цаазын илд мэсний

	Хурц ирийг мохоож чадна.

	Замаа алдаж төөрсөн чамайг

	Завхарч явсан чинь улам ичээг

	Урьдын адил хоосон цэнгэл

	Уруу татаж бүү төөрүүлэг,

	Үүний тулд усан нүдлэлгүй

	Үг хэлэхийг минь чи сонс.

	Атга шороо болж хувирсан

	Алдрай миний гэгээн дүр

	Ахин урагшлах чиний замыг

	Аль зүгт чиглүүлэх байсныг

	Анхааран сонсоод мэдэж ав.

	Хөдөө булшинд сарниж задарсан

	Хөөрхий миний цогцсоос илүү

	Уран гоо өлзий хишгийг

	Урлаг, байгаль хэзээ ч чиний

	Ухаан санаанд заяаж байгаагүй.

	Энэ, бие минь өөд болоход

	Эрхэм жаргалаа алдсан юм бол

	Өнгөрөөд өгдөг энэ насанд

	Өөр юү чиний нүдийг

	Өөртөө татаж дөнгөсөн юм бэ?

	Энэ бие чинь нас нөгчмөгц

	Эгнэгт мөнхөрсөн миний хойноос

	Эрс шулуухан нисэх байсан юм.

	Дахин зовж шаналахгүйн тулд

	Далавч дээр чинь дарамт болсон

	Агшин зуур амьдралд өнгөрдөг

	Авгай хүүхэн элдэв юмыг

	Авч явахын хэрэггүй байсан юм.

	Алаг хөөрхөн шувууны дэгдээхий

	Анхандаа хэд гэнэддэг юм.

	Өд сөд нь ургаж гүйцээд

	Өөрөө маш соргог болоод

	Харвах сум, хамах торноос

	Хамгаалж өөрийгөө сурдаг юм»

	Буруу хэрэг хийснээ мэдээд

	Уруу харж гонсойн зогсоод

	Хүний үгийг сонсож байгаа

	Хүүхэд адил би зогслоо.

	Авхай надад ингэж хэллээ:

	«Анхааран сонсож зовж байгаа ч

	Авч хая наад сахлаа

	Ингэж, чи эгцэлж харвал

	Илүү зовлонг дааж чадна»

	Тэр авхайн намайг дуудахад

	Тэргүүнээ миний өргөн өлийхөөс

	Харанхуй шөнө шуурсан ч юм уу

	Халуун Африкаас үлээсэн салхинд

	Цавчим эгц эрэг дээр байгаа

	Царс мод унах нь амар.

	Нүүр царайг минь сахал гээд

	Нөгөө авхай улам ширүүслээ

	Хамаг биеэ чангалаад хартал

	Харин нөгөө ангел тэнгэрүүд

	Цэцгийн хураар зүлэг ногоог

	Цацаж цавдахаа больсон байлаа.

	Би мэгдэж! сандрах зуураа

	Беатриче авхай хараа юугаа

	Бүргэд, арслан хоёроос бүтсэн

	Бурхан хүнд хандуулахыг үзлээ.

	Голын цаана нөмрөгтэй байсан ч

	Гоо сайхнаараа тэр авхай

	Хамаг бүхний үзэсгэлэнг дарж

	Халуун амьтай байсан үеэсээ

	Хавьгүй илүү харагдаж байлаа.

	Харамслын халгай намайг түлж

	Хайрласнаа улам хайрлах тусам

	Харин жигшмээр санагдах боллоо.

	Өөрөө өөрийгөө зэмлэн бодоход

	Өр зүрх минь шимшрэн өвдөж

	Өөрийн эрхгүй би унаад өглөө. 

	 

	 

	Надад чухам юу тохиолдсоныг

	Намайг эрсдүүлсэн авхай л мэднэ.

	Өр зүрх минь тэнхээ ороод

	Өөдөө харж нүдээ нээтэл

	Өнгийн цэцэг хэлхэж байсан

	Өнөө авхай  надад харагдлаа.

	«Надаас чи барь, барь!» гэж

	Надад хэлэхийг би сонслоо.

	Хоолойгоор татсан усанд живүүлээд

	Хонгорхон бүсгүй намайг чангаагаад

	Голын дээгүүр завь шиг хөнгөхөн

	Гулсан гулсан явж одлоо.

	Ачлалт эргэд бидний очтол

	«Аsperges me!»  гэж хэлэх сонсогдлоо.

	Үүрд ер мартахын учиргүй

	Үгээр илэрхийлж хэлэхийн аргагүй

	Үнэхээр уяхан хэлэх нь сонсогдлоо.

	Тэгтэл нөгөө хонгор бүсгүй

	Тонгойж намайг алгаараа дараад

	Толгой түрүүг минь усанд дүртэл

	Аливаа нүглийг мартуулдаг уснаас нь

	Аргагүйн эрхэнд залгиж орхилоо.

	Голын усанд дүрсний дараа

	Гоё цэвэрхэн дөрвөн хүүхний 

	Тойронцох бүжгийн дунд орууллаа.

	Тэд намайг гараараа халхаллаа.

	«Бид дөрөв-лус савдаг

	Буяны тэмдэг дөрвөн од

	Беатричийн дүр тодроогүй байхад

	Бэлтгэж угтахад нь хүмүүст туслахаар

	Бид энд урьдаар ирсэн юм.

	Тийш нь бид чамайг аваачна.

	Түүний зүг ширтэж байгаа

	Тэр гурвын дунд очоод

	Беатриче авхайн өмнөөс чи

	Баясал гэрэлтсэн нүдийг нь харна»

	Тэр дөрөв ингэж дууллаа.

	Тэгээд бид Грифоны өмнө

	Тэрхэн дороо хүрч очлоо.

	Бид хэдийн эсрэг талд

	Беатриче авхай зогсож байлаа.

	Надад тэд ингэж хэллээ:

	«Нүдээ чи битгий хайрла!

	Эрт дээрээс дурлалын зэмсгээр

	Энэ биеийг чинь энэлгэн зовоосон

	Эрдэнэ маргад энэ байна»

	Бурхан хүнийг ширтсээр байгаа

	Беатриче авхайн мэлмийд би

	Дүрэлзэх талаас төөнөм халуун

	Дүүрэн хүслийн харцаа шингээлээ.

	Тэр араатан-хоёр биет

	Тэнгэрлэг Беатричийн сайхан мэлмийд 

	Толинд туссан алтан нар шиг

	Туйлын жавхаатай туяарч байлаа.

	Анх харахад бүргэд байснаа

	Ахиад харахад арслан болно.

	Өөрөө ер хувирахгүй мөртөө

	Өнөө араатан Беатричийн нүдэнд

	Өөр өөр болохыг хараад

	Эргэлзэж хэчнээн миний гайхсаныг

	Эрхэм уншигч минь, бодоод үз

	Баярласан, гайхсан миний сэтгэл

	Бахдаж бишрээд ханахгүй байлаа.

	Өлсөөгүй мөртөө ховдоглоод байдаг 

	Өлөрхүү хүнтэй адилхан байлаа.

	Бууршгүй сайхан үзэсгэлэн бүрдсэн

	Бусад гурав нь найрсан дуулж

	Нандин сайхан бүжгээ бүжсээр

	Над руу дөхөж ойртоод ирлээ.

	Аялгуу дуу нь ийм байлаа:

	«Аяа, Беатриче хөөрхөн нүдээрээ

	Аймшигт хад, хөндийг туулсаар

	Аялж энд хүрч ирсэн

	Анд нөхрөө чи хараач!

	Хишиг энэрлээ бидэнд хайрлаж

	Хөөрхөн уруулаа үзүүлэн соёрх,

	Усгал нүдийг чинь тэр харсан

	Уруулын чинь сайхныг одоо хараг!»

	Аяа, энэ мөнх хорвоогийн

	Ариун үзэсгэлэнт авхай минь ээ,

	Агаар огторгуйд анх тодорсон

	Асар тэнгэрийн зохирол бүрдсэн

	Агуу дүрийг чинь урлан дүрслэх гэж

	Ухаан бодол, үгээ зарж

	Уран найргийн авьяасаа бадрааж

	Урлан бүтээх онгодоо сэргээж

	Найргийн уулын сүүдэр бараадан

	Нойр хоолгүй хэн зүтгэв ээ?»

	 


ГУЧИН ХОЁРДУГААР ДУУЛАЛ

	 

	Хорвоогийн диваажин —

	Танин мэдэхүйн мод

	 

	Арван жил анган зовсон 

	Айхавтар их цангааг тайлж

	Өлөн нүдээр гөлрөн ширтэж

	Өөр, бусад мэдээ минь алдарлаа.

	Тийм гэж тоймлохгүй байснаа

	Тэнгэрлэг сайхан мишээлт инээмсэглэл нь

	Өнгөрч одсон он жилүүд

	Өөрийн эрхгүй тод санагдууллаа.

	Тэгээд би арга буюу

	Тэр хавиасаа арай холдтол

	Тэнд зогссон тэнгэрийн дагинас

	«Тэсэшгүй хэцүүеэ!» гэх нь сонстов.

	Нарны хурц гэрэл туяанд

	Нүд гялбаад харалган болдог шиг

	Тэрхэн үед хараа минь бүдгэрээд

	Түрхэн зуур бүрэлзэн манарав.

	Бага зэрэг хараатай болмогц

	(«Бага» гэж би хэлэхдээ

	Бараг ер мэдрэхээ больсон

	Ихийн тухай бодож байна)

	Баруун тийшээ эргэж хартал

	Буцах замаар ариун цэргүүд

	Духан дээрээ нар мандуулаад

	Долоон зул гэрэлтүүлж явлаа.

	Баатар цэргүүд эгнэн жагсаж

	Байлдааны бамбайгаар халхавч хийж

	Дарцаг далбааны араас дагаж

	Дайны журмаа тогтоодог шиг

	Тэнгэрийн орны манлай цэргүүд

	Тэрэг тойрч эргэхээс өмнө

	Тэр аяараа эгнэн зогслоо.

	Авхай болгон тэргэнд ирж 

	Арвин сайхан ачаа тээсэн

	Өнөө Грифон гараад ирлээ.

	Өд сөд нь өрвөлзсөн ч үгүй. 

	Намайг усаар гаргаж өгсөн

	Найрсаг авхай, Стаций бид

	Тэрэгний мөр гүнзгий гарсан

	Тэр газраар хөтлөлцөн явлаа.

	Анх могойг эмэгтэй хүн

	Ажиж харсан цагаас хойш

	Аглаг байсан ой дундуур

	Ангел тэнгэрийн дууг сонсон

	Алхалж бид явсаар байлаа.

	Гурвантаа сум харвах газар

	Гурвуулаа явсаар хүрч очтол

	Беатриче газарт бууж ирлээ.

	Бид ч тэндээ яг зогслоо.

	«Адам» гэж бүгдээрээ гүнгэнээд

	Арзайж сарзайсан салаа мөчир

	Алаг цэцэг, навч ч үгүй

	Танин мэдэхүйн увдист модыг 

	Тэд нар цөм тойрон хүрээллээ.

	Тэр мод дээшлэх тусмаа

	Тэлж өргөжин саглагар болж

	Баруун зүүн хоёр тийшээ

	Бас сэрвийн тэлсэн байлаа.

	Өөдөө өндөр ургасныг нь харвал

	Өнөө индүүд ч гайхмаар байлаа.

	«Гэгээн модыг тоншоогүйн учир 

	Грифон таны алдрыг магтъя

	Хосгүй сайхан амттай боловч

	Ходоод гэдсийг өвтгөдөг юм» —

	Том модыг хүрээлж бүслээд

	Тэд бүгдээрээ ингэж хашхирлаа.

	Арслан, бүргэд хоёрын хослол

	«Аливаа үнэний үр үндсийг

	Ариглаж ингэж хамгаална» гэлээ.

	Тэрэгний арал руу тэр эргэж

	Тэгж байснаа хувхай модноос

	Тэр арлыг мөчрөөр холболоо .

	Халуун нар дээрээс төөнөж

	Хаврын сайхан цаг ирэхэд

	Хамаг бодис цэцэглэн дэлгэрэх мэт

	Навч цэцэггүй хувхай мөчир нь

	Нэл цэцгээс цав цагаан.

	Сарнай цэцгээс ув улаан

	Сайхан өнгөтэй болж хувирлаа.

	Энэ олны хашхираад байгаа

	Этгээд магтаалыг үл ойлгов.

	Эдний тэр дуу хуурыг

	Эцэст нь хүртэл үл сонсов.

	Савдаг Сирингийн үлгэрийг ярьсаар

	Сахиул Аргусыг унтуулж алсан

	Тэнгэр Меркурийн сонин домог шиг

	Тийм маягийн үлгэр зохиол

	Тэрлэж хэрэв чаддаг сан бол

	Түүнийг би дуурайлгаж байгаад

	Унтах нойрт яаж дарагдсанаа

	Уран яруу шүлэглэж бичих сэн.

	Үнэхээр сайн яруу найрагч

	Үүрэглэж унтахыг зураглан бичнэ биз.

	«Босооч чи яагаад нойрсов?» гэж

	Бархирч хашхирах дуу чимээ

	Бас тэгээд хурц гэрэл

	Зүүдний хөшгийг хуу татахад

	Зүүрмэглэн сэрснээ би хэлье.

	Ариун алимын өнгө хувирахад,

	Агуу Христын хувиран төрөхөд

	Айж гайхсан архад найдан

	Иоанн, Петр, Яков гурав

	Ихэд цочин хөсөр унаж

	Үхсэн хүнийг ч нойроос сэргээдэг

	Үг сургаалыг нь сонсон сэргээд

	Өрлөг багш нь өнөө хэвээрээ

	Өмсгөл хувцастайгаа байж байгааг

	Ачит багштайгаа ярилцаж байсан

	Архад Моисей, Илья хоёр

	Алга болсныг олж харсан шиг

	Би гэнэт цочин сэрээд

	Бүүр түүр ухаан ороод

	Дуудаж хашхирах чимээ сонсоод

	Дээшээ харж нүдээ нээтэл

	Голоор намайг дагуулж ирсэн

	Гоо авхай байж байлаа.

	Би машид мэгдэн сандарч

	«Беатриче хаа байна?» гэж асуулаа.

	Өнөө авхай ингэж хэллээ:

	«Өнгөлөг сүр жавхаатай болсон

	Өндөр модны ёзоор хавьд заларч суугаа.

	Беатричид дөхөн ойртож очсон

	Бөөн хүнийг чи хараач

	Бусад нь Грифон бурхныг дагаад

	Бүр дээшээ дэгдэж байна.

	Дуу хуур нь улам уянгалаг,

	Дуулиантай сайхан болж байна».

	Үг яриа нь цаашаа тэгээд

	Үргэлжилсэн эссэнийг би мэдэхгүй.

	Өнөө авхай нүдэнд минь харагдаад

	Өөр чимээ дуулдахгүй боллоо.

	Хоёр биет нөгөө араатны

	Хувхай модтой холбож уясан

	Ачаа барааг тэр бүсгүй

	Ариглаж хамгаалж байгаа юм шиг

	Гав ганцаараа тэр авхай

	Газар дээр сууж байлаа.

	Авхай түүний эргэн тойронд 

	Ариун зул гартаа барьсан

	Долоон лус хүрээлэн байлаа.

	Австр, Аквилон  хэчнээн шууравч

	Аль нь ч тэднийг дийлж чадахгүй.

	«Ой хөвчид энд чи

	Огт ер удаан байхгүй,

	Дараа нь чи ромын иргэдтэй

	Христос гэдэг ромын хүнтэй

	Бас тэгээд надтай хамт

	Байнга үүрд байх болно.

	Өлзий буяныг хавчиж байдаг

	Өргөн дэлхийн тусын тулд

	Тэнгэрийн их тэргийг хар

	Тэгээд дараа харснаа бич» 

	Беатриче өмнө минь байж байлаа.

	Би түүний зарлиг лүндэнг

	Үг алдалгүй бишрэн сонсож

	Үнэхээр дуулгавартай ширтэн харлаа. 

	Алсын мандалд хуран нягтарсан

	Аадрын үүлнээс аянга ниргэж

	Агшин зуур буухаас түргэн

	Өндөр модноос Дия унахдаа

	Өтгөн навч, цэцгийг төдийгүй

	Өвч холтсыг нь зумлан гэмтээж

	Тэгээд тэргийг хүчтэй мөргөж

	Түүнийг дайвалзтал ганхуулсан юм .

	Тэнгисийн давалгаа хөлгийг мөргөхдөө

	Тэгж дайвалзтал ганхуулдаг юм.

	Амтат идээ амсаж үзэлгүй

	Арьс яс болтлоо турсан

	Өлөн үнэг  сүрлэг тэрэг рүү

	Өрвөлзөж гэтэхийг би харсаан.

	Тэгээд миний эзэн ноёнтой

	Тэр үнэгийг хараан зандрахад

	Ядарч турсан тэр амьтан

	Яарч сандраад алга болсон юм.

	Тэгээд дараа нь өнөө бүргэд

	Түрүүчийн замаараа замнан явсаар

	Тэргэн дээр дахин ирж

	Өндөрт эргэлдэн нисэж байснаа

	Өд сөдөө унагахыг харлаа .

	Өвчин эмгэгтэй зовлонт хүний

	Өр зүрхнээс гарсан юм шиг

	Өндөр тэнгэрээс дуу хоолой.

	«Аяа миний энэ завь

	Аймшигт дарамтаар дүүрэн!» гэлээ.

	Тэрэгчний хоёр дугуйн хооронд

	Тэр аяараа газар цөмөрч

	Ангал нүхнээс луу гараад

	Ачааг сүүлээрээ цоолохыг харлаа .

	Хатгуураа хумих зөгий адил

	Хорт сүүлээ махийлгаж байгаад

	Тэрэгний ёроолыг хоослон цөлмөлөө.

	Тэгээд бас ханаагүй бололтой.

	Өргөн хээр тал нутаг

	Өвс ногоонд хучигдах адил

	Өндөр сайхан зорилгын үүднээс

	Өргөсөн бэлэг ч байж магадгүй.

	Өнөө тэрэгнээс үлдсэн хэсэг

	Өд сөдөнд бүрэн дарагдлаа .

	Амьсгал авахын завдал өгөлгүй

	Арал дугуй бүгд хучигдлаа.

	Өөр болсон ариун сүмээс

	Өд сөдөн хучлага дээр

	Гурван толгой арлын хажууд,

	Дөрвөн толгой дөрвөн өнцөгт

	Долоон толгой гараад ирлээ.

	Гурван толгой нь бухын эвэртэй.

	Дөрвөн толгойн байдлыг харвал

	Духан дээрээ нэг эвэртэй,

	Хачин янзын ийм амьтан

	Хамаг орчлонд ер байгаагүй

	Аальгүй эм түүний дээр 

	Асганд барьсан цамхаг шиг

	Айхтар сүрхий тухалж суугаад

	Эргэн тойрон нэгжин харж

	Эвлэх нөхдөө эрж хайна.

	Эмийн хажууд аварга  зогсоод

	Эрдэнэ баялгийг хулгайч луйварч 

	Элдэв этгээдээс сахин хамгаална.

	Үе үе тэр хоёр

	Үнсэлцэж байх нь бас харагдана.

	Өнөө хүүхэн өлөн нүдээрээ

	Өөдөөс минь дөнгөж өнгийж хартал 

	Түрүүчийн аварга уурлан хилэгнэж 

	Толгой түрүүгүй хүүхнийг жанчлаа. 

	Маш их тэр хилэгнэж

	Мангасыг модноос суллан тавьж

	Дээр нь заларсан хүүхэнтэй хамт 

	Дэргэдэх ойд чирч аваачлаа.

	 


ГУЧИН ГУРАВДУГААР ДУУЛАЛ

	 

	Хорвоогийн диваажин — Эвноя

	 

	«Онгон шүтээнтэн ирлээ, тэнгэр минь» гэж

	Гурав дөрвөн авхай ээлжлэн

	Урьдын судрын уран шүлгийг

	Уйлан хайлан дуулж гарлаа.

	Эдний ингэж уйлан дуулахыг

	Эмгэнэл гунигтай Беатриче сонслоо.

	Загалмайн дэргэд Мариягийн гунигласныг 

	Зүйрлэж үүнтэй болох байлаа.

	Хариу хэлэх чөлөө олдмогц

	Харанхуйд бадрах гал адил

	Тэнгэрлэг авхай дүрсхийн босоод 

	Тэдэнд хандаж ингэж хэллээ:

	«Хайрт дүү нар минь, та нараасаа би

	Хагацаж удахгүй салж одно.

	Уяхан дүү нар минь, та нартайгаа би

	Уулзаж удахгүй учран золгоно» .

	Ачит долоог Беатриче дагаад

	Авхай, мэргэн, бид гурвыг

	Араасаа яв гэж гараараа дохилоо.

	Аян замаараа Беатриче авхай

	Арваад алхам явж байтал

	Мэлмийний нь сайхан гэрэл гэгээ

	Миний нүдэнд гэрэлтэн туслаа.

	Авхай надад ингэж хэллээ:

	«Амгалан тайван төрхөө хадгалаад

	Анхаарч сонсоход дөхмийг бодож

	Арай түргэхэн яваач чи»

	Араас нь би дөхөж очоод

	Алхаа нийлүүлэн явж байтал

	Авхай надад ингэж хэллээ:

	«Алив дүү минь, чи одоо

	Асуух юмаа асууж авахгүй юу?»

	Ахмад хүнтэй үг солихдоо

	Айж эмээж биеэ бариад

	Арай ядан ам нээдэг

	Алдрай гэнэхэн багачууд шиг

	Айж эмээсэндээ болоод би

	Арай чарай ингэж хэллээ:

	«Аяа, эрхэм ноёгтой минь ээ,

	Одоо надад хэрэгтэй юмыг

	Олоход танд илүү амархан».

	Авхай надад ингэж хэллээ:

	«Айж ичихийн баглаас хүлээснээс

	Ангижруулж чамайг чөлөөлөх болтугай,

	Элий балай, нойрмог юм шиг

	Эг маг дуугарахаа боль

	Хорт могойн эмтэлсэн сав 

	Хуучин хэвээрээ байхаа больсон 

	Тэгэвч мангасыг орчлонгийн шүүхээс

	Талх, дарс аварч чадахгүй 

	Түүнийг чи мэдэж аваарай.

	Өд сөд нь тэргэнд унаад

	Өгөр муухай олзных болгосон

	Бүргэд шувууны заяаны залгамжлагч

	Бас мөдхөн хүрч ирнэ.

	Ямар ч хаалганд үл торох

	Яралзсан одод босгонд ирлээ.

	Тэнгэр бурхны зар хүргэгч

	Таван зуун арван тав 

	Асар их нүгэл хийсэн

	Аварга, хулгайч хүүхэн хоёрыг

	Олж устгана гэдгийг би

	Онч зөнгөөрөө харж мэдээд

	Одоо би хэлж байна.

	Хэрэв миний хэлсэн үг

	Хэн ч таадаггүй Сфингийн оньсого шиг 

	Ухаарахын аргагүй бүрхэг байгаа бол

	Утга учир нь битүү байгаа бол

	Мангас Сфингийн хэцүү оньсогыг

	Магад үнэнээр Наядам таасан шиг

	Таван зуун арван тавыг

	Тааж мэдэх цаг ирнэ.

	Таавар оньсогыг мэдсэн үед 

	Тариа дэлгэрч, сүрэг өсөж 

	Тавтай сайхан жаргах болно.

	Ярьж хэлсэн миний үг

	Ямар янзтай дуулдаж байгааг

	Яг таг тогтоож аваад

	Амьд хүмүүст хэлж өгөөрэй.

	Үнэндээ амьдрал гэдэг маань

	Үхэл хүртэлх зам шүү дээ.

	Үлгэр зохиолоо туурвихдаа чи

	Үзэж харсан ургамал мод чинь

	Хоёр удаа тонуулсан гэдгийг 

	Хориглож нуулгүй ил бичээрэй.

	Саяын модыг эмтлэн эвдэж

	Салаа мөчрийг нь хугалах юм бол

	Бурхан шүтээнийг харааж зүхсэн

	Булай муухай хэрэг болно.

	Тэнгэр бурхан өөртөө зориулж

	Тэр шүтээнийг босгосон юм.

	Таван мянга гаруй жил

	Тэр модыг Адам мэрээд

	Өгөр нүглээс ангижрах гэж

	Өөрийн хүслээр тарчлан хүлээсэн юм

	Ухаан бодол чинь үүрэглэн нойрсож

	Ухааръя гэж хичээхгүй байна.

	Эльс голын шохойт усанд

	Элдвийн юм хатуу болдог шиг

	Сайхан хөнгөн хүсэл санаанд

	Саруул ухаан чинь явцуураагүй сэн бол

	Пирамын цусанд цагаан жимс

	Пад хар болсон шиг

	Хий хоосон бодол санаанд

	Хэрсүү ухаан чинь булингартаагүй сэн бол

	Сайн шинжээ хадгалсан сан бол

	Хан тэнгэр энэ модонд

	Хатуу хориг тавьсны учрыг

	Халуун сэтгэлээсээ ойлгох байсан.

	Тэгтэл чиний оюун ухаан

	(Тааж мэдэхэд амархан байна)

	Тэр аяараа балайрч мунхраад

	Хэлсэн үгний минь учир утгыг

	Хэтэрхий дульхан ойлгож байна.

	Ухуулж хэлсэн миний үгний

	Учир утгыг эс ойлговч

	Далын мөчрийг таягтаа уяад

	Даялж харьдаг мөргөлчин шиг

	Ухаан санаандаа шингээж аваад

	Улс амьтанд дамжуулж өгөөрэй».

	Учирлаж би ингэж хэллээ:

	«Шавар юм уу, лаван дээр

	Шигтгэж гаргасан хэв шиг

	Хэлсэн үг бүхнийг тань

	Хэрсүү ухаандаа бат шингээж

	Хичээж санаж явах болно.

	Удтал хүлээсэн дуу хоолойг чинь

	Учиргүй холоос дуулдаж сонстоод

	Урагш тэмүүлж ойртох гэтэл

	Улам холддогийн учир юу вэ?»

	Урдаас авхай ингэж хэллээ:

	«Ухаантан, найрагчдын сургуульд хийснээ

	Ухаарч сайн мэдэг гэж

	Хэлсэн үгний минь далд утгыг

	Хичээж ойлгож чадах нь уу гэж

	Хосгүй сайхан энхжингийн орноос

	Хамгаас зайтай тэнгэр хүртэл

	Хэчнээн хол байдагтай адил

	Тэнгэр бурхны зам хүртэл

	Та нар бас өдий гэдгийг

	Харж мэдэж аваг гэж

	Холоос би ярьж байна».

	Хариуд нь би ингэж хэллээ:

	«Хэзээ нэгэн цагт танаас

	Хөндийрч явснаа санахгүй байна.

	Бишүүрхэн тойрч явсан гэж

	Би өөрийгөө зэмлэхгүй байна».

	Үл мэдэгхэн мишээсхийгээд

	Үзэсгэлэнт авхай ингэж хэллээ:

	«Энэ удаад хэрэв чи

	Эгнэгт мартаж орхисон бол

	Умарт ахуйн голоос сая чи

	Уусан гэдгээ эргээд сана.

	Утаагаар нь галыг мэддэг шиг

	Умартана гэдэг чинь өөрөө чамайг

	Гэм буруутай уймарч явсныг чинь

	Гэсгээн шийтгэж байгаа хэрэг

	Одоо ингээд би чамтай

	Огт өөрөөр шулуухан ярина.

	Миний хэлсэн үг болгоныг

	Мунхаг ухаан чинь тунгааж аваг»

	Танихгүй газар хүрч ирээд

	Тээнэгэлзэж зогсдог замчин шиг

	Аян замд явж байгаад

	Алгуурлаж бидний зогсох үед

	Ажиглаж бидний харсаар байтал

	Өөдлөх нар улам хөөрсөөр

	Өдөр дунд болоод ирлээ.

	Альпын ууланд горхины дагуух

	Арвин модны бараан сүүдэр шиг

	Бүдэгхэн сүүдрийн зах орчим

	Долоон авхай зогсож байлаа.

	Нэгэн булгаас эх аваад

	Нийлж урссанаа, нөхөд шиг салсан

	Тигр, Евфрат хоёр мөрөн

	Тэнд байх шиг над санагдлаа.

	«Аяа, тэртээ өндөрт гялалзагч

	Амьтан хүнийг соён гийгүүлэгч!

	Холын хол эрчлэн урссан

	Хоёр салаа ямар гол вэ?»

	Магадалж асуусан миний асуултад

	«Матильда чамд хэлнэ» гэцгээв.

	Хариу хэлж зэмлүүлэхгүй гэсэн шиг

	Харьшгүй үзэсгэлэнт Матильда хэллээ.

	«Тэр бүхний учир начрыг

	Тайлбарлаж би ярьж өгсөн

	Аймшигт Лета-умартахуйн гол

	Арай мартуулж амжаагүй байх».

	Тэгтэл Беатриче ингэж хэллээ:

	«Олон санааны манан будан

	Ой ухааны нь хучиж бүрхээд

	Хамаг оюун, сэтгэл бодлыг нь

	Харанхуйлж халхалсан байж магадгүй.

	Эвноя гол урсаж байгааг

	Эндээс чи харж байна.

	Уснаас нь чи амсаж үзээд

	Уруудаж доройтсон хүч чадлаа,

	Урьдынх шиг сэргээж ав»

	Өндөр заяатай, сод ухаантан

	Өчүүхэн төдий хэрэгцээ гарвал

	Өөр бусдын бодож хүссэнийг

	Өөрөө аяндаа мэдээд авдаг шиг

	Гайхамшиг бүрдсэн Беатриче дагина

	Гараараа намайг илсхийгээд

	«Чи биднийг дагаад яв» гэж

	Чин хүндэтгэлтэй Стацийд хэллээ.

	Хэрэв надад дахин бичихэд

	Хэмжээ дамжаа саад болоогүй бол

	Ашид мөнх амсаад баймаар

	Ариун рашааныг бага ч атугай

	Аялгуут шүлгээрээ магтмаар байна.

	Анх эхнээсээ энэ найргийн

	Айзам хэмжээг бодолцсон болохоор

	Аргагүй намайг урлагийн хазаар

	Ахиж бичүүлэхгүй тогтоон барилаа 

	Амьдралын хүч ургамал бодисыг

	Ашид тэтгэж байдгийн адил

	Ариун долгио намайг сэргээж 

	Тэнүүн бөгөөд ариун болгож 

	Тэндээсээ би буцаж алхлаад 

	Тэнгэрийн одыг чиглэн явлаа.

	 


АРИУТГАЛЫН ОРЧЛОН»-ГИЙН ТУХАЙ ТОВЧХОН

	 

	Дантегийн зохиол нь «...туульсийн найраглалын туйлын үзэл санаанд дөхөж очсон юм»

	В. Г. Белинский146

	 

	Энэ удаа уншигчдад толилуулж буй бүтээл бол 1981 онд анх удаа монгол хэлээр хэвлүүлсэн Алигьери Дантегийн «Тэнгэрлэг туульс» гэдэг сонгодог найраглалын дэд анги буюу 33 дууллаас бүрдсэн «Ариутгалын орчлон» юм. Зохиолын түрүүчийн «Там» гэдэг ангид ертөнц дээр амьдрах хугацаандаа эсэн бусын нүгэл хийсэн нүгэлтнүүдийг хэсгээн цээрлүүлдэг есөн тойрогт хуваагдсан «тамын» аймшигт нүхэн дундуур Данте, ертөнцийн саруул оюун ухааны билэг тэмдэг болсон алдарт яруу найрагч Вергилийн хамт аялсныг бид нэгэнт мэдэх билээ. Одоогийн бидний үзэж байгаа ангид нүгэлтэн хүмүүсийн сүнс нүглээ наманчлан цагаатгадаг «ариутгалын орчлон»-гийн оргил өөд зохиолч, мөнөөхөн Вергилийн хамт аялан явж байна. Дантегийн дүрсэлснээр «ариутгалын орчлон» гэгч бол оргил дээр нь «диваажин»-гийн цэцэглэсэн сайхан нуга, тансаг нарсан төгөл бүхий дэлхийн бөмбөрцгийн өмнөд хэсэгт далайн дунд сүндэрлэх, тэгш хавтгай оройтой сүрлэг их уулс ажээ. Энэ уулын бэлээр «ариутгалын орчлон»-д очих долоон тойргоос бүрдсэн бартаат зам үргэлжлэх ба тамд цээрлэл үзсэн сүнснүүд гэм зэмээ наманчлан ариутгах газарт очих, улмаар «диваажин»-гийн оронд очихын тул заавал энэ хэцүү замыг туулах ёстой ажээ. «Ариутгалын орчлон» руу орох хаалганы сахиулчаар эртний Ромын эзэнт улсын Африк дахь эзэмшлийн төв байсан Тунисын Утик хотын бага Катоныг Данте зориуд сонгон авчээ. МЭӨ 95-46 онд амьдарч байсан Катон бол Ромын бүгд найрамдах улсын сүүлчийн төрийн зүтгэлтэн байсан ба зохиолчийн энэ зүтгэлтнийг хүндэлж байгаа нь түүний дэвшилт үзлийг хуваалцан байгаагийн илрэл мөн. «Ариутгалын орчлон»-гийн долоон тойргоор зохиолч, Вергилийн хамт аялал явахдаа өөрийн найз нар болох хөгжмийн зохиолч, дуучин Кассела, нэрт зураач Жоттоди Бондоне, яруу найрагч Гвидо Гвиницелли, Ромын папын харгис хэрцгий засаглалын эсрэг эвлэршгүй тэмцэгч Сицили ба Неаполийн ван Манфред, Вергилийн нэг гол усны хүн хэр нь түүнээс хожуу үед амьдарч байсан эх оронч яруу найрагч Сорделло, Дантегийн үеийн зохиолч Франко, Флоренцийн уран зураач Чимабуэ, Ромын цэргийн жанжин, өгөөмөр сэтгэлт Фабриций зэрэг өдий төдий түүхэн хүмүүсийн сүнстэй уулзан учирч байгаагийн дотроос өөрийн багш замчин Вергилийг шүтэн бишрэгч, түүний үйл хэргийг тууштай үргэлжлүүлэгч, эртний ромын алдарт яруу найрагч Публий Папаний Стацийг онцлон үзэж «ариутгалын орчлон»-гийн тавдугаар тойргоос хойш хоёрдох замчнаа болгон сонгон авч байгаа нь Дантегийн хүн төрөлхтний соёл, иргэншлийн шилдэг бүхнийг хайрлан хүндэлдгийн илрэл болж байна. Зохиогч, хоёр их яруу найрагчийн хамт «ариутгалын орчлон»-гийн оргил өөд аялсаар зорьсондоо хүрч сэтгэл зүрхнийхээ гэрэл гэгээ болсон, арав гаруй жилийн өмнө (1300 онд) цэл залуу насандаа амьдралаас салан одсон Биатриче бүсгүйтэй уулзан учирч байгаагаар энэ зохиолын II анги төгсөж байна. Уулзан учирсан хүн бүхэнтэй ярилцсан яриа, сэтгэлийн өчиг, дурсамж, нэрт хоёр яруу найрагчийн үг яриагаар Данте түүхэн үйл явдалд хандах хандлагаа илэрхийлэн гаргахдаа дундад зууны үеийн түүх, шинжлэх ухаан, гоозүйн асуудлыг хүний ёс суртахуунтай нягт холбон дүрсэлсэн байна. Тэгэхдээ улс төр, нийгмийн үйл явдалд зохиолч илүү анхаарч эх орон-Итали нутаг, ялангуяа төрөлх Флоренц хотынхоо хувь заяаны төлөө цаг ямагт сэтгэл зовнин яваа эх орноо гэсэн сэтгэлээ аль ч тохиолдолд илүү тод илэрхийлж байна. «...Шинэ цагийн анхдугаар яруу найрагчийн» хувьд Данте өөрийн өмнөх үеийн гүн ухаан, яруу найраг, шашны схоластик сэтгэлгээг уран сайхны аргаар нэгтгэн дүгнэсэн нь, хүн төрөлхтний соёл иргэншилд түүний оруулсан том хувь нэмрийн нэг юм. Данте цаг үеийн эрхшээлээр схоластик гүн ухааны хичээнгүйлэн судалсан боловч Сэргэн Мандалтын угтал үеийн энэрэнгүй үзлийн хүрээнд эргэлт буцалтгүй орсон нь түүний суут оюун ухааны үр дагавар байжээ. Ийм учраас Данте цаг үеийнхээ дэвшилт үзэл бодлын манлайд явж германы эзэнт гүрний эрхшээлийн эсрэг төрөлх улс орноо өмгөөлөн хамгаалагчдын эгнээнд бат зогсон тэмцэж явжээ. Гэхдээ түүний яруу найргийн томоохон бүтээлд дундад зууны уламжлалт сэтгэлгээний өнгө аяс, бөө мөргөлийн ба загалмайтны шашны олон үе дамжсан хоосон хийсвэр санаа үе үе цухалздаг нь тухайн нийгмийн сэтгэлгээний түвшинтэй холбоотой юм. Дотоодын нэгдмэл эзэнт гүрний хязгааргүй ноёрхлын төлөө амьдралаа зориулсан А. Дантегийн тэмцэл нь гаднын гүрний байнгын өнгөлзлөг шашны хэмжээ хэргүй ноёрхлын төлөө улайран тэмүүлэгчдийн ба өөр хоорондын утга учиргүй өрсөлдөөн тэмцэлдээний үед тухайн үедээ дэвшилт агуулгатай байжээ. Учир нь энэ бол Дантегийн хувьд нэгдмэл эх орны төлөө тэмцэл байсан юм. Ийнхүү Данте улс үндэснийхээ төлөө тэмцэх ухамсрыг уран зохиолд анх илэрхийлэгчийн нэг болж энэ нь уран зохиолын хөгжлийн хандлагад түүний оруулсан өөр нэг хувь нэмэр болсон юм. Ийм ч учраас XIX зууны эхээр Итали орныг нэгтгэхийн төлөө тэмцэж байсан Жузеппе Мазини тэргүүтэй үндэсний эрх чөлөөний хөдөлгөөний зүтгэлтнүүд Дантег өөрсдийн үзэл суртал улс төрийн залуурч гэж тооцож байсан нь санамсаргүй хэрэг биш байна.

	«Там»-д гардаг дүрүүдийг бодвол энэ ангид дүрслэгдсэн хүмүүс нь гунигт ноомой байдлаараа илэрхий ялгаатай байх боловч эх оронч яруу найрагч Сорделло, залхуу хойрго Белаква, ширүүн догшин Марк зэрэг олон дүр бусдаасаа тод ялгарч байна.

	Дүрслэлийн явцад найраглалын аялгуу авианы өнгө аяс өөрчлөгдөн хувирч байна. Хэрэв тэргүүн ангид хүрхрэн шуугьсан тэнгис, далайн аймшигт нүргээн, нүгэлтнүүдийн хахирган зэвүүн уйлаан бархираан чихэнд чийр болохоор дүрслэгдсэн бол сүм хийдийн дууны намуун аясыг уншигчид энэ хэсгээс мэдэрнэ. Бас зохиолын найруулгын хэлбэр нь агуулгынхаа дагуу олон янзаар хувиран ердийн аман ярианаас эхлэн сүрлэг бадрангуй аяс, судар номын хэвшсэн үг хэллэг, дэлгэрэнгүй зүйрлэл, адилтгал, бас хайрын сэтгэлийн уянгалаг өнгө бүгд хослон, нэг үгээр хэлбэл яруу илэрхийллийн олон хэрэглүүр, хэлбэрийг зохиогч ашигласнаараа энэ зохиол хэл найруулга, дүрслэлийн талаар гоц гойд болж хүн төрөлхтний соёлын сангийн гандан бууршгүй бүтээл болжээ.

	«Ариутгалын орчлон»-г монгол хэлээр орчуулахдаа Ц.Хасбаатар их хүч, хөдөлмөр зарцуулсныхаа үр дүнд сонгодог яруу найраг орчуулах талаар багагүй туршлага хуримтлуулан ялангуяа эртний гүн ухааны түвэгтэй ухагдахуун, шилжүүлсэн утгаар гаргасан далд утгатай үг, хэллэгийг зэгсэн сайн оноосны зэрэгцээ монгол хэлнийхээ баялаг хэрэглүүрийг аль болохоор дүүрэн ашиглахыг чармайснаар нийт зохиолын орчуулгын түвшнийг сайжруулахад тус дөхөм болсон байна. Орчуулагчийн энэ орчуулга нь түрүүчийн ангийн орчуулгаас дутахааргүй зүгээр болсон нь Ц.Хасбаатар сонгодог яруу найргийн орчуулгад нэлээд гаршин дадаж байгаагийн илрэл гэж үзмээр байна.

	Р. Гүрбазар

Тайлбар

		[←1]
	 Удаах ертөнц — Ариутгалын орчлон. Данте Ариутгалын орчлонг дэлхийн бөмбөрцгийн өмнөд хэсэгт, Далайн дунд сүндэрлэж байгаа асар том уул маягаар дүрсэлжээ.







	[←2]
	 Мөнхийн үхлийн орон — Тамыг зураглаж байгаа учраас.







	[←3]
	 Фессалийн хаан Пиерын есөн охин дуу дуулах урлагаар музүүдтэй тэмцэлдсэн боловч шившгээ тариад шаазгай болон хувирчээ. Есөн музийн ахмад — туульсын яруу найргийн муз Каллиопа музүүдийн талд орж дуулжээ.







	[←4]
	 Анхны хүмүүс — Диваажинд байсан Адам, Ева хоёр.







	[←5]
	 Дөрвөн од — эртний дэлхийн дөрвөн буян: цэцэн ухаан, шударга ёс, эр зориг, даруу зан.







	[←6]
	 Тэнгэрийн умард туйл







	[←7]
	 Хан тэрэг — Долоон бурхан од.







	[←8]
	 Бага Катон, —Утикийн (НТӨ 95-46) Ромын бүгд найрамдах улсын төр мөхөх үеийн төрийн зүтгэлтэн. Тус улсын сүйрлийг үзэхийг үл хүсэн Утик хотод амиа хорложээ. Данте түүнийг Ариутгалын орчлонгийн сахиул болгожээ. Ариутгалын орчлонгийн оргилд Дантейн бодлоор хүний сэтгэл эрх чөлөөтэй болдог ажээ.







	[←9]
	 Ёс суртахууны хувьд ариутан цэвэршиж байж олдог сэтгэл санааны эрх чөлөө. Түүнд Катон амьдралаа зориулсан юм.







	[←10]
	 Аймшигт шүүхийн өдөр.







	[←11]
	 Лимбад оршиж байгаа Виргилийг Минос яаж ч чадахгүй ажээ.







	[←12]
	 Катоны эхнэр Марция бас Лимбад оршиж байгаа ажээ.







	[←13]
	 Өөрийн найз Гортензийд Катон эхнэр Марцияг өгсөн боловч түүний үхсэний дараа үхтэлээ хамт байхаар Катонд эргэн иржээ.







	[←14]
	 Ариутгалын орчлонгийн долоон тойрог.







	[←15]
	 Аймшигт долгион — Тамыг тойрон урсдаг Анерона голын долгион.







	[←16]
	 Тэнгэр нарын элч — хаалгачин.







	[←17]
	 Дантейн ойлгож байснаар Ариутгалын орчлонгийн уул, Иерусалим хот хоёр дэлхийн голчийн эсрэг тэсрэг талд оршино. Ийм учраас тэдгээр нь нэг шугамын хоёр үзүүрт тохионо. Үдийн тойргиин хаяа бол тэнгэрийн меридианы оргил юм. Энэ хэсэгт Иерусалимд харагдаж байгаа нар шингэж ариутгалын орчлонгийн тэнгэрт удахгүй мандах гэж байгаа гэсэн санааг гаргажээ.







	[←18]
	 Дундад эртний газарзүйн ухаарлаар Иерусалим хот хуурай газрын хамгийн голд оршино. Иерусалимаас адил зайд: дорно зүгт Ганга мөрөн, өрнө зүгт - Геркулесийн багана , Испани, Маракко орших ажээ. Иерусалимад нар шингэхэд Ганга мөрний зүгээс шөнө нөмөрч ирнэ. 







	[←19]
	 сонгодог бичгийн хэлээр чинлүүр гэдэг (ред.)







	[←20]
	 Шөнө гартаа Чигнүүр барьж байснаа өөрөөр хэлбэл Чигнүүр оддын дунд байснаа намар шөнө урт болохтой зэрэг Чигнүүр оддоос гариа («Хөсөр унагаана»).







	[←21]
	 Данте үхсэнийхээ дараа Ариутгалын орчлонгийн уулны дэргэд, авралын эрэгт дахин ирэх сэн гэж хүсэж байна.







	[←22]
	 «Израиль (Египетээс) гарахад»,







	[←23]
	 Ямаан эвэр — одны орд, нар мандах үед чанх дээр байснаа одоо баруун зүг рүү тонгойж иржээ.







	[←24]
	 Данте өөрийн найз, хөгжмийн зохиолч дуучин Каселлыг дуу хоолойгоор нь таньжээ.







	[←25]
	 Ахероны усаар угаагдаагүй сүнснүүд үхсэнийхээ дараа Тибра мөрний цутгал руу очиход тэдгээрийг тэнгэр нар өөрсдийн онгоцоор Ариутгалын орчлонд аваачна. Тэнгэр нарын хүслэн дээдсийн тааллаар болдог гэж итгэсэн Кассела өөрийг нь аваагүй удсанд огт гомдсонгүй боловч одоо 1300 оны хавар цагт Христ бурхны мэндэлснээс хойш сүм хийдийн баяр хийж байгаа учир үхэгсдийн нүглийг ихээр наманчилж гурван сарын турш гуйсан бүгдийг зөөж байгаа ажээ. Энэ тухай Каселла Дантед ярьж байна.







	[←26]
	 Сүрлэг өвгөн — Утикийн Катон.







	[←27]
	 Каселлагийн дуулахыг сонсох гэж зогссондоо өөрийгөө зэмлэжээ.







	[←28]
	 Эзэн хаан Августын зарлигаар НТӨ 19 онд Брундузид нас барсан Виргилийн шарилыг Неапольд оршуулжээ. Ариутгалын орчлонд өглөө болж байхад Неапольд үдэш болно.







	[←29]
	 Леричийн цайз, Турби нутаг хоёр бол Лигурийн тэнгисийн уулархаг эргийн дорно, өрнө хоёр хязгаар болно.







	[←30]
	 Манфред - Неаполь, Сицилийн ван (1258-1266), II Фридрихын хүү, хутагт ламтны эвлэршгүй дайсан байсан учир шашнаас тусгаарлагджээ.







	[←31]
	 1282 онд Сицилийг эзлэн авсан Арагоны III Педрогийн бэлэвсэн эхнэр Костанца.







	[←32]
	 6 Манфред шашнаас тусгаарлагдаж тамд байгаа гэдэгт бүү итгээрэй гэсэн санаа.







	[←33]
	 Евангелийн энэ хуудсанд: «Над дээр ирэгсдийг би үл хөөнө» гэж бичжээ.







	[←34]
	 Манфредыг Беневинить гүүрийн дэргэд оршуулсан. Түүний хажуугаар гарахдаа түүний эрэлхэг зоригийг хүндэтгэн хүн бүр нэг нэг чулуу хаясаар байгаад бүхэл бүтэн овоо босгожээ. Гэтэл Козенц хотын хамба Манфредоп нутгаас нь зайлуулж байгаагийн тэмдэг болгож Неаполийн вант улсын нутгаас түүний хүүрийг гаргаж Верде голын нөгөө эрэгт гаргажээ.







	[←35]
	 Шашнаас тусгаарласан хүмүүсийн шарилыг оршуулахдаа авсны нь дэргэд зул унтраагаад дараа нь тэр зулаа уруу нь харуулаад барьж явдаг байжээ.







	[←36]
	 Сонор буюу хараа гэх зэрэг.







	[←37]
	 Зургаадугаар сард чи нарыг хойд зүгт тэнгэрийн хаяанаас арай дээрхэн харах байсан гэсэн санааг илэрхийлжээ.







	[←38]
	 Сион — өөрөөр хэлбэл Иерусалим, Сион бол хотын дэргэд байдаг бага шиг уул. Сионизм гэдэг үг чухам энэ уулын нэрээс үүдэн гарсан юм.







	[←39]
	 Зодиак — хүний нүдэнд харагдах замаар, жилийн турш нарны агаар мандлаар аялдаг их тойргийн дагуу байрласан оддын бүлэг. Тэдгээр нь тус бүр 30 градустай тэнцэх 12 сард хуваагдсан тус бүрийг элдэв амьтны нэрээр нэрлэжээ.







	[←40]
	 Үхэн үхтлээ нүглээ наманчлаагүй цалгар назгай хүмүүс.







	[←41]
	 Белаква — хөгжмийн зэмсэг хийдэг флоренц хүн. Данте түүнтэй найзалж хөгжмийг нь сонсох дуртай байжээ.







	[←42]
	 Ариутгалын орчлонгийн сахиул тэнгэр.







	[←43]
	 Халуун уур - аянга буюу харвасан од.







	[←44]
	 Тэдний нэг нь — Фано хотын иргэн Якопо дель Кассеро.







	[←45]
	 Мир — Орьяка, Падуя хоёрын хооронд орших хотхон.







	[←46]
	 Гүн Гвидо да Монтефельтрогийн хүү Буонканте Аретины гибеллинүүдийг толгойлон Флоренцын гвельфүүдтэй (Дантегийн талынхантай) байлдаж яваад 1289 оны 6 дугаар сарын Кампальдинод алагджээ.







	[←47]
	 Пия деи Голомеиг нөхөр нь хардаад Марамме хэмээх цамхагт нууцаар алжээ.







	[←48]
	 Онгон шүтээнт ертөнцөд.







	[←49]
	 Сорделло — XIII зууны яруу найрагч, хүчирхийлэлд автаж үхсэн гэдэг домог бий. Виргилийтэй нэг нутгийн хүн.







	[←50]
	 Юстиниан төр улсыг хуулиар хазаарлаж байлаа, гэтэл одоо эзэн хааны ширээ хоосон байна гэсэн санаа.







	[←51]
	 Ромын хутагт лам дээд лам нар. Тэд төр засгийг булаан авч «Хааны юмыг хаанд нь, бурхны юмыг бурханд нь өгөгтүн» гэсэн евангелийн сургаалыг зөрчжээ.







	[←52]
	 Хааны цэцэрлэг — Итали орон.







	[←53]
	 Дий — Христ бурхан.







	[←54]
	 Марцелл — Юлий Цезарийн улс төрийн дайсан. Энд: хаант засаг төрийн дайсан гэсэн утгатай.







	[←55]
	 Октавиан — эзэн хаан Август.







	[←56]
	 Христос тамд унаад өөрийнхөө нас барсны дараа.







	[←57]
	 Лимб («Тамд» гардаг)







	[←58]
	 Итгэл, найдвар, дурлал.







	[←59]
	 Итали орныг байлдан дагуулаар яваагүйг нь хэлж байна.







	[←60]
	 Учир нь германы хаан VII Генрихийн Италид хийсэн аян дайн бүтэлгүй болжээ.







	[←61]
	 II Оттокар — чехийн ван Пржемысел Рудольфийн заналт дайсан.







	[←62]
	 Бүдүүн Генрих — Наваррын ван.







	[←63]
	 Францын ван Зоригт III Филипп.







	[←64]
	 IV Филипп.







	[←65]
	 Анжуйн I Карл.







	[←66]
	 Арагоны III Педро.







	[←67]
	 III Педрогийн ууган хүү, III Альфонсо







	[←68]
	 Сорделло чимээгүй болж сүнснүүд дуулахаа болив.







	[←69]
	 Шашны мөргөлийн үдшийн дууллын эхний үг: «Хорвоогийн хязгаарт хүртэл чамаас (хүснэ)».







	[←70]
	 Данте цааших шүлгүүддээ: бидний залбирснаар чухамхүү тэнгэр биднийг элдэв нүглээс хамгаалдаг гэсэн санааг бэлгэдэн гаргажээ.







	[←71]
	 Нино Висконти — Сардини дахь Галлур тойргийн захирагч, Уголино гүнгийн ач, түүний өрсөлдөгч (1296 онд нас баржээ).







	[←72]
	 Охины ээж Беатриче бэлэвсрэлийн цагаан алчуур зүүгээд тун удалгүй дахин нөхөрт гарчээ.







	[←73]
	 Гурван од — итгэл, найдвар, дурлал гурвын бэлгэ тэмдэг.







	[←74]
	 Могой - уруу татагч чөтгөрийн бэлгэ тэмдэг.







	[←75]
	 Xоёр харцага— хоёр ангел тэнгэр.







	[←76]
	 Куррадо Маласпина (Бага нь), Луниджаны ноён, 1294 оны орчим нас баржээ. Данте хөөгдөж тэнэж явахдаа 1306 онд тэдний гэрт тавтай сайхан зочлуулсан гэдэг.







	[←77]
	 Тэнэг тэргүүн — Ромын пап ламтан.







	[←78]
	 Зодиакийн төгөлд багтдаг 3 дугаар сартай дүйдэг оддын эрхисийн бүлэг. Эртний одон орон судлалд энэ бүлгийн оддыг анх буруу тийш харсан хонины дүрсээр тоймлож байсан ажгуу.







	[←79]
	 Үзэсгэлэнт Эос (Аврора) — үүрийн туяа Тифоны эхнэр болж түүнийг үхэшгүй мөнх болгож өгөөч гэж Зевсээс гуйжээ. Гэвч түүнд мөнхийн залуу насыг гуйхаа мартсан учир Тифон эрүү өвдөг нь нийлсэн өвгөн болон хувирчээ гэж Трояны хаан хүү Тифоны тухай домогт өгүүлсэн нь бий.







	[←80]
	 Зодиакийн төгөлд 2 дугаар сартай дүйдэг. Загас хэмээх оддын орд, эртний одон орончид тэр бүлэг оддыг зөрсөн загасны дүрсээр тоймлож байсан ажгуу.







	[←81]
	 Таван хүн: Данте, Виргилий, Сорделло, Нино Висконти, Коррадо Маласпина.







	[←82]
	 Алтан хараацай болж хувирсан золгүй хатан хаан Филомела.







	[←83]
	 Зевс Фригийн Ида уулан дээр бүргэд болж хувираад сайхан Ганимедийг хулгайлжээ.







	[←84]
	 Галын мандлыг агаар мандал, сарны тэнгэр хоёрын дунд оршдог гэж үздэг байжээ.







	[←85]
	 Ахилл хүү Кентавр Хироныд хүмүүжиж байхад нь түүний эх Фетида дагина хүүд нь дайн тулаанд үхлийн аюул заналхийлж байгааг мэдээд унтаагаар нь Скир аралд аваачжээ.







	[←86]
	 Загалмайтны шашны гэгээрүүлэгч охин тэнгэрийн нэг







	[←87]
	 Р — латины рессаtum (нүгэл) гэдэг үгний эхний үсэг. Долоон сүрхий нүглийг тэмдэглэжээ. Ариутгалын орчлонгийн ууланд гарах замдаа энэ долоон нүглээс ангижран ариусах ёстой ажээ.







	[←88]
	 Ром хотын оршдог долоон толгойн нэг болох Капитолийн Тарпейн цохионд улсын сан хөмрөг хадгалагддаг байсан ба Цезарь тэр хөрөнгийг шаардахад ардын шүүгч Луцай Цецилий Метелл татгалзсанд Цезарь хүч хэрэглэн онгойлгон оржээ.







	[←89]
	 Латины шашны дуу: «Бурхан таныгаа...»







	[←90]
	 Хайр сэтгэл бол хүний сайн муу хамаг үйл ажлын уг шалтгаан.







	[←91]
	 Маш нарийхан завсар.







	[←92]
	 Сүнснүүд бардам ихэмсэг явсныхаа нүглийг наманчилдаг Ариутгалын эхний тойрогт яруу найрагчид хүрч иржээ.







	[←93]
	 Тойргийн жим номой хүлцэнгүй байхын жишээг дүрсэлсэн сийлбэр бүхий уулын хажуугаар өнгөрнө.







	[←94]
	 Поликлет — грекийн алдарт сийлбэрч. МЭӨ V зуун.







	[←95]
	 Христыг төрүүлнэ гэж Марияд мэдэгдсэн ангел тэнгэрийн өмнө Мария дагина номой хүлцэнгүй байгааг эхний сийлбэрт дүрсэлжээ.







	[←96]
	 «Ave!» (латин үг) — «Баярлаач!».







	[←97]
	 «Бурхны шавь энэ байна» (латин).







	[←98]
	 Ариун хайрцгийг Иерусалимд шилжүүлэн авчрахад Давид хааны «эзэнтний өмнө харайж бүжиглэж» байсныг эхнэр Мелхола нь цонхоороо дургүйцэн харжээ (Библийн домог).







	[←99]
	 Пап Григорийн залбирснаар онгон шүтээнт номхон хүлцэнгүй Траян хаан тамаас чөлөөлөгдөж Христос шашинтан болж хоёр дахиа амьдарч диваажингийн жаргалыг эдэлсэн гэдэг домог байжээ.







	[←100]
	 Гурав дахь сийлбэрт Ромын эзэн хаан Траян (МЭ 98-117 он) бэлэвсэн эхнэрийн зэмлэлийг хүлцэнгүй сонссон тухай домгийг дүрсэлжээ.







	[←101]
	 Сантафьорын гүн Омберто. Съенчүүд Кампаньятико хэмээх түүний шилтгээнийг бүслэн хаах үеэр 1259 онд амь үрэгджээ.







	[←102]
	 Губбьо хотын Одеризи — тухайн үедээ алдаршиж явсан зураач (1299 онд нас баржээ).







	[←103]
	 Дантейн үеийн зураач.







	[←104]
	 Флоренцын зураач.







	[←105]
	 Италийн алдарт зураач, Дантейн найз.







	[←106]
	 Яруу найрагч Гвидо Гвиницелли (1276 онд нас баржээ), «Шинэ Гвидо»-Гвидо Ковальканти (1300 онд нас баржээ), Дантейн найз.







	[←107]
	 Провенцан Сальвани - Тосканы Гибеллинүүдийн удирдагч. 1269 онд Флоренцынханд олзлогдож цаазаар авхуулжээ.







	[←108]
	 Айл хөршийнхөн - флоренцчууд хөөж тууж бусдын тусламж авахаас өөр аргагүй болно гэдгийг Данте ойлгоно.







	[←109]
	 Бардам зантанг гэсгээсний жишээг үзүүлсэн сийлбэр.







	[←110]
	 Люцифер — Тэнгэр нарын нэг.







	[←111]
	 Зевс бурхны аянгад ниргүүлсэн аварга биетэн. «Энейд» найраглалдаа Виргилий түүнийг зуун гарт аварга биетнээр дүрсэлжээ.







	[←112]
	 Тимбрей — Апполоны өөр нэр.







	[←113]
	 Библийн домогт гардгаар Немврод бол Сеннаар нутгийн хаан бөгөөд тэнгэрт тулсан цамхаг барих сэтгэл төрж газар газрын хүмүүсийг цуглуулсан нь хэл амаа ололцохоо байсан гэдэг.







	[←114]
	 Амфионы эхнэр Ниобея долоон хүү, долоон охиноороо бахархаж бардамнадаг байжээ. Тэгээд Аполлон, Диана гэдэг хоёр ихэр хүүхдийн эх Латоныг Ниобея дайран доромжилсонд тэр хоёр нь хүүхдүүдийг нь харван алжээ.







	[←115]
	 Арахна - уран нэхмэлч. Палладтай уралдах гэсэн боловч Паллада түүнийг аалз болгон хувиргажээ







	[←116]
	 Ровоам - израилийн харгис хаан, ардын бослогоос дайжин зугтжээ.







	[←117]
	 Дантейн духан дээрх нэг «Р» үсгийг далавчаараа арчин арилгажээ.







	[←118]
	 «Сэтгэлийн гуйланчид жаргалтай».







	[←119]
	 Хамаг нүглийн уг үндэс - бардам зангийн тэмдэг анхны «Р» үсгийг арилгасны дараа бусад үсэг нь бүдгэрчээ. Учир нь бардам зан Дантейн гол нүгэл байжээ.







	[←120]
	 «Тэдэнд буруугүй» Мариягийн үг. Бусдын төлөө санаа тавихын жишээ.







	[←121]
	 Орестын найз Пилад түүний оронд цаазлуулахаар нэрийг нь хэлэхэд нь Орест амжиж очоод ийн хэлжээ.







	[←122]
	 Сапия гэж мэргэн гэсэн утгатай үг.







	[←123]
	 Пьер Петтинайо — үс самнагч боловч Сьенд ариун бурхан гэж алдаршжээ.







	[←124]
	 Данте бардам зантай байснаас биш атаархуу хүн байгаагүй гэдгээ хэлж байна.







	[←125]
	 Тэр хотод — Сьен хотод хүн бүхэн далайд гарахын тулд Талимонэ боомтыг эзэмшихийг мөрөөддөг. Гэвч энэ нь Сьен хотыг усаар хангахын тулд сьенчүүд газар доорх Диан голыг эрсэнтэй адил бүтэлгүй болно гэсэн санаа.







	[←126]
	 Казентиногийн оршин суугчид, ялангуяа Гвиди гүнтэн, Порчано, Ромены эзэд. Порчано гэдэг нь гахай гэсэнтэй төстэй дуулддаг үг.







	[←127]
	 Аретиныхан







	[←128]
	 Флоренц хотынхон.







	[←129]
	 Пизанчууд







	[←130]
	 Энэ ярьж байгаа Гвидо дель Дука-Гибеллин (XIII зууны дундуур нас баржээ). Тэр бээр нутгийн танил Риньери да Кальболид түүний дүү Харынены намын урилгаар Флоренцид дээгүүр тушаал эзэлж цагааныхныг тарчилган цаазална гэдгийг зөгнөн хэлж байна.







	[←131]
	 Флоренц хот.







	[←132]
	 Романье.







	[←133]
	 Хотын нэр.







	[←134]
	 Каины үг. Каин Авелид атаархаад түүнийг алсан учир бурхны хараал хүрчээ.







	[←135]
	 Аглавра Герсед (эгчдээ) атаархдаг байжээ. Эгчид нь хайртай байсан Гермес бурхан түүнийг чулуу болгон хувиргажээ.







	[←136]
	 Нар шингэхэд гурван цаг үлдлээ гэсэн утгатай.







	[←137]
	 Тэнд — Ариутгалд, энд — Италид.







	[←138]
	 «Энэрэнгүй сайхан сэтгэлтэн».







	[←139]
	 Мария арван хоёр настай Иисус хүүгээ алга болсноос хойш гурав хоногийн дараа сүм дуганд багш нартайгаа ярьж байхад нь олж уулзаад ингэж хэлжээ.







	[←140]
	 Афина хот. Посейдон, Афина хоёр энэ хотыг бид хоёрын хэний нь нэрээр нэрлэх вэ гэж маргалдаад Афина нь дийлжээ.







	[←141]
	 Афины харгис Писистратын охинд дурласан нэг залуу түүнийг олны өмнө үнсжээ. Тэгтэл эхнэр нь тэр залууг залхаан цээрлүүл гэж хаанаас шаарджээ. Гэвч хаан эхнэрийнхээ үгэнд орсонгүй, эцэст нь хоёр залуугийн хуримыг хийжээ.







	[←142]
	 Ариун Стефан.







	[←143]
	 Эвлэрлийн хур - хилэнгийн галыг унтраагч номой хүлцэнгүй байдал. Боккаччо «Дантейн амьдрал» гэдэг зохиолдоо яруу найрагч маш цочмог ууртай байсан тухай өгүүлжээ.







	[←144]
	 Амьд ахуйдаа учиргүй уурлаж хилэгнэж явсан хүмүүс ийм утаанд ордог ажээ.







	[←145]
	 «Бурхны хурга» - Загалмайтны шашны эхний үг.







	[←146]
	 Белинский Вог. Полн. соч. собр., т, 7, 1955, с, 406




cover.jpeg
g 30712 (bkmon) / 7906-1-1
- Huses 55K 8a(aMTa) / 11807






images/tsagaanlogo.tiff





